ილია ჭავჭავაძე  

კაცია-ადამიანი?
(ინსცენირების ავტორი რევაზ შატაკიშვილი)

სცენაზე დიდი, მაღალი ტახტია - ეს ტახტი წარმოადგენს ლუარსაბისა და დარეჯანის ძირითად ლოკაციას - სადაც ისინი გორაობენ - ეძლევიან განცხრომას, სადაც სადილ-ვახშმობენ. ეს ტახტი ტრანსფორმირდება აივნად, ჩარდახიან ურმად, გომურად სადაც სუტ-კნეინას ამწყვდევენ, ბოლოს - სარკოფაგად, სადაც განისვენებენ ლუარსაბი და დარეჯანი. სპექტაკლის დასაწყისისას სწორედ ამ ტახტზე სრულდება გროტესკული რიტუალი, ლუარსაბის, როგორც სანდრო ახმეტელი უწოდებდა „სიზარმაცის ნახევარღვთაების“ რიტუალი. ეს დიდი ტახტი წარმოადგენს ერთგვარ სცენას, ფიცარნაგს - სცენაზე. 
ტახტზე შასაბამისი კონსტრუქციით ბრუნავს დისკო, რომელზეც დგანან ლუარსაბი და დარეჯანი - ურთიერთ ზურგმიბჯენით. აცვიათ ერთიანი კოსტიუმი - „ერთ ხორც არიან“. აქვთ გროტესკული ღიპები. 

ლუარსაბი: ყველა-ყველა და ამაღამ ვახშმად რა გვაქვს?  
დარეჯანი: ცივად ძროხა
ლუარსაბი: კიდე? 

დარეჯანი: ღორის სუკები.

ლუარსაბი: ღორის სუკები? კიდე?

დარეჯანი: ზურგიელი .

ლუარსაბი: ხვალ რაღა ვჭამოთ?
დარეჯანი: არტალაზედ როგორა ხარ?
ლუარსაბი: მარტო ეგ რას გვეყოფა?
დარეჯანი: ერთი კარგი ჩიხირთმა?
ლუარსაბი: ბოზბაში სჯობია!
დარეჯანი: ჩიხირთმა!
ლუარსაბი: ბოზბაში!
დარეჯანი: ჩიხირთმა!
ლუარსაბი: ბოზბაში!
დარეჯანი: ჩიხირთმა!
ლუარსაბი: ბოზბაში!
დარეჯანი: ჩიხირთმა!
ლუარსაბი: ბოზბაში!
დარეჯანი: ჩიხირთმა!
ლუარსაბი: ბოზბაში!
დარეჯანი: ჩიხირთმა!
ლუარსაბი: ბოზბაში!
დარეჯანი: ორაგული.

ლუარსაბი: თართი!

დარეჯანი: ორაგული.

ლუარსაბი: თართი!

დარეჯანი: ორაგული.

ლუარსაბი: თართი!

დარეჯანი: ორაგული.

ლუარსაბი: თართი!

დარეჯანი: ორაგული.

ლუარსაბი: თართი!

დარეჯანი: ორაგული.

ლუარსაბი: თართი!

დარეჯანი: წიწმატი!

ლუარსაბი: ტარხუნა!

დარეჯანი: წიწმატი!

ლუარსაბი: ტარხუნა!

დარეჯანი: წიწმატი!

ლუარსაბი: ტარხუნა!

დარეჯანი: წიწმატი!

ლუარსაბი: ტარხუნა!

დარეჯანი: წიწმატი!

ლუარსაბი: გმადლობ შენ, უფალო, რათა განმაძღე მე! კაცი ძირგავარდნილი ქვევრია! რომელსაც დღე-ყოველ უნდა ჩააყარო ხორაგი და ჩაასხა სასმელი, მაგრამ კიდევ მაინც ვერ აავსებ!
მკითხველ-მთხრობელი: რიტორიკაში სწერია: ყველაფერი შესავალით უნდა დაიწყოს კაცმაო. ჭეშმარიტია. ჩვენც ისე დავიწყოთ.             
აქ არ იქნება არც სიყვარულის ეშმაკობა, არც კაცის-კვლა, არც უიმედო ქალის ოხვრა, არც წყალში გადავარდნა, ერთის სიტყვით — რაც გაგართობთ.  „მკითხველის გასართველად არ ვწერ ამ უხეირო მოთხრობასა. მე მინდა ამ მოთხრობამ ჩააფიქროს მკითხველი და, თუ მოიწყენს, ამის გამო მოიწყინოს; იმიტომ რომ ფიქრი და მოწყენა გაუყრელნი და-ძმანი არიან. მე მინდა, რომ მკითხველმა იმიტომ კი არ მოიწყინოს, რომ გასართველი არ არი, არამედ იმიტომ, რომ ჩამაფიქრებელია“ – ილია ჭავჭავაძე.

სცენაზე შემორბის ლოთი დედაკაცი, შემოსდევენ ბიჭები და გოგოები, აპამპულავებენ, დასცინიან. ზოგი იცინის, ზოგს ებრალება. 

მთხრობელი: მე ხშირად მინახავს ეს ფეხებდახეტქილი, ღარიბი, შიშველ-ტიტველი, გალოთებული დედაკაცი, ხშირად მინახავს როგორ ახტუნავებენ  ასე პამპულასავით გროშებად. ბევრი იცინის, ზოგს კი გული უტირის ამ საცოდავი დედაკაცის ყოფაზედ. 
ვინაა ამათში მართალი? მოცინარენი, თუ მოტირალენი? ორივენი, იმიტომ რომ ერთნი თვალითა ჰხედავდნენ მარტო და თვალისათვის მართლა სასაცილო იყო, მეორენი კი თვალითაცა და გონებითაცა. გონებას-კი — ძნელად თუ გაეცინება. დიახ,  ხშირად ერთი და იგივე საგანი ზოგს აცინებს, ზოგს ატირებს.
ჰოდა, ახლა, „ვინც ლუარსაბის სახეში თავის-თავს იცნობს, ვინც ლუარსაბზედ დაწერილს თავის-თავზედ მიიღებს, ის, რასაკვირველია, ლაფის სროლას დამიწყებს და „გიჟიას“ დაუძახებს ამ მოთხრობის უხეირო დამწერსა. ეს კარგად იცოდნენ, რომ ჩვენ პირთან საქმე არა გვაქვს, ჩვენ საზოგადო ჭირზედა ვწერთ.“
ჩვენ გიამბობთ ამბავს და გინდა იცინეთ, გინდა იტირეთ!   
ეგ  იმაზედ არის დამოკიდებული, როგორი აგებულებისა ხარ: თუ იმისთანა გონების ძალა გაქვს, რომ, რაც უნდა მწუხარე ჭეშმარიტება იყოს, გულდაგულ შეხვდები, და თუ იმისთანა გულიცა გაქვს, რომ უბედურს და გზა-კვალ-არეულს შეიბრალებ, ამისთანა სასაცილო ამბავი უფრო ხშირად უნდა გატირებდეს შენა, თუ არა და იცინე, რამდენიც გენებოს. 
ვიცი, რომ, ჩვენდა საუბედუროდ, თქვენში, ძნელად იპოვება იმისთანა კაცი, რომ მართალს სიტყვას გონება გაუსწოროს. ვიცი ეს და მაინც კიდევ პირში — როგორც მოყვარე — გეტყვი, რომ ლუარსაბი და დარეჯანი შენს კალთაში დაბადებულან და შენის ძუძუთი გაზრდილან. გინდა მიწყინე, გინდა არა. თუ იმათ დასცინებ, მითამ შენის თავისთვის დაგიცინია, თუ დასტირებ — ეგ კაი ნიშანია: სჩანს, სწუხხარ, რომ ამისთანანი ვართ, სჩანს, შენის თავის გასწორების განზრახვამ ფრთა აიბა.“

დიახ,  ლუარსაბი და დარეჯანი შენს კალთაში დაბადებულან და შენის ძუძუთი გაზრდილან. 

მეტსაც გეტყვით ლუარსაბი უკვდავია! 

(სარკოფაგიდან გამოდიან ლუარსაბი და დარეჯანი). 

ქართულის მასწავლებელი დაფაზე წერს „ლუარსაბ თათქარიძის დახასიათება“. 

„თავადი ლუარსაბ თათქარიძე გახლდათ კარგად ჩასუქებული ძველი ქართველი, მრგვალი — უკაცრავოდ არ ვიყო ამ სიტყვაზედ — როგორც კარგი ნასუქი კურატი. დარბაისელის კაცის შეხედულება ჰქონდა მის ბრწყინვალებასა: თავი ისეთი მსხვილი, რომ თითქო იმის სიმძიმეს მორგვივით სქელი კისერი მხრებში ჩაუძვრენიაო; წითელი, თურაშაულ ვაშლსავით ხაშხაში ლოყები; სამკეცად ჩამოსული ტრფიალების აღმგზნები ფაფუკი ღაბაბი; დიდრონი თვალები, ყოველთვის დასისხლებულნი, თითქო ყელში თოკი წაუჭერიათო! გაბერილი, მეტად გონიერად გადმოგდებული, დიაღ პატივსაცემი და პატივცემული ღიპი, კოტიტა და ქონით გატენილი ბალნიანი ხელები, დამორილი სხვილი ფეხები - ესე ყოველი ერთად და თვითოეული ცალკე გახლდათ თავად ლუარსაბის „ცით მონაბერის სულის" ღირსეული სამკაული. ის „მონაბერი სული“ არსად არა სჩანდა, თითქო ჩამკვდარაო, ისე გაშლილიყო მის ბრწყინვალების ქონშია.“
მთხრობელი: ბევრი ლუარსაბის სახეში თავის-თავს არ ცნობს,  ლუარსაბზედ დაწერილს თავის-თავზედ თავის თავზედ არ იღებს,  და იცით რატომ? იყურება სარკეში და ვერ ხედავს ამ პორტრეტს. მაგრამ ჩვენ ღიპთან, ღაბაბტან საქმე არა გვაქვს, საზოგადო ჭირზედ მოგახსენებთ!  

მაშ ასე, რიტორიკაში სწერია: ყველაფერი შესავალით უნდა დაიწყოს კაცმაო. ჭეშმარიტია. ჩვენც ისე დავიწყოთ.   გავითამაშებთ თათქარიძეობას! 

ლუარსაბი და დარეჯანი კალათბურთს თამაშობენ - ფარად უნიტაზი კიდია და ბურთად საჭმელებს ყრიან. 

 ლუარსაბი: ესეც თართიი.

დარეჯანი: ესეც ორაგულიიი....

დანარჩენი მსახიობები ზანტად ცეკვავენ და შლიან ბაღდადებს, იწერება „კაცია ადამიანი“. 

ექსკურსიამძღოლი: ჩვენ ვიმყოფებით თათქარიძეების მამულში. 

კარგი რამ იყო თავად თათქარიძის სახლ-კარი. წარმოიდგინეთ შუა კახეთის პატარა სოფელში ერთი ტრიალი, დაცემული ადგილი და იმ ადგილის შუაგულსა — ორსართულიანი სახლი ქვითკირისა. აი, ის სართულები რა ფერისა იყო: ქვეშ იყო მარანი, წალმით დახურული, და იმ მარნის უკანა კედელზედ ამოყვანილი გახლდათ ერთი პატარა ოთახი მოაჯირითურთ. მოაჯირს ეკრა ზედ მერცხლის ბუდესავით ერთი მცირედი ფიცრული, რომელიც საქვეშაგებოსა ჰთამაშობდა. კარგა მანძილზედ კიდევ ფიცრულის სათორნეც იდგა, იმას აქედამ ხულა, რომელსაც ზედ ჰქონდა მოდგმული ცალთვალა სასიმინდე, ერთი უბადრუკი რამ და მგლოვიარე. ბაღჩაც იყო, ღობით გავლილი. ღობესთან, ერთის ფურცლის ხის სიახლოვეს, მოჩანდა ძველი ჩალური, დროთა ბრუნვისაგან ისე გვერდზედ წამოღებული და წამოხრილი, თითქო გრილოში წამოწოლას აპირებსო, მაგრამ ბებერსავით ნეკრესის ქარის ტკივილებს უეცრად ისე წამოხრილი და დაღრეჯილი შეუკავებიათო. ეზო ამ ციხე-დარბაზისა, სიგრძეზედ თუ სიგანეზედ, კარგა ფართოდ იყო გაზიდული. იმას ერტყა გარშემო ძველი ტყრუშული ღობე, რომელიც ზოგიერთგან გადაქცეული იყო და ეხლანდელს პატრონს არც კი მოსვლია ფიქრად, რომ გაეკეთებინა. ეტყობა, რომ ქართველია!..

ღობე ერთგან თავდებოდა უშველებელის ჭიის-კარებითა, რომლის ერთი ნახევარი, — თუნდ ორი წელიწადია, — ისე საცოდავად დაღრეჯით გადმოჰკიდებოდა ერთს ყუნწსა, ასე გგონია — ბოძს დაუჭერია საცემლადაო და ის კი იწევსო, რომ როგორმე ხელიდამ დაუსხლტესო. ჭიის-კარიდამ იწყება კალო, დიაღ მოზრდილი. მისი ბუჩო ერთ მხრივ მთელ კალოს სამხრეთის ნაპირზედ გორასავით გაწოლილი იყო, ასე რომ იმისი ბოლო ზედ საბძელთან დააწყდებოდა. საბძელი იყო სასაცილო, ისე სულელურად ჩაფიქრებული და გვერდ-აწეული მარტო ფრთა-მოტეხილი ბატი თუ მინახავს.

შიგ თითონ ეზო ისე უწმინდური იყო, როგორც ძველი ჩინოვნიკის გული. დიდი საქმე იყო, პატრონამდინ ისე მიგეღწიათ, რომ ან არ გასვრილიყავით, ან კიდევ ერთი ამბრის სურნელება თან არ აგეყოლიათ. ეს გარეგანი, — ეხლა, ბატონებო, შიგ სახლში ვეწვიოთ თავადს თათქარიძესა.

ეს კი უნდა მოგახსენოთ, რომ, თუ ვეწვევით, ფრთხილად უნდა ვიყვნეთ. იატაკი აგურისა არის. ეგ არაფერი. ეს არის ძნელი, რომ აგურები შიგა-და-შიგ ამოცვივნულან; იმათი ალაგი ამოთხრილ ორმოებად დარჩენილა. თვალების ძალიან გაფაციცება უნდა, თორემ, თუ ფეხი შიგ ჩავარდა, ვაი შენს მტერს! ან კისერი მოსტყდება კაცსა, ან თითონვე ფეხი. თუმცა, მართალია, სახლის პატრონი ბევრს ბოდიშს მოიხდის, მაგრამ ხომ მოგეხსენებათ, რომ ბოდიში ძნელად თუ მოარჩენს მოგრეხილს კისერსა, — და არც მოტეხილ ფეხისათვის არის უებარი წამალი. 
არ გეგონოთ, მკითხველნო, რომ ეს სახლი ეკუთვნოდეს ერთს ვისმეს ღარიბსა და მის-გამო იყოს ეგრე გულშეუტკივრად თავმინებებული, — არა, ამის პატრონს ჰყავს ოცი კარგად გაკეთებული კომლი კაცი, ასე რომ ათ ურმამდინ საბეგრო ებმებოდა, ცხვარი ბლომად და ასიოდეც ცხენი, რომელიც ყმაზედ ნაკლები არ არის განათლებულ მებატონისათვის. ეს სულიერი ქონება. ეხლა უსულო ჩამოვთვალოთ: ორი მოზრდილი ვენახი და ას-ორმოც-და-ათი დღის სახნავ-სათესი. ეს ქონება, ყმებიდგან დაწყებული ცხენამდინა და მიწამდინა, იმის ხელში, - ვინც გამოყენება იცის, - კაი ლუკმა არის. მაშ რაღად სდგას ეგრე ცუდად? მკითხავს გაკვირვებული მკითხველი. იმიტომ, რომ ქართველია, — მოგიგებთ სრულიად დარწმუნებული, რომ კაი საბუთი გითხარით.

დიაღ, ამ მშვენიერ სახლში ქართველი კაცი იდგა. აქ სცხოვრებდა ტკბილად და აუმღვრევლად ორმოცის წლის კაცი თავადი ლუარსაბ თათქარიძე, თავის განუშორებელ მეუღლითურთ, რომელსაც ერქვა კნეინა დარეჯანი.
მთხრობელი: „ხარი ხართან დააბიო, ან ფერს იცვლის ან ზნესაო“, ნათქვამია. ეს ანდაზა არსად ისე გამართლებული არ მინახავს, როგორც თავად ლუარსაბის სახლში. ამისი ძვირფასი მეუღლე კნეინა დარეჯანი სწორედ თავის ქმრის მეორე გვერდი გახლდათ და იყვნენ „ერთ სულ და ერთ ხორც“, 
(ქართულის მასწავლებელი დაფაზე წერს „ლუარსაბისა და დარეჯანის შედარებითი დახასიათება“)  როგორც ბრძანებს საღმრთო წერილი. მერე რა-რიგად: იგივე სიმრგვლე, იგივე სიმსუქნე, იგივე მოცინარე პირი და თითქმის იგივე სისულელე. ეს ორი ტურფა გვრიტი, ერთსულოვანი და ერთ-ხორციანი, საკვირველად ტკბილად სცხოვრობდნენ, ქვეყნის უგემურ ყაყანს მოშორებულნი. მამალი იყივლებდა თუ არა, ბედნიერ ცოლ-ქმარს თვალები დაჭყეტილები ჰქონდათ, დარეჯანი მაშინვე წამოფრინდებოდა, ლუარსაბმა კი, ნებიერმა ლუარსაბმა, ხანდისხან განაზება იცოდა. ქვეშაგებიდგანვე ის გულგადაღეღილი ტახტზედ გადაგორდებოდა ერთის ქშენით, ვაი-ვაგლახით და კიდევ რაღაცეებით... მომხდარა ისე, რომ სადილობამდინაც ამ ნებივრობაში უგემური დრო გაუტარებია.
როცა ლუარსაბი იმ ზემოთ აღწერილ განცხრომაში ბრძანდებოდა, სიკვდილი იყო, რომ ვისმეს მოეშალა ამისი ქეიფი და ნებიერობა, ესე იგი ტახტზედ დარბაისლურად და პატიოსნად გადაგორ-გადმოგორება. სტუმარი ეჯავრებაო, ამაზე ამბობდა უგუნური ხალხი, მაგრამ განა სიძუნწით მოსდიოდა ეს ამბავი? აბა თქვენგან არ მიკვირს! სიძუნწე და ქართველი ორივე ერთად მოთავსდება?  თუ ეჯავრებოდა სტუმარი, იმიტომ ეჯავრებოდა, რომ უნდა ამდგარიყო და ტანთ ჩაეცვა. 
დარეჯანი კი არ იყო ეგრე ზანტი, როგორც ლუარსაბი, — ამაში კი ღვთის წინაშე, ისინი ერთმანეთს არა ჰგვანდნენ; გამოვიდა, რომ ფერი ერთი ჰქონდათ და ზნე კი არა. რაკი, ბატონო, კნეინა თვალს გააჭყეტდა, შავარდენივით გადმოფრინდებოდა ტახტიდამ, გადიკრავდა შუბლსაფენსა, ზედ წაიკრავდა ჩითმერდინსა, გადიცვამდა ჩითის კაბასა — ხანდისხან სიჩქარისაგან უკუღმაცა — შიშველა ფეხს შეიმოსავდა ჩუსტითა და — ჰერი ბიჭო — დაეშვებოდა ჩალურისაკენ, სადაც მოსამსახურენი სუფევდნენ. იქ მუჯლუგუნს წაჰკრავდა საკერავზედ მთვლემარე წირპლიან გოგოსა, აქ თავში ჩაუტყაპუნებდა ძონძებში გახვეულ პატარა მურიან ბიჭსა, რომელიც მთქნარებით და ზარმაცად სწმენდდა საღამოსათვის ჯერ კიდევ წუხანდელ გაქონილს შანდალსა; აქ იმას გაუწყრებოდა — რაზედ? თითონ კნეინამაც არ იცოდა — რაზედ; აქ ამას გამოგილანძღავდა — რისთვის? — არც ეს იცოდა კნეინამა; დასწყევლიდა, დაჰქოლავდა, დასტუქსავდა — ერთის სიტყვით — მთელის ღამის ნაგუბარსა წამოანთხევდა ქვეშევრდომებზედ, — და მერე დაღლილი და დაქანცული შემობრუნდებოდა;
შემორბის დარეჯანი. ლამაზისეულს წაჰკრავს მუჯლუგუნს. 

დარეჯანი: აი, მეხი კი დაგეცა! აი შავი ქვა და ნაცარი ცხელი შენ თავს. შე არდასაცალებელო შენა. 

ლუარსაბი:  კაი ოჯახის ბურჯია, კაი მადლიანი დედაკაცია გმადლობ, ჩემო გამჩენო, რომ ამისთანა შემახვედრე. სად იყავ, შენი ჭირიმე, რომ ეგრე დაიღალე?
დარეჯანი:  როგორ თუ სადა, შენი ჭირიმე? ოჯახობაა, სახლია, კარია, თვალყურის ჭერა უნდა, შენ გენაცვალოს ჩემი თავი.
ლუარსაბი:  ეგრე, ჩემო დარეჯან, ეგრე გეთაყვანე! დედაკაცობაც ეგ არის და.
დარეჯანი:  მაშ?  ესე უნდა თვალგაფაციცებული დასტრიალებდე მოსამსახურესა, თორემ ჭამის მეტს არას
გააკეთებს. ბიჭებს მოვლა უნდა.
ლუარსაბი:  მაშ, მაშ!
დარეჯანი:  ბევრმა არ იცის, როგორ მოეპყრას.
ლუარსაბი:   მაშ, არ იცის, თორემ, რომ იცოდეს, კარგია, მაშ!
 დარეჯანი:  ხანდისხან ტყუილ-უბრალოდაც უნდა დასტუქსო. რომ გამოლანძღო კიდეც, ცუდი არ იქნება. აი, მე გავლანძღავ კიდეც, გავუჯავრდები, დავტუქსავ, დავწყევლი,  სულ რისთვის? იმისთვის, რომ შიში და კრძალვა ჰქონდეს, თორემ შენი მტერი!..
ლუარსაბი: ოღონდაც, შენი მტერი!.. ოღონდაც!..

დარეჯანი:  ეს გლეხები არიან: გაქირ ვირსავით თუ ერთხელ შედგა, მერე, თუნდა შვინდის სახრით მისდგე, ფეხს ვერ გადაადგმევინებ, თუ ადრევე დატუქსული არა გყავს.
ლუარსაბი:  ოღონდაც, დატუქსული უნდა გყვანდეს,  ოღონდაც, გაქირ ვირსავით შედგება.
დარეჯანი: არა, გეთაყვა, ეს, რაცა ვთქვი, ტყუილია?
ლუარსაბი: ტყუილი რად იქნება? მართალია. შენოდენა დედაკაცს სიზმარიც დაეჯერება.
(ორივე გაჩუმდნენ. ტახტზე გაგორდებიან. ლუარსაბმა ჭერს მიაბჯინა თვალები;  დარეჯანმა  წინდის ქსოვა დაიწყო).
ლუარსაბი:  დარეჯან, აბა, თუ ჭკვიანი დედაკაცი ხარ, გამოიცან, ა იმ ფიცარზედ რამდენი ბუზი ზის?
დარეჯანი: აბა სადა?
ლუარსაბი:  აი, ჭერის ფიცარზედ.
დარეჯანი:  რამდენია?  მაიცა, ჯერ დავთვალო.
ლუარსაბი:  ეგრე ხომ მეც გამოვიცნობ. აბა ისე გამოიცან, კაცობა ის იქნება.
დარეჯანი:  ისე გამოვიცნო? მაშ კარგი, ოცდაათი იქნება.
ლუარსაბი:  ოლოლო შენ, ვერ გამოიცან.
დარეჯანი:  მაშ რამდენია?
ლუარსაბი:  რამდენია? გითხრა? არა, არ გეტყვი.
დარეჯანი:  სთქვი, თუ იცი, რაღა.
ლუარსაბი:  თუ კაცი ვარ, ორმოცი უნდა იყოს. ოლოლო შენ, მე გამოვიცან.
დარეჯანი:  დიაღ, გამოიცან... დაგითვლია, როგორც იმ დღესა ჰქენი, ეგრე ხომ მეც გამოვიცნობ.
ლუარსაბი:  შენც არ მამიკვდე, ის კარგი მამა არ წამიწყდეს, რომ არ დამითვლია.
დარეჯანი: მაშ საიდამ იცი, რომ ორმოცია.
ლუარსაბი: საიდამ? იქიდამ, რომ გონება მაქვს.
დარეჯანი:  განა მე კი არა მაქვს გონება?
ლუარსაბი:  შენც გაქვს, მაგრამ კაცის გონებასთან დედაკაცის გონება როგორ მოვა? მე ვარაუდით მივხვდი, რომ ორმოცია.
დარეჯანი:  რომ არ იყოს ორმოცი?
ლუარსაბი: ჯარიმა გადამახდევინე.
დარეჯანი: მაშ დავთვალოთ.
(დაიწყეს  ბუზების თვლა).
დარეჯანი:  გამოიცნო?! დიაღ, გამოიცნო, გონება აქვს ამ ჩემ ბატონს და იმიტომ გამოიცნო.
ლუარსაბი:  გაფრენილან, თორემ ორმოცი იყო,  სწორედ გაფრენილან.
დარეჯანი: უფრო კარგი, თუ გაფრენილან, უფრო ცოტა არ უნდა დარჩენილიყო? მანდ ორმოცდაათზედაც მეტი არის ეხლა.
ლუარსაბი:  დალახვრა ღმერთმა.  ეგ ვეღარ მოვიფიქრე, ბიჭოს!.. თითქო ოთხჯერ დავთვალე.
დარეჯანი:  აკი არ დამითვლიაო.
ლუარსაბი: შენგან არ მიკვირს! რომ არ დამეთვალა, სოლომონ ბრძენი ხომ არ ვიყავ, რომ ისე გამომეცნო. როგორ არ დავთვალე, აი დალახვრა ღმერთმა, — შემცდარვარ, თორემ გაჯობებდი, აი, ჩემო სულიკო! მე და ჩემმა ღმერთმა, გაჯობებდი.
დარეჯანი:  აკი არ დამითვლიაო, შე ეშმაკო, შენა! 
ლუარსაბი: ხომ გაგიტყდი, შენი კუჭისა, სხვა რა გინდა?
დარეჯანი:  შენი სიცოცხლე და ბედნიერება, ჩემო ტურფავ! რა უნდა მინდოდეს სხვა.
ლუარსაბი: დარეჯან!.. დარეჯან!.. თუ გიყვარდე, ტურფას ნუ მეძახი.
დარეჯანი:  რატომ, შენი ჭირიმე? რატომ?
ლუარსაბი:  ჩემოდენა კაცს არ უხდება, შენ გეთაყვანე: ტურფას პატარა გოშიას ეძახიან, ეგ ძაღლის სახელია, აბა რა კაცის საკადრისია ეგ სახელი?
დარეჯანი:  მაშ შენ ჩემი გოშია არა ხარ? არა ხარ განა? მე შენგან ეგ პირველად მესმის. 

ლუარსაბი:  ჰო, გეთაყვა, ჰო, შენი გოშია ვარ, მაშ რა ვარ? (თავისთვის)  პირწყლიანი დედაკაცი არა ყოფილა ეს დალოცვილისშვილი,  მოლექსესავით რა ლამაზად მოაწყო ჩემი გოშიობა... რა ენის პატრონია!.. როგორ იხერხა?!
(დარეჯანს)  შენ იცი, ჩემი რა ხარ? სულის წიწმატი, გულის ტარხუნა, გონების, აბა რა ვთქვა? თუნდა მარილი იყოს. (კოცინის)

დარეჯანი: ავდგე, ავდგე ვივარჯიშო. მოვიმატე ამ ბიოლო დროს. 

ლუარსაბი: მიდი გეთაყვანე. (თავისთვის) კარგად არ ვთქვი, ის კარგი და სახელოვანი მამა ნუ წაგიწყდება? კარგი მოწყობა არ იყო? 
დათო! 

(შემოდის დათო). დათო! ხორცი ხომ ჩამოიტანე ბაზრიდამ?
დათო: დიაღ, შენი ჭირიმე.
ლუარსაბი: რა ნაჭერია?
დათო:  ჩალაღაჯი.
ლუარსაბი:  სამწვადედ?
დათო: სუკი ვიშოვე, შენი ჭირიმე.
ლუარსაბი: ბარაქალა, ჩემო დათო! თუ კაცმა დაივიწყა, ღმერთი არ დაგივიწყებს. შენ ჩემი მარჯვენა მკლავი ხარ, მაგარი მკლავი. (პაუზა. დათო თავს იფხანს, უხეიროდ იღიმება) მეზვრემ მწვანილი მოიტანა?
დათო: მოიტანა.
ლუარსაბი: ტარხუნა ხომ არის?
დათო:  გახლავს.
ლუარსაბი: კიტრი?
დათო: კიტრიც გახლავს.
ლუარსაბი: მაშ სახლი სავსე ყოფილა.
დათო: როდისა გხლებიათ ნაკლული, შენი ჭირიმე, რომ ეხლა იყოს?..
ლუარსაბი: ეგრე, ჩემო დათო!  ბარაქალა! თუნდ ნაკლული იყოს, უნდა სთქვა, რომ სავსეაო. შენ გამოცდილი კაცი ხარ, — ეს ყველაფერი იცი.
დათო: ამოდენა კაცი შენს ხელში ვარ და როგორ არ მეცოდინება, შენი ჭირიმე!
ლუარსაბი: ეხლა ერთი ეს ვიკითხოთ,  ურმები გაისტუმრე?
დათო: გავისტუმრე, შენი ჭირიმე! ეხლა თუნდ ორღობეებს იქნებიან გაცილებულნი.
ლუარსაბი: სად გაისტუმრე?
დათო: ყანაში, შენი ჭირიმე!
ლუარსაბი: რამდენია?
დათო: ოთხი საბატონო და ათი ბეგრისა.
ლუარსაბი: რატომ ბეგრისა ხუთმეტი არ არის?
დათო: ხუთმეტი ჩვენ კაცებში თავის გაჩენაში არ შებმულან, შენი ჭირიმე, და დღეს საიდამ იქნებოდა!
ლუარსაბი: ხუთმეტი უნდა ყოფილიყო, ვეჟო! რატომ არ არის? მე არ ვიცი, ხუთმეტი უნდა ყოფილიყო. როგორ იქნება? ბატონს სამსახური უნდა, მაშ მე ბატონი აღარ ვყოფილვარ!.. გაგონილა!.. ფიე! ხუთმეტი უნდა ყოფილყო. მე ვუჩვენებ იმათ, რომ მე ბატონი ვარ და ისინი ყმები არიან.
(ამ ჩხუბში დარეჯანი გამოდის აივანზედ. დათო გაკვირვებული უყურებს ლუარსაბს და გადის).

ლუარსაბი: გლეხკაცს ეგრე უნდა მოეპყრას ბატონიო,  ეგრე უნდაო, რომ ყოველ ცისმარა დღეს ეშინოდეს, თორემ, ღორის მკბენარსავით, რომ გლეხკაცი ფეხზედ დაისო, თავზედ აგაცოცდებაო. მაშ! შიში შეიქმს სიყვარულსაო. ძლივს არ გავისტუმრე ურმები,  ძლივს! დალახვროს ღმერთმა გლეხკაცი! ვეჟო, მინამ თავს არ დაადგები და კარგად არ დასჭყივლებ, ხელს კი არ გასძრავს და. გაგონილა! მე რომ არ ვყოფილიყავ, ყანა მინდორში დაგვილპებოდა.
დარეჯანი: ეგრე, შენი ჭირიმე, ეგრე უნდა. მას აქეთ, რაკი ევამ ადამი შეაცდინა, მას აქეთ ნაბძანებია ღვთისაგან, რომ ჩვენის ოფლით პური უნდა ვჭამოთ.

ლუარსაბი: ეგ თავადებზედ ხომ არ არის ნათქვამი, გლეხებზედ არის ნათქვამი, გლეხებზედ.
დარეჯანი:  მაშინ თავადები სად იქნებოდნენ?
ლუარსაბი: როგორ არა, იყვნენ: ჩვენი გვარი მაშინდელია.
დარეჯანი: რას ამბობ? ისე ჰლაპარაკობ, ასე გგონია, არა იცოდე-რაო. მაშინ ადამის და ევას მეტი არავინა ყოფილა და ადამი თავის თავზედ თავადი ხომ არ იქნებოდა?
ლუარსაბი:  მართლა, ეგ კი ვეღარ მოვიფიქრე. არა, გეთაყვანე, ის რა ხე იყო, იმათ რომ ხილი მოიპარეს?
დარეჯანი:  ხე ბოროტისა და კეთილისა.
ლუარსაბი: ეხლა აღარ არის იმისთანა ხე?
დარეჯანი: როგორ არა: ამბობენ, რუსთ ხელმწიფის ბაღში ერთი ოქროს ოთახიაო, იმაში არის, სულ იაგუნდის ფოთლები ასხიაო.
ლუარსაბი:  ზურმუხტისა იქნება.
დარეჯანი: ჰო, მართლა, ზურმუხტისაა, ზურმუხტიც ხომ ფოთოლსავით მწვანეა: დიაღ, ზურმუხტისაა, სულ ალმასები და იაგუნდები ასხია ხილის მაგიერად.
ლუარსაბი: ნეტავი მაჭამა, აბა გემო იმაში იქნება.
(ლამაზისეული სუფრის გაშლას იწყებს)
დარეჯანი: ძალიან კი მიგიშვებენ: ქვიშაზედ უმრავლესი ჯარი ახვევია თურმე.
ლუარსაბი:  მაშ ხონთქარს როგორ მოუპარვინებია?

დარეჯანი: აი როგორ: ერთი ფერია ყოფილა, ფერია არწივად გადაქცეულა, შეპარულა, მოუგლეჯია ერთი დიდი ალმასი, ჩაუყლაპავს და ისე გამოპარულა.

ლუარსაბი: წაუღია, წაუღია! რა ეშმაკი ყოფილა!
დარეჯანი: მაშ, წაუღია. მერე დედოფალი შებძანებულა, უნახავს, რომ ერთი დიდი ალმასი აკლია, მაშინვე რუსთ ხელმწიფისთვის შეუტყობინებია. რუსთ ხელმწიფე მაშინვე მიმხვდარა, რომ ეს ხონთქრის საქმეა და ომი დაუწყია. ის ომი ხომ დღესაც არ გადაწყვეტილა.
ლუარსაბი:  მაშ შერჩა, შერჩა?
დარეჯანი: ვინ იცის? ჯერ ომი არ გათავებულა.
ლუარსაბი:  ნეტავი მე მამეპარა.
დარეჯანი: ხომ დაგარჩობდნენ.
ლუარსაბი: რომ არ შევატყობინებდი: ჩავყლაპავდი და მუცელს ხომ ვერ გამიჭრიდნენ.
დარეჯანი:  გაგიჭრიდნენ კი არა, მეტსაც გიზამდნენ.
ლუარსაბი:  რა ეცოდინებოდათ, რომ მე მაქვს?
დარეჯანი: შენი ჭირიმე, მკითხავს ვერ იშოვიდნენ, რომ ეკითხნათ.
ლუარსაბი: მართლა, ეგ აღარ მომაგონდა. დაიცა, რა გითხრა: ადამმა რომ შეჭამა, ის რაღა იქნა?
დარეჯანი:  კუნძულელ ხელმწიფეს ზღვაში ეპოვნა თურმე და იმასა აქვს.
ლუარსაბი: აბა, დახე ღვთის სამართალსა! მე მეპოვნა, უფრო მადლი არ იქნებოდა?
დარეჯანი: მერე ვინ შეგარჩენდა? ორასი წელიწადია თურმე მაშრიყ-მაღრიბის ხელმწიფე სულ იმისათვის ებრძვის კუნძულელსა.
ლუარსაბი:  აქამდინ ვერ წაართო?
დარეჯანი: ვერა.
ლუარსაბი: პაი, პაი, პაი! ღონიერი არა ყოფილა ისიცა!..
დარეჯანი: მე კი არ ვიცი, რომ ღონიერი ყოფილა!.. ხელმწიფე და უღონო გაგონილა!
ლუარსაბი: ერეკლე მეფე რომ ყოფილიყო ეხლა, ის კი უთუოდ წაართმევდა, დიდ ვაჟკაცს ამბობენ.
დარეჯანი:  ის, რასაკვირველია, წაართმევდა, მაგრამ სად არის?
ლუარსაბი: ცოდო არ არის, ის ეხლა მიწაში ლპებოდეს და შენი მაზლი დავით კი ცოცხალი იყოს!
დარეჯანი: აბა, უყურე წუთის-სოფლის მუხანათობას! ეგ რა კიდევ, თამარ დედოფალი შავ მიწაში უნდა იყოს და შენი რძალი ელისაბედი კი მზეს უყურებდეს!
ლუარსაბი:  აბა, წუთის-სოფლის ანგარიში ეგ არის და...
ლამაზისეული: სადილი მზადაა. 

(ჭამა-სმა რიტუალის რანგში აყვანილი).

ლუარსაბი: გმადლობ შენ, უფალო, რათა განმაძღე მე! იღებს ღამის ქოთანს. ქოთნით ხელში:   კაცი ძირგავარდნილი ქვევრია! რომელსაც დღე-ყოველ უნდა ჩააყარო ხორაგი და ჩაასხა სასმელი, მაგრამ კიდევ მაინც ვერ აავსებ! (გადის ტახტის უკან, ჯდება ღამის ქოთანზე.იქიდან გადმოსძახებს დარეჯანს). 

ლუარსაბი:  ყველა-ყველა და ამაღამ ვახშმად რა გვაქვს?  დარეჯან! არ გეყურება, დედაკაცო? ამაღამ რა უნდა ვჭამოთ?
დარეჯანი:  რატომ რა უნდა ვჭამოთ, გენაცვალოს დარეჯანი! ღვთის წყალობა ბევრი გვაქვს.
ლუარსაბი:  მაინც?
დარეჯანი:  სადილიდამ დარჩომილი კაი ცივად ძროხა გვაქვს, კარგი ღორის სუკებია, კარგი...
ლუარსაბი:  უჰ, უჰ, უჰ! ეგ ღორის სუკები, შენმა მზემ, რადაც უნდა ჰღირს. სხვა? მე ამაღამ როგორღაც მადაზედა ვარ.
დარეჯანი:  ზურგიელიცა გვაქვს, ღვინოები რომ იყიდა, იმისი ფეშქაშია. ასეთია, რომ ქონი გასდის.
ლუარსაბი:  უჰ ეგეც კარგია. სხვა?
დარეჯანი:  ყველი, პური და კაი გული.
ლუარსაბი:  არც ეგ არის ურიგო, შენმა მზემ: ჩვენისთანა ვახშამი ხელმწიფესაც არ ექნება.
 „ღორის სუკები? შენმა მზემ, რომ კარგია!“
გაგორდებიან და სძინავთ. 

მთხრობელი: როცა სადილს უკან ლაზათიანად გამოიძინებდნენ ცოლ-ქმარნი, როცა საღამოზედ ნიავი ფრთას გაშლიდა და ბაღჩის ღობის გრძლად გამოწოლილი ჩრდილი ეზოს მოადგებოდა, მაშინ კნეინა დარეჯანი ერთ ბალან-გაცვივნულ ხალიჩას ჩრდილში გააშლევინებდა და დაბრძანდებოდა ხოლმე თავმომწონე პატარძალივით თავდახურული, წარბებ-აჭიმული და გამოპრანჭული. ლუარსაბიც, თავის განუშორებელ ჩიბუხით ხელში, ჩამოვიდოდა — და ქოშებით შიშველ ფეხებზედ, ხშირად წითელ პერანგის ანაბარას და უფრო ხშირად ლურჯ კალმუხის დარბაისლურად ჩატეხილ ქუდით, ბოლთასა სცემდა გრილოშია.
შემოდის ბაბალე. 

ბაბალე:  ქალბატონი ადღეგრძელა ღმერთმა. 

დარეჯანი: აი, ღმერთმა გაცოცხლოს, ჩემო ბაბალე!.. რასა იქ, ხომ კარგადა ხარ? 
ბაბალე:  რაღა რასა ვიქ, შენი კვნესამე! ჩვენებიანთ ვენახში ჩვენი კამეჩი შეპარულა, და მეველეებს დაუჭერიათ, ეხლა ორი დღეა ბაკში ჰყავთ დაჭერილი. ეხლა, შენი სახელის ჭირიმე, ამას გემუდარები, გვაპატივებინოთ, აგრემც ჩვენი ნათელ-მირონობა დღეგრძელობას მოგიმატებს, შენი კვნესამე!
დარეჯანი: რა? მითამ გამოვაშვებინოთ?
ბაბალე:  ჰო, შენმა მზემ, ეხლა ჩვენი ვედრება ეგ არის, ქალბატონო.
დარეჯანი:  როგორ იქნება, ჩემო ბაბალე? ეხლა, მართალია, შენ ჩემი ნათელ-მირონი ხარ, მაგრამ სოფელი აყაყანდება, ყველა მაგას მოჰყვება.
ბაბალე:  აგრემც ღმერთი ბატონის თავს გიდღეგრძელებს, და მაშინ, როგორც გნებავთ, დამსაქმეთ. აი ეხლაც, შენი კვნესამე, ერთი გაბმა აბრეშუმი მოგართვი, ღმერთი და თქვენი წყალობა თუ კიდევ შეგვაძლებინებს — კიდევაც თქვენი ყურმოჭრილი ყმანი ვართ.
(ბაბალემ  ამოიღო ერთი გაბმა აბრეშუმი და მიართო კნეინასა. კნეინამ გამოართო და ამოიდო ქვეშ). 
დარეჯანი:  ეგ რომ არა ყოფილიყო, განა ისე კი, რაც შემიძლიან, არ გაგირიგებდი! — ლუარსაბ! ლუარსაბ! 
ლუარსაბი: ლუარსაბი შორი-ახლო ბოლთასა სცემდა და ერთი-ორჯერ მსუნაგსავით მაცდურის თვალით გადმოჰხედა კიდეც მოხდენილ პატარძალსა.
(ლუარსაბი მოვიდა).
დარეჯანი:  ქა! ბაბალეს კამეჩი მეველეებს დაუმწყვდევიათ და გემუდარება — გამოაშვებინო.
(ლუარსაბმა შეხედა პატარძალსა, რომელმაც ჩვეულებისამებრ თავი იქით მიიბრუნა. ლუარსაბმა დააკრაჭუნა კიდეც თავისებურად კბილები სიამოვნების ნიშნად, მითამ-და სამაცდუროდ გაიღიმა).
ლუარსაბი: კამეჩიო!..
დარეჯანი: ჰო, კამეჩი,  აი ერთი გაბმა აბრეშუმიც მოგართვა.
ლუარსაბი: მაშ კარგი! დათო ბიჭო! დათო! 
შემორბის დათო. 

დათო: დიახ ბატონო. 

ლუარსაბი: ჩადი და უზბაშს უთხარი, ჩემი ნათლიდედის კამეჩი ეხლავ გამოუშვას, თორემ იქაურობას სულ მტვერს ავადენ.
დათო: დიახ ბატონო. 

(გადის). 

ბაბალე: აი, აგრემც ღმერთი მაგაზედ უფრო მეტს დიდებას და პატივს მოგცემს, აგრემც გაგაპატიოსნოს ღმერთმა, და ერთი კაი ვაჟიშვილი მოგცეს და მე ძუძუ მაწოებინოს, შენი კვნესამე, შენი, ბატონო და ქალბატონო!
დარეჯანი: ჰხედავ, ჰხედავ, რა რისხვა შეუთვალა, იქაურობას სულ ააწიოკებს.
ბაბალე: დიდება აქვს, შენ გენაცვალე, და იმიტომ.
დარეჯანი: ეგეც ხომ, მაგრამ ხმაც დიდი აქვს სოფელში გავარდნილი. აი, დავით, ჩემი მაზლი: იმას კაცად არავინ აგდებს.
ბაბალე: აბა, შენი კვნესამე, იმათ ფეხი სად მოუწვდებათ თქვენამდინ, ელისაბედიც მითამ თავადის-შვილის ცოლია და თქვენცა?
დარეჯანი: ახლა იმასა ჰკითხე ზოგი, იმისთანა დიდი-კაცი აქ არავინ არის.
ბაბალე:  უი, უწინამც დღე გაუქრება! გუშინ მეზობლიანთას გახლდი, იმათი გოგოც იქ მოვიდა. რაც იმან იმათზედ ილაპარაკა, ადამიანისაგან არ გაგონილა.
დარეჯანი: რა, გეთაყვანე, რა! 
ბაბალე:  რაღა რა? ისა, რომ საწყალ გოგოს თავისის თითებით მოგროვილის ფულით ერთი ჩითმერდინი უყიდნია, იმას უნახავს და წაურთმევია. ეხლა თურმე თავზედ იკრავს. გოგოს ცოდვით აღარა ვართ, ქალბატონის მზემა, ისე გულანატირად ჰლაპარაკობდა ბედშავი. მე ხომ თქვენის ფეხის ნატერფალიც არა ვარ, მაგრამ მაგას მეც ვითაკილებდი, მამა მიცხონდა!
დარეჯანი: უი! უი! დახე იმას, იმ წყეულს! ამას იქით როგორღა ამბობს, რომ თავადის-შვილის ცოლი ვარო. წართმევა არაფერი, ეგ, რასაკვირველია, ქალბატონის ნებაა: გოგოც ჩემია და ჩითმერდინიც; მაგრამ გოგოს ჩითმერდინის თავზედ შემოკვრა კი სწორედ თავლაფის დასხმაა. კუმ ფეხი გამოჰყო, მეც ნახირ-ნახირო. აი, მეხი კი დაეცა. ისიც, ამას იქით, ჩვენში ერევა, თავადის-შვილის ცოლი ვარო! სხვა არა უთქვამს-რა გოგოსა?
ბაბალე:  სხვა არა მოუხსენებია-რა.
დარეჯანი:  ნუ დამიმალავ, ჩემო ბაბალე! ხომ იცი მე შენი მწყალობელი ვარ, თუ უთქვამს კიდევ რამე — მითხარი.
ბაბალე: არაფერი არ უთქვამს, მამი-ჩემის ცხონებამ, თორემ, რომ ეთქვა, რად დაგიმალავთ.
დარეჯანი: რა ვიცი? იქნება გეშინოდეს-მეთქი.
ბაბალე:  თქვენისთანა მწყალობელი რომ კაცს სადმე ეგულებოდეს, იქ ვიღასი უნდა ეშინოდეს.
დარეჯანი:  მეც ეგ უნდა მეთქვა, ჩემო ბაბალე!
ბაბალე: მართალია, გლეხები გახლავართ, მაგრამ ჩვენც გვესმის ეგენი. ვისი უნდა მეშინოდეს, თქვენ აქა მყევხართ!
დარეჯანი:  მაშ სხვა არა უთქვამს-რა?
ბაბალე:  არა უთქვამს-რა, აგრემც ჩემზედ მიწა ნუ გენახოთ.
დარეჯანი:  იტყოდა.
ბაბალე: ის ერთი დედის-ერთა შვილი არ დამიმიწდეს, არა უთქვამს-რა.
დარეჯანი:  მართლა, შენი შვილი რასა იქს? 
ბაბალე:  რაღა როგორ არის, შენი კვნესამე, ქალბატონო! ავად შენი მტერი გვყვანდეს, ავად მე ისა მყავს. რა არ ვუყავი: ბალახებში არ ვაბანე, არ შევალოცვინე, შანები არ შევაბი, მაგრამ ვერაფერმა ვერ უშველა, აგრემც არა ეშველოს-რა შენს მტერსა! თქვენთანაც კი მომასწავლეს, ვითამც თქვენ უებარი ლოცვა იცოდეთ, — მიშველეთ რამე, აგრემც მაგიერს ღმერთი გადაგიხდით.
დარეჯანი:  მე მარტო შაკიკის ლოცვა ვიცი და დასუნთქვილისა. განა შენი შვილის სენი — შაკიკია?
ბაბალე: ჰო, თქვენმა მზემ, შაკიკი გახლავთ. ლამის თავი გაუხეთქოს.
დარეჯანი: გოგო, ლამაზისეულო! 
ლამაზისეული: დიახ ქალბატონო. 

დარეჯანი: წადი, საწერკალამი და ქაღალდი, ქეჩის ქვეშ რომ ნაბარათევია, ჩამომიტანე. მე დაგიწერ ლოცვას, ჩემო ბაბალევ, დაწერილი ქაღალდი იმ მხარეს დააკარ, რომელიცა სტკივა, ეგრე იყოს ორი-სამი დღე, თუ შაკიკია — გააქარწყლებს მაშინვე.

ძაღლის ყეფეა. შემოდის ელისაბედი. 

დარეჯანი: დარეჯანი ფეხზედ წამოდგა. მობძანდით, ჩემო რძალო! ძლივს არ მოგვიგონეთ!
ელისაბედი: შენმა სიცოცხლემ, მოცლა არა მაქვს. ეს ისაო, ეს ესაო, სახლია, კარია, ხომ მოგეხსენებათ.
დარეჯანი: აქეთ მობძანდით, აქეთ უფრო უბერავს. 
ელისაბედი: სულ ერთია.
დარეჯანი: სხვა, როგორა ბძანდებით, ჩემო რძალო? ჩემი მაზლი დავითი ხომ კარგად სუფევს.
ელისაბედი: კარგად გახლავთ.
დარეჯანი: შინა ბძანდება?
ელისაბედი:  აბა ამისთანა დროს კაცი შინ დადგება, მამულის და მოსავლის პატრონი?  ყანაშია, ეს ორი დღეც იქნება. 
დარეჯანი:  რასაკვირველია, ვისაც კაცი არა ჰყავს და არ აბადია, — რომ ჩააბაროს სახლის პატრონობა, და ვინც ასე გაზრდილა პატარაობითვე — რომ არც მზე დასიცხავს და არც ავნებს, ის შინ არ დადგება, ჩემი ლუარსაბი მაგას ვერა იქს.

ელისაბედი:  განა მაგაზედ მოგახსენე!
დარეჯანი: მეც განა მაგაზედ მოგახსენე! მე მარტო ეს უნდა მეთქო, რომ ჩემს ლუარსაბს ჯერ ისე არა გასჭირებია-რა, რომ გლეხობა ჩაიდინოს.
ელისაბედი: გლეხობა ჩაიდინოსო!.. რას ბძანებთ, ჩემო რძალო? არა, თქვენმა მზემ! ვინც მოსავლის დროს შინ არა დგება, განა იმისაგან, რომ გაჭირებულია, ან გლეხობა ჩაიდინოს და მესვეურსავით მკაში ბეგრის ხალხთან ოფლი იწუროს? თქვენც არ მამიკვდეთ. აი, თუნდ თქვენი მაზლი,  განა გლეხია, ან გლეხობას იდენს, რომ ყანაშია? სულაც არა, თქვენმა მზემ! მუშები იქა მკიან და იმას კი, როგორც შეჰფერის თავადიშვილის პატიოსნებასა, ხელზედ ლამაზი ნაგეში მიმინო უზის და ნადირობს. გუშინ საღამოზედაც, ჯერისთვის რომ ბიჭი ამოვიდა, ერთი აბგა მწყერი გამოეგზავნა. რა სათაკილოა, თქვენი ჭირიმე, მეფეები ნადირობენ და იმისთვის რა სათაკილოა!..
დარეჯანი:  არა, თქვენმა მზემ, ჩემო რძალო, მე ჩემს მაზლზედ არ მომიხსენებია. ისიც ლუარსაბის ძმა არ არის, ერთის სისხლისა და ხორცისა? განა არ ვიცი, რომ სხვებსავით ხელებს არ დაიბებრებს ნამგლის ჭერითა და არც ამ პაპანაქებაში დაისიცხება? განა არ ვიცი, ნამდვილის სისხლის თავადიშვილი ამას ვერ აიტანს, — და, სწორედაც მოგახსენო, არც საკადრისია: თავადს — თავადობა უნდა ეტყობოდეს და გლეხს — გლეხობა.
ელისაბედი: მართალი ბძანებაა, თქვენმა მზემ!
დარეჯანი:  არა და, რომ არ იქნება: მთა და ბარი ვის გაუსწორებია?
ელისაბედი: არავის, თქვენმა მზემ, ღვთის ბძანებას ვინ წაუვა?
(ლამაზისეულს საწერ-კალამი მოაქვს). 
დარეჯანი: რა დაგემართა აქამდინ?  ის კიდეც წავიდა. 

ლამაზისეული: ჯერ კიდევ აქ გახლავთ, ჩალურშია თაფლუასთან. 

დარეჯანი: მაშ კარგი.  (დაიწყო წერა). 

მოვიდა ლუარსაბი.

ლუარსაბი: როგორა ბძანდებით, ჩემო რძალო? ჩემი ძმა  დავითი ხომ კარგად სუფევს.
ელისაბედი: კარგად გახლავთ. თავად როგორ გიკითხოთ? 

ლუარსაბი: კარგად გახლავართ. ( დარეჯანი ლოცვას წერს. ელისაბედს ვერ გაურკვევია რას წერს და ერთი სული აქვს გაიგოს. ამაოდ).
მთხრობველი: 

მშვენიერს სურათს წარმოადგენდა ეს კრება. აღვწერ, თუ კი შევიძელ ჯერ გოგოდამ დავიწყოთ.
ქართულის მასწავლებელი დაფაზე წერს „ლამაზისეულის დახასიათება“. 

მთხრობელი: „სასაცილო რამ იყო ეს ლამაზისეული: ერთი რაღაც უშნოდ ჩასუქებული, ჯმუხი, ჭუჭყიანი, ტანზედ ეცვა ხამის ჩითის კაბა, ჭუჭყისაგან ვერ გაირჩეოდა — რა ფერისა იყო; კალთები აქა-იქ გამომწვარი ჰქონდა ზამთარში ცეცხლთან ახლო გდებისაგან, ბოლოები სულ მომპალი და შემოფხრეწილი ჰქონდა; დახეულებიდამ გამოჩანდა ერთი რაღაც დამპალის საბნის ნაგლეჯი, კაბის ქვეშა გარშემო ჩამოკიდებული, მითომ და იუბკაა. აი, მეხი კი დაგეცა! ამასაც კი სდომებია იუბკა! თავზედ ეკრა შიგა-და-შიგ ამოფლეთილი ჩითმერდინი, ქალბატონის გამონაცვალი. იმ ამოფლეთილებში მუთაქის მატყლსავით დასორსვლილი შავი — უკაცრავოდ არ ვიყო — წილიანი და დაუვარცხნელი თმა მუჭა-მუჭად ამოშვეროდა. ქუსლებ-დახეთქილი, მუგუზალსავით შავი ფეხები, წენგოსაგან შეღებილი ხელები, ცხვირ-პირი ქვაბების მურით მოთხუპნული — აი, ამ-გვარი იყო ის ცხოველი, რომელსაც დარეჯანი „ლამაზისეულს“ ეძახდა“
დარეჯანი მორჩება წერას. აწვდის ლამაზიეულს). 

დარეჯანი: როგორც გითხარი, ისე მოიქეცითქო.  (ელისაბედს).  პურის მოსავალი როგორი გაქვთ წელს?
ელისაბედი:  თქვენმა მზემ, შარშანდელზედ ცოტა. თქვენს მაზლს ოც-და-ათის ურმის იმედი აქვს. 
დარეჯანი:  ეგ, ბატონო, კაი მოსავალია. ოც-და-ათი ურემი ხუმრობა არ არის; ჩვენც მოგვივა მაგდენი, მაგრამ ჩვენ ერთი ორად მეტი ნახნავი გვქონდა თქვენზედა.
ელისაბედი: რას ბძანებთ, ჩემო რძალო, ჩვენზედ მეტი თქვენ რად გექნებოდათ. ჩვენ დიდი ნახნავები გვქონდა წელსა.
დარეჯანი:  რად გექნებოდათო? ჩვენ მკათათვის ნახევარში გუთანი გატანილი გვქონდა, თქვენ კი ენკენისთვეშიაც არ გაგეტანათ.
ელისაბედი: არა, თქვენმა მზემ, ჩვენ თქვენზედ ადრე გავიტანეთ. ჩვენ დიდი ნახნავები გვქონდა.
დარეჯანი:  აი, ბატონო, თუნდ ლუარსაბსა ვკითხოთ. ეგ კაცია, მაგას უფრო ეცოდინება. ლუარსაბ! .
ლუარსაბი:  რაო? 
დარეჯანი:  შენი რძალი ამბობს, რომ ჩვენ ამათზედ ნაკლები ნახნავები გვქონდაო წელსა.
ლუარსაბი: ეჰ, რას ამბობ, ჩემო რძალო! წელს ოთხი თქვენოდენა ნახნავები მქონდა, რას ბძანებთ!.. ჩემოდენა მოსავალი კახეთში ორს არ მოუვა, ქართლშიაც ბევრს არ მოუვა.  ფიე! ნახნავი იყო, რომ ჩემი იყო. შარშან ვენახისა არ იყოს, ჩემოდენა ღვინო კახეთში ორს არ მოუვა. ქართლში ხომ ნახევრის ნახევარიც არ მოუვათ. მაშ! თუ ეს მართალი არ იყოს, საიდამ ვცხოვრობ ეგრე მეფურად? საიდამ? ლევანსავით ურმებს ხომ ქირაზედ არა ვგზავნი, თავადიშვილის სისხლს ხომ არ შევირცხვენ! თავადიშვილი ვარ, კაი ოჯახის და გვარის შვილი.
ელისაბედი: მართლა, ჩემო მაზლო, ლევანი ქირაზედ ურმებს ატარებს?
ლუარსაბი:  მართლა, მაშ! ის შერცხვენილი, გვარის დამამცირებელი ისა!
დარეჯანი:  ნიკოლოზიც ატარებს თურმე.
ლუარსაბო:  მაშ?!
ელისაბედი:  უი, ლაფი დაესხათ თავზედ. კარგი გვარის მასახელებელი ისინი ყოფილან.
დარეჯანი:  ნეტავი თავადიშვილი მაინც არ იყოს! 
ლუარსაბი: ეგ არის და, რომ თავადიშვილია!  თავადიშვილი რომ არ იყოს, ჯანი გავარდეს.   ეგა მკლავს, რომ თავადიშვილია. ძალიან არ წახდა ხალხი, თქვენი ჭირიმეთ! ამასაც შევესწარი, რომ თავადიშვილი ქირაზედ ურმებს ატარებს!

დარეჯანი: მ ერე რა დედ-მამის შვილი.
ლუარსაბი: ეგა სთქვი და.
ელისაბედი: კაცმა ეგრე როგორ უნდა დაკარგოს პატივი.
ლუარსაბი:  ამას იქით გლეხი და თავადი რით უნდა გაირჩიოს. გლეხიცა გზავნის ურმებს ქირაზედ და თავადიშვილიცა, ისიც ქირითა სცხოვრობს და ესეცა. რით უნდა გაირჩიოს? .
ელისაბედი:  არაფრით, თქვენმა მზემ.
დარეჯანი:  ოღონდაც, რომ არაფრით.
ლუარსაბი: მშიერი რომ ვკვდებოდე, მშიერი, და ასი ურემი მებმებოდეს, მე მაგას არ ვიკადრებდი, თავი არ მომიკვდება. შენა, ჩემო რძალო?
ელისაბედი: უი, უწინამც დღე გამქრობია. ვიკადრებდი კი არა, მე ჩემის ხელით თავს მოვიკლავდი. ოხრად დამრჩეს ქირით შემოტანილი ქონება. რა თავადიშვილის საქმეა.
ლუარსაბი: შენა, დარეჯან? 
დარეჯანი: არც მე.
ლუარსაბი:  მაშ არც მე!  არა, დრო ძალიან გამოიცვალა, ჩემო რძალო!  ხალხი წახდა, სისხლი მოითხარა. აბა ჩვენ დროს ვინ მოიფიქრებდა, რომ თავადიშვილს თავი შეერცხვინა და ურემი ქირაზედ ეტარებინა. ქვით არ ჩავაქვავებდით? თავზედ ლაფს არ დავასხამდით? მაგრამ ეხლა? დასწყევლოთ ღმერთმა — სირაჯობენ კიდეცა!.. გაგონილა? თავადიშვილების სირაჯობა! ოჰ, ღმერთო, რატომ წარღვნა არ მოვა?  ეხლა ისღა აკლიათ, ადლი ამოიჩარონ იღლიაში, სოფელ-სოფელ იარონ და „სავაჭრო, სავაჭრო“ იძახონ.
ელისაბედი:  მაგასაც იქმონენ, თქვენმა მზემ,  მე კი ღმერთმა ნუ შემასწროს იმ დროსა და!
ლუარსაბი:  იქმონენ, თავი არ მამიკვდება, იქმონენ,  წახდა სისხლი, მოითხარა.
დარეჯანი:  მართლა რომ წახდა.
ელისაბედი: ი, მაგალითად, გუშინ ზაქარიას ცოლს რა უქნია?  იცით რა უქნია? ბიჭს გაუჯავრებია... ზაქარიას ცოლი ხომ ანჩხლია?
დარეჯანი: მერე რა-რიგი! საშინელი! .
ელისაბედი: ბიჭს გაუჯავრებია,  გამოსდგომია, წაუძვრია ფეხიდამ — ჩუსტი ყოფილა თუ ქოში — ქოში იქნებოდა — ამდენი უცემია, რომ დაუოსებია თურმე.
ლუარსაბი:  არა, თუ ღმერთი გწამს? 
ელისაბედი:  თქვენმა სიცოცხლემ!
ლუარსაბი:  ეს რა მესმის, თქვენი ჭირიმეთ! იქნება პატარა ბიჭსა სცემა?
ელისაბედი: კიდეც ეგ არის, რომ არა. პატარა ბიჭს რომ სცემოს, ეგ არაფერი: აი, მეცა ვსცემ ხოლმე.
დარეჯანი: მეცა, თქვენმა მზემ, პატარა ბიჭი და გოგო სულ ერთია. როგორც ქალბატონმა რომ გოგოსა სცემოს, არ დაიძრახება, ისე პატარა ბიჭს რომ სცემოს, არაფერია.
ელისაბედი:  რასაკვირველია, პატარა ბიჭის ცემაზედ ვინ დაიძრახება. ის კი ვაჟკაცი კაცი გხლებიათ, აბა ქალი რომ ვაჟკაცს შეებას, — ვერაფერია, თქვენმა მზემ.
ლუარსაბი:  დიდება შენდა, ღმერთო ჩემო, ეს რა მესმის, თქვენი ჭირიმეთ: დედაკაცმა ისე თავზედ ხელი უნდა აიღოს, რომ ვაჟკაცსა სცემოს? ცემა არაფერია, მაგაში ბატონს ვინ დასძრახავს, — იმისი ბატონი არა ვარ, რომ მინდა ვცემ, მინდა არა, — მაგრამ კაცმა კაცს უნდა სცემოს, დედაკაცისაგან რომ არა თქმულა! რომ არ გაგონილა! აი, გოგო ჰყავს, გოგოს რამდენიც უნდა სცემოს, ეგ საკადრისია, კაცს კი... ღმერთო დამიხსენ ქვეყნის ცოდვისაგან.
ელისაბედი: ეგ რა კიდევ... 
( ჩაი მოართვეს).
დარეჯანი: სიტყვა კი არ დაივიწყოთ, ჩემო რძალო,  ჩაი მიირთვით.
(ჩაი ჩამორიგდა. ელისაბედმა მოსვა ცოტა თუ არა, ისევ დაიწყო გაწყვეტილი სიტყვა).

ელისაბედი: იმას მოგახსენებდით: იმ წუწკს ნიკოლოზს, იცით, რა უქნია? თავის მოახლისათვის არშიყობა დაუწყია. ერთხელ ბინდი ყოფილა, (დარეჯანს წასჩურჩულა) ბიჭებს დაუნახავთ, ქალბატონისთვის შეუტყობინებიათ, ის საწყალი ქალიც მისულა და გულს შემოჰყრია. აი, ბატონო!..
დარეჯანი:  მართლა?

ელისაბედი: თქვენზედ მიწა არ მენახოს! მე ის საწყალი ქალი მეცოდება, თორემ ნიკოლოზს თუნდა თავშიაც ქვა უხლია.
ლუარსაბი: საშინელ დროებას არ შევესწარით, თქვენი ჭირიმეთ!  სწორედ მეორედ მოსვლა მოახლოვდა: ვაჟო, ქალს — ქალობა აღარ ეტყობა, კაცს — აცობა. ტყუილად კი არ მოგვეჩვენებიან ეს კუდიანი ვარსკვლავები, ერთი ღვთის რისხვა რამ უნდა მოვიდეს. რომ არ გაგონილა ყურით და ენით არა თქმულა ქალისაგან ვაჟკაცის გალახვა და ქმრისაგან ეგრე აშკარად მაგისთანა ამბები! სირცხვილი აღარ არის ეხლანდელ დროში. პირში წყალი გაგვშრობია.
დარეჯანი:  რა, ისე ჩუმად მოეხდინა მაინც იმ სულის მტერსა, კიდევ არაფერი იქნებოდა.
ლუარსაბი:  ჩუმად რომ მოეხდინა, ვინ რას იტყოდა? განა უწინ კი არ იყო მაგისთანა ამბები, ხორციელები არ იყვნენ თუ? მაგრამ უწინ სულ დაფარული იყო, ისე დაიჭერდნენ საქმეს — რომ ხორციელ ადამიანს არ გააგებინებდნენ, — ბევრი მაგისთანაები მომხდარა უწინაც, მაგრამ აბა ერთი შეგიტყვიათ რამე? სულ ისე ჩუმად და გონიერად იცოდნენ უწინ ყველაფერი, ამიტომ რომ პირში წყალი ჰქონდათ. ეხლა, ბატონო, არაფრისა აღარ ჰრცხვენიანთ. ნამუსი აღარ არის, არა, წახდა ქვეყანა.
დარეჯანი:  სწორედ მეორედ-მოსვლის ნიშნებია.
ელისაბედი:  სწორედ. აი, ერთი კიდევ რა შევიტყე. გოგო  დაითხოვეთ, მოგახსენებთ.
(ლამაზისეული გაუშვეს). 

ელისაბედი: (ჩუმად)  ამ წინაზედ რომ კუდიანი ვარსკვლავი ამოვიდა, ხომ გახსოვთ?
ლუარსაბი და დარეჯანი: დიაღ.
ელისაბედი: იმ დღეს თურმე გველეშაპი გამოსდგომოდა მზესა,  ისიც ხომ გაიგეთ?
ლუარსაბი და დარეჯანი: დიაღ, დიაღ, გავიგეთ! 
ელისაბედი:  იმ კუდიან ვარსკვლავზედ და გველეშაპზედ სომხების ტერტერებს თავიანთი კარაბადინი გაუშლიათ და უთქვამთ, რომ  თავადიშვილებს ყმები ჩამოერთმევათო.
ლუარსაბი:  ვაი შენს ლუარსაბსა! ეგ რა სთქვი, რა? აკი მოგახსენეთ, ბატონებო, რომ წარღვნა უნდა მოვიდეს-მეთქი. აი, ღვთის წყრომა! სულ ჩვენისავე ცოდვებისაგან მოგვევლინა. მამა-ჩემი ზაალ ნუ წამიწყდება, რომ წავალ, ზაქარიას ცოლსაც, ლევანსაც, ნიკოლოზსაც წიხლ-ქვეშ გავიგდებ, რომ ეს ამბავი სულ იმათი უნარია. კიდევ ატარონ ქირაზედ ურმები!
დარეჯანი: რაზედ გაცხარდი, შენ გეთაყვანე!  სომხების კარაბადინს როგორ უჯერებ! შარშანწინ კი არა სთქვეს, რომ დედამიწა ხარის რქაზედა სდგას. იმ ხარს ერთი რქა მოსტეხია და ქვეყანა უნდა გადაბრუნდესო, მაგრამ ტყუილი კი გამოდგა. გარეჯელ მკითხავს ეთქო, რომ არც რქა მოსტეხია და არც არაფერიო.
ლუარსაბი:  მართლა, ეგ კი აღარ მომაგონდა.  ჭორი იქნება. აბა, გეთაყვა, მეფის ერეკლეს ნაბოძებს სომხის კარაბადინის სიტყვით ვინ წამართმევს? თუნდ ეგ არ იყოს, რიღას თავადიშვილი ვიქნებით, თუ ყმაც არ გვეყოლება: კარაბადინი კი არა, სოლომონ ბრძნის წიგნიც რომ იყოს, არ დავიჯერებ. ან რა დასაჯერია?
ელისაბედი: რასაკვირველია, დასაჯერი არ არის, მაგრამ გლეხობაში ეგ ხმა გავარდნილა,  ეგ ცუდია, თქვენმა მზემ.
ლუარსაბი:  ხმა გავარდნილა, მე ვიცი, თათქარიძობას წამართმევენ! შარშან კი არ იძახდნენ, რომ საიქიოს ბატონები ყმებად შეიცვლებიანო, ყმები ბატონებადაო, — ვენაცვალე ღვთის მადლს, იქაც ისე არიანო ბატონი ბატონადა, ყმა ყმადაო, როგორც აქა. ინგლისის ხელმწიფეს ბარათი ჩამოუგდიაო ფრანგის ხელმწიფისათვის, რომ „ნუ გეშინიანო, მეცა და ჩემ დიდკაცებსაცაო აქ უფრო დიდი პატივი გვაქვსო, მინამ მანდაო. ნუ დაიჯერებო, რასაც მანდ ყბედობენო“.
დარეჯანი: რასაკვირველია, ეგ აგრე იქნება: ბატობ-ყმობა ღმერთს დაუწესებია და თითონვე ღმერთი რად მოშლის? ვენაცვალე ღვთის დიდებასა! 
ელისაბედი:  უფლისა უფალსა და კეისრისა კეისარსაო, სახარებაში სწერია: კეისრები ჩვენა ვართ. .
დარეჯანი:  მართალი ბძანებაა, ჩემო რძალო! სახარების სიტყვას ვინ წაუვა? 
ელისაბედი:  არავინ, თქვენმა სიცოცხლემ! ( წამოდგა შინ წასასვლელად)  მშვიდობით ბძანდებოდეთ!
ლუარსაბი:  მშვიდობით, ჩემო რძალო! ბიჭებში კი ხმა გააგდეთ, რომ ტყუილია-თქო.
ელისაბედი:  თქვენც რომ ეგრე ჰქმნათ, ცუდი არ იქნება: გლეხები არიან, მალე დაიჯერებენ ტყუილსაც და მართალსაც. მშვიდობით. (გადის)

დარეჯანი: ღმერთო, რა მეჭორეა!.. რა ენაჭარტალაა!.. .
ლუარსაბი:  ის რა მოიგონა, თქვენი ჭირიმეთ, ყმები უნდა ჩამოგვერთოსო! 
დარეჯანი:  შენ ხომ მაშინვე დაიჯერე!
ლუარსაბი: კარაბადინმა სთქვაო, მოდი და ნუ დაიჯერებ. ის კი, ღვთის წინაშე, არ მომაგონდა, რომ გარეჯელ მკითხავს ბევრჯერ გაუცრუებია სომხური კარაბადინი.
დარეჯანი: გონება სადა გქონდა?
ლუარსაბი: ეჰ, შე დალოცვილო! აქა მქონდა, მაგრამ ვერ მომაგონდა. სულ რომ მაგონდებოდეს, რაც გამიგია, მეტი რაღა მინდა: სოლომონ ბრძენი ვიქნებოდი. თუნდ ეგ არ იყოს, ქვეყანაზედ რა ვიცი რამდენი ეშმაკის მანქანებაა, ეგეც იქნება ერთი იმათგანი იყოს. ვეჟო, ცოდვილ ქვეყანაზედ რა არ მომხდარა ჩვენის ცოდვებისაგან? ეგეც შეიძლება, რომ მოჰხდეს, მაგრამ სიფრთხილეს თავი არ ასტკივდებაო, ნათქვამია; ხმა გავაგდოთ, რომ ტყუილია.
დარეჯანი:  რასაკვირველია, ცუდი არ იქნება, ჩვენ მაგითი რა დაგვაკლდება?
ლუარსაბი:  არაფერი, შენმა მზემ, — ეხლავ დავუძახებ დათოსა და ვეტყვი. — დათო, დათო! 
დათო:  ბატონო!  ეხლავ გიახლებით.  რას გვიბძანებთ?
ლუარსაბი: იმას, რომა, ყმები ჩამოგვერთმევაო რომ ამბობენ, ტყუილია. გესმის, თუ არა? ყველას უთხარი, რომ ტყუილია. ხელმწიფეს მოუწერია, რომ დავარჩობ, ვინც იტყვის, რომ ეგ მართალიაო, ვინც გუნებაში მაგას გაიტარებსო. გაიგე?
დათო:  გავიგე, შენი ჭირიმე! განა მაგას ვინა ჰფიქრობს? აი, რაღაც გოგო-ბიჭები მიჰქარავენ, შენი ჭირიმე, იმათ ვინ დაუჯერებს. წვრილფეხობის სიტყვა რა დასაჯერია? იყბედებენ და დაჩუმდებიან.
ლუარსაბი: ეგრე სთქვი ხოლმე სხვაგანაც, ჩემო დათო! ან რა კარგი იქნება თქვენთვის, რომ ჩვენ არა გყვანდეთ.
დათო: შენი მტერი ყოფილა, ჩვენ ვიქნებოდით, შენი ჭირიმე!
ლუარსაბი:  რაც უნდა იყოს, მამასავით გპატრონობთ.
დათო:  დიაღ, შენი ჭირიმე! სწორედ მამა ბძანდებით და ჩვენ შვილები ვართ. თუ ხანდისხან გაგვიწყრებით, აგვიკლებთ, წაგვართმევთ, — ეგ რა? სულ ჩვენის სიკეთისათვის არის ხოლმე, განა მამა შვილს არ გაუწყრება?
ლუარსაბი: ოღონდაც, რომ გაუწყრება, მაგრამ შვილი ისევ შვილია, მამა ისევ მამაა ხოლმე.
დათო: მართალი ბძანებაა. სხვას არა აქვს მაგის გაგება, ამბობს, რომ რაც ჩემია — ჩემი უნდა იყოს, ბატონი რად უნდა გვართმევდესო. ის კი არ იციან, რომ თუ ბატონი ართმევს რასმეს, სულ იმათისავე სიკეთისათვის ართმევს. ხომ მოგეხსენებათ, გლეხკაცი რეგვენია.
დარეჯანი:  ოღონდაც რეგვენია, მაშ ბატონი რისა არის, თუ არ დასტუქსავს, არ წაართმევს? თუნდ ეგ არ იყოს: უცხო ხომ არ ართმევს, ისევ თავისივე ბატონია.
დათო:  მართალი ბძანებაა. მამაა, უცხო რად იქნება? 
ლუარსაბი:  დიდი და პატარაობა სად არ არის?  აი, თუნდ თითებზედ დაიხედე: ერთი დიდია, მეორე პატარა. რისთვის? ამისთვის, რომ ღმერთს აგრე გაუჩენია, დიდი და პატარაობა ყველგან უნდა იყოს. აბა, დაიხედე!
დათო: განა არ დამიხედნია, შენი ჭირიმე! დიდიც არის, პატარაც, მაგრამ, დაილოცა ღვთის სამართალი, ისე გაუჩენია, რომ ერთმანეთს არ უშლიან.
ლუარსაბი:  მაშ! ყველგან არის დიდი და პატარაცა, ეხლა როგორ იქნება, რომ ჩვენში არ იყოს. ან რა დასაჯერია? დათო:  ვისაც თავში ტვინი აქვს, აკი არ იჯერებს, შენი ჭირიმე, ვინც უტვინოა — ისინი მოგახსენებენ, რომ მართალიაო.
დარეჯანი:  როგორი მართალია?  ხელმწიფისათვის ან ჩვენ რა დაგვიშავებია, რომ ყმები ჩამოგვერთოს, ან თქვენ რა შეგიმატებიათ, რომ გაგააზატონ. ეს როგორ ვერ მოიფიქრეთ?
დათო:  მითამ მოგახსენებენ, შენი ჭირიმე, ჭკვიან კაცებს დაუწერიათო, რომ ქვეყნისათვის კარგი იქნებაო. ტყუილი უნდა იყოს.
ლუარსაბი:  ტყუილია, მაშ რა არის? აბა, რომელი ჭკვიანი კაცი იტყოდა მაგას, თუ არ იუდას კერძო?
დარეჯანი: აი, მეხი კი დავაყარე იმისთანა ჭკვიანსა! 
ლუარსაბი:  თუ ეგ მართალია, გარეჯელ მკითხავს იცი რა უთქვამს? 
დათო:  არა, შენი ჭირიმე! რა მოგახსენათ?
ლუარსაბი: ისა, რომ ტყუილიაო.
დარეჯანი:  აბა, იმისთანა გულთმისანს მოდი და ნუ დაუჯერებ.
დათო: მე ეგ ადრევე ვიცოდი, შენი ჭირიმე, რომ ტყუილია, აბა უბატონოდ რა ხეირი დაგვეყრება? უპატრონო საყდარსაო ეშმაკები დაეპატრონებიანო, გლეხები იტყვიან ხოლმე. ჩვენც ეგრე მოგვივა. ეხლა ამითი გვატყუებენ თავადებსაც და გლეხსაც, რომ ქვეყნისათვის კარგი იქნებაო, თორემ რა დასაჯერია?
ლუარსაბი:  თუ მე არ ვიქნები, ქვეყანა თუნდ ძირიანად ამოვარდნილა, თუნდ ბოდბელისა არ იყოს — „ქვა ქვაზედაც ნუ იქნება“,  ქვეყნისათვის კარგი იქნებაო! თუ მე და შენ არ ვიქნებით, ქვეყანა რად გვინდა? ჯანიც გავარდნია. არა, დათო?
დათო: დიაღ, შენი ჭირიმე! სულ ტყუილია. მე ბევრისათვის მითქომს, რომ ტყუილია, და როდი მიჯერებენ.
ლუარსაბი: შენ უთხარი, რომ თითონ ბატონმა თავის პირით მიბძანა-თქო, მაშინაც არ დაიჯერებენ? 
დათო:  მაშინ კი რაღა ეთქმით, შენი ჭირიმე!
ლუარსაბი: ეგრე, ჩემო დათო! ყველას უთხარი.
დათო:  ბატონი ხარ, მაშ გიახლოთ?
ლუარსაბი:  წადი. (დათო გადის)
დარეჯანი: არა, გული დააჯერა, რომ ტყუილია.
ლუარსაბი: ჭკვიანი კაცია, დააჯერებდა.
ლამაზისეული: ვახშამი მზადაა. 

(ჭამა-სმის რიტუალი). 

 ლუარსაბი: გმადლობ შენ, უფალო, რათა განმაძღე მე! იღებს ღამის ქოთანს. ქოთნით ხელში:   კაცი ძირგავარდნილი ქვევრია! რომელსაც დღე-ყოველ უნდა ჩააყარო ხორაგი და ჩაასხა სასმელი, მაგრამ კიდევ მაინც ვერ აავსებ! (გადის ტახტის უკან, ჯდება ღამის ქოთანზე.იქიდან გადმოსძახებს დარეჯანს). 
ლუარსაბი:  ესეც ვახშამი, ღვთის მადლით, გადავაგორეთ, ეხლა ხვალინდელ დღისათვისაც ვიფიქროთ. ხვალაც ჭამა გვინდა, დალოცვილს ღმერთს ეგრე გაუჩენია კაცი. ხვალ რაღა ვჭამოთ?
დარეჯანი:  ხვალ?..  ხვალ? დაიცა ერთი მოვიგონო... ხვალ? არტალაზედ როგორა ხარ?
ლუარსაბი:  უჰ, უჰ! შენმა მზემ, კარგი რამ მოიგონე. არტალაზედ? ვაცივითა ვარ, ვაცივით!  ბარაქალა, დარეჯან! ერთი კარგი მსუქანი არტალა, ჩვენი თედოს მოხარშული, ნივრით,  ერთ სახელმწიფოდა ჰღირს, მე და ჩემმა ღმერთმა. ეგ ძალიან კარგი. სხვა? მარტო ეგ რას გვეყოფა?
დარეჯანი:  ერთი კარგი ჩიხირთმა?
ლუარსაბი: ჩიხირთმა?.. ჰა, ჩიხირთმა?.. არა, გეთაყვა, ბოზბაში სჯობია!
დარეჯანი:  ეხლა მაგას დაიჟინებ. რითა სჯობია?
ლუარსაბი:  ვა!.. ტყემლის მჟავით გაკეთებული ბოზბაში?.. 
დარეჯანი: შენც არ მომიკვდე, ლუარსაბ, კარგად გაკეთებულ ჩიხირთმას ბოზბაში არა სჯობდეს.
ლუარსაბი:  ვა!.. ტყემლით გაკეთებულს ბოზბაშს ჩიხირთმა უნდა ამჯობინო?.. შენს ჭკვაზედ არა ხარ, დედაკაცო! ჯერ ისე ბოზბაში რა არის, რომ ტყემლით რა იყოს!.. რას ამბობ, რასა? ერთი მსუქან ბოზბაშში ამოვლებული პურის ლუკმა მთელ ქვაბ ჩიხირთმას მირჩევნია. ამის შემდეგ შენ უნდა დამაჯერო, რომ ჩიხირთმა სჯობია? მაშ კაცი აღარ ვყოფილვარ, ქუდი არა მხურებია.
დარეჯანი: შენ ერთი ახირებული კაცი ხარ: რასაც იტყვი, ხომ კაცი ვეღარ გადაგათქმევინებს?
ლუარსაბი: მაშ? კაციც მაგისთანა უნდა. ის ხომ კარგია, დღეს ერთი სთქვას, ხვალ სხვა?
დარეჯანი:  მაშ შენ ბოზბაშს ამჯობინებ?
ლუარსაბი:  ვამჯობინებ.
დარეჯანი:  მაშ შენ პირში გემო არა გქონია.
ლუარსაბი:  შენ არა გქონია, რომ ჩიხირთმას ამჯობინებ, თორემ მე ხომ ბოზბაში მირჩევნია.
დარეჯანი:  აბა რას მიედ-მოედები?  ბოზბაში როგორა სჯობია ჩიხირთმასა, რომ როცა ჩიხირთმა მაგონდება — პირში წყალი მომდის, თუ მშიერიც ვარ — მაშინ უფრო, ბოზბაშზედ კი არა. მაშ ჩიხირთმა სჯობნებია. ეხლაც დაიჟინებ?
ლუარსაბი:  მაგ სიტყვებზედ სდგეხარ?
დარეჯანი: ვდგევარ.
ლუარსაბი:  მაშ კარგი: შენ ხომ ჩიხირთმა მშიერს მოგგვრის პირში ნერწყვსა, მე კი ბოზბაში — მაძღარსაცა. აი, თუნდა ეხლა: მე ხომ ამაღამ შენზედ მეტი მიჭამია, მაგრამ რომ მაგონდება პირამდინ პურ-ჩაყრილი, ჩაჟუჟუნებული ბოზბაშით სავსე მათლაბა, თუ ზემოდამაც ერთი კარგი კანჭი აძევს!.. რას ამბობ, დედაკაცო? მე მოგიკვდე, თუ შენ გესმოდეს რამე: ბოზბაში — წვნიანების მეფეა, როგორც თართი — თევზებისა. შენ რა იცი, დედაკაცი ხარ.
დარეჯანი:  აბა შენ კაცმა როგორ უნდა დაგიჯეროს, რომ ეგეც არ იცი: ორაგული თქმულა თევზების მეფედ და არა თართი... აბა, სულ ეგრე სტყუი ხოლმე.
ლუარსაბი:  ეხლა მაგას დაიჟინებ. თართია-მეთქი.
დარეჯანი: ორაგულია.
ლუარსაბი: ეჰ, თართია, თავი არ მამიკვდება, არც ეხლა დაიჯერებ?
დარეჯანი: ორაგულია, ორაგული! 
ლუარსაბი:  აბა საიდამ იცი, რომ ორაგულია?
დარეჯანი: შენ საიდამღა იცი, რომ თართია?!
(პაუზა)  მითხარ, საიდამ იცი? მაშა! რაც არ იცი, ნუ იტყვი. აბა ეხლა სთქვი: ჩიხირთმა არა სჯობია?
(ლუარსაბი დაღონდა. იხტიბარს არ იტეხს, არ უნდა რომ გატყდეს).

ლუარსაბი:  მე არ ვიცი, თუნდ რომ მართლა ორაგული იყოს თქმული თევზების მეფედ, მაინც კიდევ ბოზბაში სჯობია ჩიხირთმასა.
დარეჯანი: ჩიხირთმა, ადამიანო!
ლუარსაბი: ბოზბაში, დედაკაცო!
დარეჯანი:  ეჰ, წეღანდელი არ იყოს, მტყუანი ხარ და არა სტყდები.
ლუარსაბი:  შენა ხარ მტყუანი.
დარეჯანი: დახე! შენ არა თქვი — თართიაო?
ლუარსაბი:  მე ეგ არ მითქვამს. ეგ შენა თქვი, მე ორაგული ვთქვი.
დარეჯანი: დახე, დახე, თქვენი ჭირიმეთ!.. ეს რა მოიგონა! 
ლუარსაბი:  ამდენი იყვირე, რამდენიც გინდოდეს!  (გადის)  მე ორაგული ვთქვი. (გავიდა). 

დარეჯანი:  (მიაძახებს) მტყუანს?..  გაუწყრეს წმინდი-გიორგის მადლი და ნეკრესის ღვთისმშობლისა!
მთხრობელი:  „დღეს რა ვჭამოთ“, — იტყოდნენ დილით. „ხვალ რა ვჭამოთ“, — იტყოდნენ საღამოზედ. ეს იყო იმათი სულის საზრდო, ეს იყო იმათი გონების ვარჯიში, ეს იყო იმათი აზრის აღებ-მიცემა. რა იცოდნენ ამათ, რომ თავისის ქცევით, თავისის ცხოვრებით არისხებდნენ ღმერთსა, რომელსაც თავისი სული ამათთვის შთაუბერია.
ლუარსაბი:  ვაჟო! მე ვარისხებ ღმერთსაო?  წირვა-ლოცვას მე არ ვაკლდები, კაცი მე არ მამიკლავს და კაცისათვის მე არ მამიპარავს,  რაზედ ვარისხებ ღმერთსა?
მკითხველ-მთხრობელი: მართალი ხარ, ჩემო ლუარსაბ, შენ კაცი არ მოგიკლავს, კაცისთვის არ მოგიპარავს, ერთის სიტყვით, რაც არ უნდა გექნა, არ გიქნია,  ესეც კარგია: უარარაობას ეგა სჯობია. მაგრამ ეხლა ეს უნდა გკითხო: რაც უნდა გექნა, ის კი გიქნია?
ლუარსაბი:  დიაღ,  მისვამს და მიჭამია, არც ერთი დღე მშიერი არა ვყოფილვარ.
მკითხველ-მთხრობელი: მითამ პასუხი ეგ არის? წირვა-ლოცვას არ ვაკლდებიო რა გამოვიდა? იქ ყოველთვის გსმენია ჩვენთვის ჯვარცმულის ქრისტეს სიტყვა: „ვითა მამა ზეცისა იყავ შენ სრულიო“. აბა, ან ერთს წამს შენს სიცოცხლეში მაგისთვის სცდილხარ? არა, შენ მაგისათვის არა სცხოვრობ: შენ სცხოვრობ — რომ სვა და სჭამო, და არა იმისთვის სჭამ და სვამ — რომ იცხოვრო, ესე იგი ეცადო — რომ ვითა მამა ზეცის იყო შენც სრული.
(ლუარსაბი და დარეჯანი იძინებენ. )
ლამაზისეული გადმოფენს ნოხს წარწერით -„ლუარსაბის სიზმარი“. 

ლუარსაბბი ხედავს ხინკლის ხეს, თამაშდება ცდუნების სცენა - დარეჯანი ვაშლის ნაცვლად აცდუნებს ხინკლით. 
მთხრობელი: სადილს შემდეგ ძილი, მერე ისევ გაღვიძება, მერე ისევ ჩაი, მერე ვახშამი, და ბოლოს ისევ ის სატრფიალო ძილი, — და ესრეთ ტკბილად და აუმღვრევლად მიდიოდა ამ ორთა უმანკო სულთა უბოროტო ცხოვრება ამ წუთის-სოფელში, რომელმაც ისე არაფერი არ იცოდა ამათის ვინაობისა, როგორც ამათ არა იცოდნენ-რა, ჭამა-სმის გარდა, ღვთისაგან განაჩენი ამ მუხანათის წუთის-სოფლისა....
ლუარსაბი: დარეჯან!   დარეჯან!

დარეჯანი: რა იყო გეთაყვანე. 

ლუარსაბი: დღესა იცი რა დღეა?

დარეჯანი: რა დღე, გეთაყვანე?
ლუარსაბი: რა დღე და ჩვენი ქორწილის დღე. ოცი წელი შეასრულდა რაც ერთად ვართ. ოცია წელია თურმე რაც ლუარსაბი და დარეჯანი ერთს უღელში შებმულან და ერთს ბედის კალთას ქვეშ ამოფარებულან.
ლამაზისეული: საოცარი ამბავია ამათი ჯვარისწერა.
მახარე:  ჯერ ლუარსაბი თავის ძმასთან — დავითთან — გაუყრელი იყო, როცა ოცი წლისა შესრულდა და მოინდომა ცოლის შერთვა. ძალიან მოინდომა.
 (შემოდიან დავითი და ელისაბედი)
დავითი: ნახე, დედაკაცო, რა ყოფა დამაწია.

ელისაბედი: ახია შენზედ.
დავითი:  ახია თუ არა, მეტი გზა არ არის, ცოლი უნდა შევრთათ. ატეხილია და რასა იქ.
ელისაბედი: ატეხილია რას მიქვიან? ხომ მაშინვე გაგვეყრება და ცალკე გავა.

დავითი: მაშ არა-და შენ მოგიჯდება გვერდით.
ელისაბედი:  მერე შენს შვილებს რა პასუხს აძლევ?
დავითი: დედაკაცო, გაგიჟდი, თუ რა დაგემართა?
ელისაბედი: გავგიჟდი კი არა, მართალს ვამბობ. შვილებს  პატრონობა უნდათ.

დავითი: მერე ვინ არა ჰპატრონობს?

ელისაბედი:  ვინა და შენ. ცოლს რათა ჰრთავ შენს ძმასა, თუ პატრონობა გინდა?

დავითი: დედაკაცო, თუ გადარეული ხარ, ეგ მითხარ, თუ არა და რას მიედ-მოედები? სად იმის ცოლის შერთვა და სად ჩემი შვილები? რა კუდი უნდა გამააბა, არ მესმის.
ელისაბედი: აგრემც არა გაგაგონოს რა ჩემმა გამჩენმა. აი, ნეტავი ფეხი მომტეხოდა და შენს სახლში ფეხი არ შემომედგა.
დავითი: აი, ნეტავი ეგრე ყოფილიყო.
ელისაბედი: აბა მაგ ჭკუის პატრონი სხვას რას იტყოდი. აი, მეხი კი დაგეცა! მე რომ არა ვყოფილიყავი, მგონი შიმშილით მეორე დღესვე სული დაგელია.
დავითი: მამაშენს ბითურასა აქვს ცხონება, სულ შენს მონაგარს არა ვჭამ?!. მზითები არ დამაყვედრო, მამიშენის ცხონებას.
ელისაბედი: ქა, ვერ უყურებთ ამ ჯაგლაგს, რა თოხარიკი გამოიჩინა! შე უბედურის დღისავ, ენა არ უნდა მოგვარდეს, რომ მამაჩემს ეგრე იხსენიებ.
დავითი: ქალო! არ დამეხსნები? რატომ ეგრე წიწიბურასავით ჩამომეკიდე, რა გინდა ჩემგან?
ელისაბედი: ნუ შეჰრთავ-მეთქი ცოლს, ნუ! არ გეყურება?
დავითი: დიდება შენთვის, ღმერთო! ახლა წინ მე როგორ გადვუდგე. კაცი იძახის, ცოლი მინდაო, მოდი და უთხარი, ნუ გინდა-თქო.  ვერა ნახე, რა ყოფა დამაწია იმდენს ხალხში? მორჩი წუეუნსა და წმუკუნსა.
ელისაბედი: კარგი ერთი, შე ჭკუის გლახავ! თუ ვწუწუნებ, შენის შვილებისათვის ვწუწუნებ. შენ რა გესმის! მამულ-დედული უნდა გაგვიყოს, ნახევარი გაიტანოს და ჩემს შვილებს ყელები დასჭრას. მაშ არ ვინაღვლო? მაშ თავში ქვა არ ვიცე? ჩემს ნაშობს შვილებს ყელებსა სჭრიდნენ და მე ჩემის თვალით ვუყურებდე და ხმა არ ამოვიღო? დედა ვარ, რომ სხვა არა იყოს რა, მშობელი დედა! ჩემმა მაზლმა ლუარსაბმა რომ ცოლი არ შეირთოს და თავისავით სულელები არ გააშენოს, ქვეყანა დაიღუპება თუ? 

დავითი: რა ვქნა? მამა არა გყოლია სოლომონ ბრძენი და დედა და შენ საიდამ ჩემულობ ბრძნობასა.

ელისაბედი: უი, მეხი კი დაგაყარე!
 (გადიან)

მახარე: ლუარსაბმა ძალიან მოინდომა ცოლის შერთვა, მაგრამ  არ იცოდა ვისი ქალი შეერთო; 
ლამაზისეული: მდიდარიც უნდოდა, კაი გვარის-შვილიც და მზეთუნახავიცა. 
მთხრობელი: ამაების მექონი ქალი ჩვენში ძვირია. ლუარსაბს ჯერ კი თვალი ეჭირა — იქნება შემხვდესო, და, რომ ვერსად ვერა ჰპოვა, გაიზრახა გულში — შეიკეროს პტყელის ბუზმენტებით ჩოხა, ბუზმენტებითვე მორთული განიერი მაუდის შალვარი, ერთი ოციოდ თუმანს თავი მოუყაროს და ჩავიდეს ქალაქში იმ ფიქრით, რომ ერთი-ორიოდჯერ ქუჩა-ქუჩა გავაჭენებ დროშკასაო, იქნება ერთი მდიდარი, კაი გვარის და ოჯახის შვილი ქალი ბადეს მოხვდესო, თუ არა და სომხის ქალები ხომ იქ არიან, ათასს თუმანს წამოვიღებო. ბოლოს შეიტყო, რომ შორს წასვლა საჭირო არ არის; თავად გძელაძეს, დიაღ პატიოსანის გვარის და კაი ოჯახის შვილს, ერთი მზეთუნახავი ქალი უზის გასათხოვარი და ზედ ზურგზედ ორასი თუმანი თეთრი ნაღდად აკერია. აუფორთხალდა ლუარსაბს გული, გაუჯდა გვერდებში და დღე-მუდამ საამურად უღიტინებდა, მაგრამ არ იცოდა — როგორ მოეხდინა საქმე. უშველა ღმერთმა და ერთს დღეს მაჭანკალიც გაუტყვრა.

მახარე: მაჭანკალი, გახლდათ ერთი დარბაისელი, ღარიბი და ქვრივი დედაკაცი, რომელიც მას აქეთ, რაც ქმარი მოჰკდომოდა, ამ პატიოსანის ხელობით თავს ირჩენდა. 
მოსე: „სუტ-კნეინას“ ეძახოდნენ, იმიტომ რომ ამისი უბედური ქმარი მთელ სიცოცხლეში კნიაზობას ეძებდა და ვერ დაიმტკიცა. 
დიდი ენამეტყველობის სახელი ჰქონდა გავარდნილი თავადიშვილებში ამ სუტ-კნეინასა. ამისთანა გამოცდილი შუამავალი თურმე ორიც არ დადიოდა დედამიწის ზურგზედა. ამიტომაც ბლომად იღებდა ფეხის-ქირასა, მაგრამ ეს იყო კარგი, რომ რაკი იკისრებდა საქმეს, ბოლოსაც მოუღებდა. 
მთხრობელი: აი, გძელაძესაც ეს ამოერჩივა. 

მოსე: აბა რაღა გეხვეწო, ჩემო ხორეშან! შენ იცი და შენმა დედაკაცობამ. ასლი დროა. პატარა ნაქეიფარიც არის. შენ იცი!

სუტკნეინა:  ძნელს საქმეს კი მკიდებ. აბა, იმ ხნის ქალი როგორ გაგისაღო! ოცისააო ამბობ და  ამბობენ ოცდაერთისაც არისო. 

მოსე: ეჰ, ჩემო ხორეშან, თუ მოინდომებ, რა გაგიჭირდება. თუ ხელს მოჰკიდებ, მგონი არქიელსაც კი ცოლი შეჰრთო, შენი ამბავი რომ ვიცი.  დავიჯერო – ქალის ხნიერობაში მოტყუება ვერ მოახერხო!

სუტკნეინა: კაი, ეგ კიდე ჯანდაბას, ცხენი ხომ არ არის, კბილები გაუსინჯონ, მაგრამ თვალ-ტანადაც რომ ვერაფერი მოსაწონია, აბა ამას რაღა ვუყოთ? ნუ გეწყინება კი, შენი ჭირიმე, საქმეზედ ვლაპარაკობ.

მოსე:  ახლა ენაზედ ბრჭყალი მოგედება, რომ უთხრა, კალმით ნახატია-თქო. ბაჟს ხომ არავინ გვართმევს. ვსთქვათ, შე დალოცვილო, თუ გაგვივა.

სუტკნეინა:  ქა, მერე თავის თვალით არა ნახავს? თვალებს ხომ არ აუბამ? მაშინ რაღა ვუთხრა. 
მოსე: კარგი ერთი, თუ ღმერთი გწამს, ტყუილად ნუ მიძნელებ.
სუტკნეინა: ნურც შენ აადვილებ ეგრე, შე კურთხეულის შვილო! კარგი, თავიდან სხვას ვაჩვენებთ, მერე? ჯვრის დასაწერად რომ მოვა, ზალით გადასწერ ჯვარსა? რომც გადასწერო, მერე ხომ თმით მათრევენ. არა, ეგ ჩემი საქმე არ არის: მე მიყვარს „ჩისტად“ საქმის დაჭერა. ტყუილიც არის და ტყუილიც. მაგას კი ძალიან მოკლე ფეხები აქვს.
მოსე: ეჰ, შე დალოცვილო, საცა ენაა გძელი, იქ ფეხები გინდა მოკლე იყოს, გინდა გძელი, არაფერია. შენსავით ენამეტყველობის სახელი მქონდეს და მაგ ცოტაზედ დავღონდებოდი? მაშ ოსტატს დედაკაცს რაში გეძახის ეს მთელი ევროპია ხალხი!

სუტკნეინა: ქა, აქაო და ოსტატს მეძახიან, მახინჯს მზეთუნახავად ხომ არ გადავაქცევ!

მოსე: ხორეშან, ოღონდ მე მამის მოვალეობიდამ გამომიყვანე და ის საცოდავი ქალი დამიბინავე და რა ვიცი, შენი ყურმოჭრილი ყმა ვიქნები. ო, თავი არ მამიკვდება. აი ხუთი თუმანი ბე იყოს და ხუთმეტსაც მოგართმევ, როგორც კი საქმეს გაარიგებ. 

სუტკნეინა: ეჰ, დაგპირდი და სიტყვა უკანვე როგორღა წავიღო, თორემ ეგ საქმე ჩემგან ხელის მოსაკიდებელი არ იყო.

მოსე: ხორეშან, შენი ტკბილის სულის ჭირიმე! ოღონდ გამითხოვე.

სუტკნეინა:  გეუბნები, დაგპირდი და სიტყვას უკანვე ვეღარ წავიღებ-მეთქი. მე ჩემსას არ დავიშურებ. და შენც კი შენი დაპირებული არ დაგავიწყდეს.
მოსე: ფულზედ ამბობ? შენი ხმალი და ჩემი კისერი-მეთქი, აკი გითხარი. ჩემი სიტყვა სიტყვაა. მაგის ფიქრი ნუ გაქვს, მითამ ჯიბეში გქონია (გადის).

სუტკნეინა:  ამისთანა ოინბაზი კაცი მეორე არ დადის დედამიწის ზურგზედ. ეშმაკს ნევსის ყუნწში გააძვრენს!.. მითამ თავის გუნებაში ფეხის ქირას წინათ არ იძლევა. მარტო ბე მომიგდო, ახლა რა არის? საქმე გაურიგო, მერე აიღოს და, პუპუზ, პირში ჩალა გამომავლოს. აი, მეხი კი დაგეცა მაგ წიწლაკიან თავზედ! რა დაბალი ღობე მე მიპოვა!.. უი, უწინამც დღე არ უნდა გაუქრეს ხორეშანსა, რომ მოსე გძელაძემ მოატყუოს! დამაცა! დედაკაცი არ ვიქნები, დედაკაცი, თუ შენვე არ მეხვეწებოდე, აი ფული და წაიღეო. ჯერ ერთი აქ მოვჩხრიკო ფონი. მე ხორეშანს მეძახიან!..
მთხრობელი:   თუმცა გძელაძემ გამოგზავნა ლუარსაბთან, მაგრამ გამოცდილმა სუტ-კნეინამ ისე აჩვენა თავი, რომ მითამ ჩემ თავად მოვედიო.

ლუარსაბი:  ეს მოჰხდა ერთის აზნაურიშვილის სახლში, რომელმაც ჯვარი დაიწერა და ქორწილში სხვათა შორის თქვენი ლუარსაბიც დაჰპატიჟა. ის სუტ-კნეინა ამ აზნაურიშვილის მამიდა იყო. ქორწილის მეორე დღეს, სადილის შემდეგ, თქვენი  ლუარსაბი შექეიფიანებული წავიდა და ფანჩატურში დაწვა. მზე დაწურვაზედ იყო, როცა ვიღაცამ ხელი მკრა და გამაღვიძა.
სუტ-კნეინა:  ლუარსაბ! რამხელა გაზრდილხარ!

ლუარსაბი: გავაჭყიტე თვალები და მაშინვე წამოვხტი ფეხზე!

ლუარსაბი დაიბნევა.  წამოდგება. 

სუტკნეინა: დაბძანდით, შენი ჭირიმე, მოისვენეთ, ნაქეიფარი ბრძანდებით. 

ლუარსაბი: აი, ქეიფი ეგ იყო ჩვენ რომ გავწიეთ და ქორწილი ეს იყო! ხუმრობაა, მთელი ქვეყანა, კაცი თუ ქალი, აქ შეუყრია. კარგად დაგვხვდა. ძალიან კარგად დაგვხვდა. ყოჩაღ, მე და ჩემმა ღმერთმა, ყოჩაღ! რა ქეიფი გაგვაწევინა, რა ქეიფი! ლხინი იყო, რომ თქვენი მოწონებული. რა  ჩაკრული თქვეს! კარგადაც დავლიეთ.

სუტკნეინა: ღმერთმა შეგარგოთ.

ლუარსაბი:  არც ღვინო იყო ურიგო, ღვთის წინაშე. ისე შემერგო, როგორც დედიჩემის რძე! სწორედ მოგახსენო, ეს ჩემი პირველი სმა იყო. არა, უწინაც მისვამს, მაგრამ წვრილფეხობაში. დღეს კი რომ ვსვი, ხალხში ვსვი. მერე როგორ ხალხში? აქ სმა სახელია და მგონი ვიშოვე კიდეც სახელი.  ეგრე კი ნუ მიყურებთ! ლამაზად დავლიე. ანჯიქოს გვერდით დამსვეს. ანჯიქო ხომ გაგიგონიათ? კახეთში თავი მსმელია. გულს სულ ბაგაბუგი გაჰქონდა. ხუმრობაა, ანჯიქოსთან სმა!..
სუტკნეინა: დიდი გაბედვა ყოფილა თქვენგან, შენ ნუ მოუკვდები ჩემს თავს. (პუბლიკისაკენ) გული გამიწვრილა.

ლუარსაბი:  ეგრე კი ნუ მიყურებთ! ჩემის თავის იმედი რომ არა მქონოდა...

სუტკნეინა:  ო, ო, იმედი გაბედულობის ნიშადურია. მართალსა ბძანებთ. (პუბლიკისაკენ) მე რის დარდი მაქვს და ეს რაებს მაროტვინებს.

ლუარსაბი: რაღა გაგიგძელოთ... ლამაზათ ვსვით, ისე დალაგებით, დაწყნარებით. ის დალოცვილიც მართლა რომ კაი მსმელი ყოფილა, ისე ალალი, უტყუარი.  ჯობნით, როგორა ვსთქვა, ვაჯობე-მეთქი, სუფრიდამ ერთად წამოვდეგით. სმა კი, მე და ჩემმა ღმერთმა, გავუსწორე. ესეც დიდი საქმეა.

სუტკნეინა: დიახ, ქოფაკმა ძაღლმა რომ კურდღელი დააბრუნოსო, დაჭერად ჩაეთვლებაო, ნათქვამია.

ლუარსაბი: კარგად უთქვამს მაგის მთქმელს, ღვთის წინაშე. სხვები კი ისე შემოგვეფანტნენ, როგორც ძერას წიწილები. ქვეყანა მე შემომცქეროდა, ვერ უყურებთ ამ ცინგლიანს ლუარსაბსაო, ამ გუშინდელ ჭყლინტსაო, რა დევს შეეჭიდაო და სმა გაუსწორაო. ქვეყანა ამას იძახდა.

სუტკნეინა: (პუბლიკისაკენ) ქა! აღარ ათავებს!
ლუარსაბი: კვეხნაში ნუ ჩამომართმევთ და ბევრმა დედამ ინატრა ჩემისთანა შვილი. ღმერთს ჩემთვის უნარი მოუცია და არ გამომეჩინა? არ გამომეჩინა?
სუტკნეინა: უნდა გამოგეჩინა, უნდა გამოგეჩინა... შორი-შორს სიტყვა კია, უკაცრავოდა ვარ, მოსვენება დაგიფრთხეთ, იქნება ეხლა ჩემზედ ჰფიქრობთ, ეს ვინ ოხერიაო, უცხო კაცს თავზედ წამომდგომიაო... მაგრამ უცხო რად ვიქნები? დედის თქვენის მეგობრობა და ხათრიმაჯი რომ მაგონდება, იმისი სიყვარული და პურ-მარილი, თქვენ ჩემად მიმაჩნიხართ. უცხო რად ვიქნები? აი ამოდენა ხელში მჭერიხართ, ხელში მითამაშებიხართ. ეხლა ამბობთ, ქვეყანა მე შემომნატრისო, – ასეთი ბალღი იყავი, ასეთი, რომ ქვეყანას მაშინვე შენზედა ჰრჩებოდა თვალი. მაშინვე ამბობდნენ, ერთი სახელოვანი კაცი დადგებაო. თუ მამას არ დაემჯობინება, ნაკლები აღარ იქნებაო. ღმერთმანი, არ გამართლდა და! მთელი ეს ქორწილის ხალხია და შენი ქება. ჯადო უყავი, შენ გენაცვალე, ამოდენა ხალხს, თუ რა ამბავია?!

ლ უ ა რ ს ა ბ ი:  არა, მამა არ წამიწყდება. ეს იყო ანჯიქოს სმა გავუსწორე. რა ვქნა, უნარი მაქვს და!

სუტკნეინა: მთელი ქვეყანა რომ შემოგნატროდა, მე სიხარულით აღარ ვიყავი. უი, შენ კი გენაცვალოს ჩემი თავი, რამოდენა კაცი შექმნილხარ, რა ტურფა და მშვენიერი. ერთი კარგად დამენახვე, რომ შენის ყურებით დავსტკბე. (ლუარსაბი იჭიმება თავმოწონებით). იფ, იფ! მართლა რომ ბევრი დედა გინატრებს... უი, ჯვარიმც გწერია, თვალი არა გკრა. 
ჰო, ის უნდა მომეხსენებინა, დედათქვენი და მე დიდი მეგობრები ვიყავით. დიდი სიყვარული გვქონდა ერთმანეთისა. უერთი-ერთმანეთოდ ვერ გაგვეძლო, დიდი სიყვარული გვქონდა ერთმანეთისა: დები რად იქნებიან ისე, როგორც ჩვენ ვიყავით. დედა-თქვენი ხომ არ გახსოვთ?
ლუარსაბი: არა, არა, მე ძუძუთა დავრჩენილვარ. მაშინ ორის წლისა ძლივა ვყოფილვარ. 

ჯერ არ ვიცოდი,  რა ამბავია და ან რა უნდოდა ამ კნეინასა.
სუტკნეინა: აბა საიდამ გეხსომებათ. ის უბედური ღმერთს რომ თავის უმანკო სულს აბარებდა, — იმის დამკარგავი მე ცოცხალი რაღადა ვარ, ეჰ, ღვთის ნებას ვინ წაუვა, — რომ უმანკო სულს აბარებდა, მე მაშინ ფეხთით ვეჯექი. ყველანი დაითხოვა ჩემ-გარდა. მამა თქვენი, მგონია, მაშინ მიცვალებული იყო.
ლუარსაბი: მიცვალებული კი არა, მასუკან თუნდ ექვსი წელიწადიც კიდევ იცოცხლა, 
სუტკნეინა: ახლა მამა რომ არ ჩამეკერებინა, არ იქნებოდა?  მართლა, მართლა, რამ დამავიწყა?  აი, სიბერე რა არის, ხსოვნამ მიღალატა, დიაღ, ცოცხალი ბძანდებოდა. (პუბლიკისაკენ) ქა! რა შავ ქვათ მინდოდა მამა.
დახე ჩემს გონებას! თავის პირით არ მიბძანა: „დაო, ხორეშან! ვიცი, რა სიყვარული გაქვთ შენ და ჩემ ცოლსა, წადი, ფეხთით დაუჯექ, იამება, შენ რომ გნახავს ისე ჩემი ნახვაც არ იამება“. მამა-თქვენი დარბაისელი კაცი იყო, დიდი პატიოსანი, სახელოვანი და ყველასაგან პატივცემული. დიდი შიში-კრძალვა ჰქონდათ იმისი, განა მარტო საქრისტიანოში, სალეკოშიაც; დაღისტნამდინ იმისი სახელი გავარდნილი იყო, რუსებისაგანაც დიდი პატივი ჰქონდა. აბა თქვენ რა გეხსომებათ, პატარა იყავით. 
ლ უ ა რ ს ა ბ ი: უშველებელი კაცი იყო თურმე.

სუტკნეინა: ერთი ვეშაპი რამ ბძანდებოდა, სწორედ ვეშაპი.

ლ უ ა რ ს ა ბ ი: მე კი კარგად არ მახსოვს და მოგახსენებენ, ასეთი ხელები ჰქონდაო, რომ ჩვენი თედოს გამამცხვარი ლავაში რომ გაგეშალაო, ვერ გასწვდებოდაო ვერც სიგანეზედ, ვერც სიგძეზედაო. დიდი მსმელიცა ყოფილა.

სუტკნეინა:  კახეთში ცალი არა ჰყოლია.

ლ უ ა რ ს ა ბ ი: ნეტა ანჯიქო და ის როგორ მოვიდოდნენ?

სუტკნეინა: ანჯიქო იმასთან რა სახსენებელია. კაცი თურმე კამეჩს შასჭამდა. ჰო, რას მოგახსენებდი?

ლუარსაბი. რომ მამიჩემის სახელი დაღისტნამდი იყო გავარდნილი, რომ რუსებისაგანაც დიდი პატივი ჰქონია, რომ კამეჩს შასჭამდაო...

სუტკნეინა: არა, ეგ ხომ ვიცი. რაზედ დავიწყე, ის დამავიწყდა, ვეღარ მომიგონებია. აი, ბატონო, სიბერე ეს გახლავთ: წუთის წინად რას ვლაპარაკობდი, არ მახსოვს, მამა-თქვენის სიკვდილი — ოცის წლის ამბავი — რომ არ მახსოვდეს, რა საკვირველია.
ლუარსაბი: ოცის რატომ,  თორმეტის წლის ამბავი გახლავთ.

სუტკნეინა: (წამოხტება და პუბლიკისაკენ) ქა! ეს რა მემართება დღეს, თქვენი ჭირიმე. ვთქვათ, გავბრიყვდი და მამა ვახსენე, ახლა ჩოტკში რომ არ ჩავმდგარიყავ, ვინ დამემდურებოდა.

ლუარსაბი:  (გაკვირვებული თავისთავად) ე რატომ ეგრე წამოფრინდა. რა ეკალმა უჩხვლიტა, ნეტა ვიცოდე.
სუტკნეინა: თუნდ თორმეტისა, მაინც საკვირველი არ არის. რაზედ დავიწყე ლაპარაკი?.. (ხანგრძლივი პაუზა)  ჰო, მართლა! იმას მოგახსენებდით: ცხონებული დედა-თქვენი რომ უმანკო სულს უფალს აბარებდა, ყველანი დაითხოვა, ჩემ-გარდა, და, როცა მარტოკანი დავრჩით, მიბძანა თავის სირინოზის ხმითა: „მე, ჩემო გულითადო მეგობარო ხორეშან, დიდის ხნის სიცოცხლე აღარა მაქვს. ვიცი, რომ ჩემი სიყვარული დიდი გაქვს. აი, ეს შენ და ეს ჩემი ობლები, შენ იყავ ამათი დედა“. ეს რომ ბძანა, — ვუი უბედურების მნახველს! — გული ამოუჯდა. მეც ღაპა-ღუპით წამომივიდა ცრემლები, ბევრი ვიტირეთ. მერე ხომ განუტევა კიდეც ის ანგელოზის სული. მე, როგორც თავზარდაცემული, ისე გიჟსავით დავრბოდი, თურმე ეგონათ — ვერ ავიტან მწუხარებას და ჭკვიდამ შევცდები. დიდი სიყვარული გვქონდა, ესე ვიყავით, თითქო ერთი ხორცი გვაქვსო და ერთი სული. დედა-თქვენიც ასეთი დედაკაცი ბძანდებოდა, — დაუმკვიდროს ღმერთმა სასუფეველი, — ასეთი დედაკაცი ბძანდებოდა, რომ ყველას ხატსავით უნდა ელოცნა. სადღა არიან ეხლა იმისთანები! ჩვენც ვიტყვით, დედაკაცები ვართო... მესამეს დღეს ქრისტიანულის წესით მივაბარეთ მიწასა იმისი ნათელი გვამი. თქვენ ერთი ბეწო ობლები დარჩით, თქვენ და დავით პატარები იყავით, თქვენ მაშინვე შემიყვარდით, თქვენკენ მაშინვე გული უფრო მამიწევდა. არ ვიცი რად, — დათიკოც ხომ იმისი ნაშობი იყო, მაგრამ თქვენ ჩემთვის სხვა იყავით. მე თქვენ ხომ არ გეხსომებით?
ლუარსაბი: არა, არ მახსოვხართ.
სუტკნეინა:  აბა, რასაკვირველია, არ გეხსომები, შენ სამის წლისა იქნებოდი, როცა მე ქმარი მომიკვდა,  ვაი იმის დამკარგავს!  მას აქეთ შინიდამა ფეხი არ გამომიდგამს,  ვარ ესე უნუგეშო, უპატრონო, ბედისაგან დამწვარ-დადაგული.  რაღა გავაგრძელო, თქვენ სამის წლისა იქნებოდით, რომ ქმარი დავკარგე. მოგშორდით და მას აქეთ აღარ მინახვიხართ, მაგრამ გულით ისევ თქვენთან ვიყავი; ვისაც კი თქვენებურს შევხვდებოდი, თქვენს ამბავს ვკითხავდი.  შენ მაშინ სამის წლისა იქნებოდი, მე რომ ქმარი მომიკვდა. ის დღეა და ეს დღე, გამოვესალმე ქვეყანას, შინიდამ ფეხი არ გამომიდგამს. სიხარული ჩემთვის სიხარული აღარ არის, ქვეყანა ჩემთვის სულ შავებშია ჩაცმული. ვარ ესე უპატრონო, უნუგეშო, ქვრივ-ოხერი... 
ლუარსაბი: ეგ ყველა-ყველა და ახლა მე რაო?

სუტკნეინა: ხომ მოგეხსენებათ, დედაკაცის გული ჩჩვილია. გული რომ ვეღარ მითმენს, რა ვქნა?

ლუარსაბი: დედაკაცო-და, მე რა შუაში ვარ, რომ გული არ გითმენს.

სუტკნეინა: რაცა ხარ, შენა ხარ, შენ გენაცვალოს შენი ხორეშანი.

ლუარსაბი: აღარა ხუმრობ, აი!

სუტკნეინა: ხუმრობა რას მიქვიან. რა ვქნა, შენ გენაცვალოს ჩემი თავი, აქ (გულზედ ხელს იდებს) რომ ცეცხლი მიკიდია, ის მალაპარაკებს მე უბედურსა.

ლუარსაბი: რა დროს თქვენი ეგეებია.

სუტკნეინა: მეც მაგასა ვჩივი და ვტირი, რომ ეგრე უდროოდ დავნელდი და დავიღუპე. რაღა გაგიგძელო, შენ გეთაყვანე, მოკლე სიტყვა სჯობია...

ლუარსაბი: არა, დედი, არა... თუ ღმერთი გწამს, თავი დამანებე.

სუტკნეინა: იქნება თავი მოგაწყინე ჩემს ბედშაობაზედ ლაპარაკითა. ჰო, იმას მოგახსენებდი: თქვენ სამის წლისა იქნებოდით, მე რომ ქმარი დავკარგე...

ლუარაბი: კიდეც ეგ არის და! მე ჯერ ძუძუმწოვარა ვყოფილვარ, რომ შენ ერთი ქმარი ამოგიჭამია კიდეც. და საიდამ სადაო. ღვთისა მაინც აღარ გეშინიან?

სუტკნეინა: ღვთისა რად უნდა მეშინოდეს, შენ გენაცვალე. მე ღვთის უნებურს საქმეს არა ვჩადი; ცოლ-ქმრობა იმისაგან არის დაწესებული, ვენაცვალე იმის მადლს. მე იმის სახელით და ნებით მოვსულვარ. აი, დამაცადეთ, გიამბოთ...

ლუარსაბი:  ფიე! რას გადავეკიდე, თქვენი ჭირიმე. 
სუტკნეინა: ჰო, იმას მოგახსენებდი: ის დღეა და ეს დღე, მოგშორდით და აღარ მინახვიხართ. მაგრამ გულით კი ისევ თქვენთან ვიყავი, აბა, მიყვარდით და სიყვარული არ მასვენებდა.

ლუარსაბი: კიდევ! დამეხსენ, ერთი, თუ ღმერთი გწამს. დედად შემეფერები, რომ სხვა არა იყოს რა.მე მეგონა თვითონ მეძლეოდა, თურმე რაა...
სუტკნეინა: უი, შენ კი გენაცვალოს ხორეშანი,  რა ვუყოთ, რომ დედად შეგეფერები? დედისშენის ნებაც ეგ იყო.

ლ უ ა რ ს ა ბ ი. (გაოცებით) რაო?

ხ ო რ ე შ ა ნ ი. მოგახსენო. ერთს ღამეს – აი ეს სამი თვეც არ იქნება – დამეძინა... ვნახოთ, ღრმა ძილში რომ ვარ  ერთი მშვენიერი ანგელოზი, შუქმოფენილი, განწმენდილი და გასპეტაკებული თვალ-წინ გამომეცხადა. სიზმარს მოგახსენებთ, მაგრამ ასეთი სიზმარი იყო, რომ აქამდინ ცხადი მგონია.  „ხორეშან! მიბძანა სულმა ცხოველმა,  მე შენის გულითადის მეგობრის სული ვარ, განწმენდილი და გასპეტაკებული“. მაშინვე მუხლებზედ მოვეხვიე დედი-თქვენის სულსა, დედა-თქვენი ბძანდებოდა.  „მუხლებზედ ნუ მეხვევი,  მიბძანა ხელახლად,  მე შენგან გული მტკივა: რად დაანებე თავი ჩემს დავითს და ლუარსაბსა? დავითი კიდევ არაფერი, იმან ცოლი იშოვა და დაბინავდა, ლუარსაბს რატომ არ ჰპატრონობ?, ეგ არის შენი აღთქმაო?  სამი ღამე ერთი-ერთმანეთზედ მომევლინებოდა და სულ იმას მეტყოდა ხოლმე. ეგრე გახლდათ, თქვენი დაუტირებელი არ მოვკვდე!
თუნდ ეგ არ ყოფილიყო, მე  როგორც მოგახსენეთ  უფლისა წინაშე აღთქმა მივეც, რომ დედობა გაგიწივო, და, აი, დღეს მოვიდა ის დღე. თქვენ ყმაწვილი კაცი ბძანდებით. მე, რა წამსაც დაგინახეთ, მაშინვე მივხვდი, რასაც გაუგიჟებია ის საწყალი ქალი. ღმერთმა შეარცხვინოს შენს მხარ-ბეჭთან ყარამანის მხარ-ბეჭი და სიტურფე ტარიელისა, გონიერება გარდანქეშანისა. თვალი მოგკარით თუ არა, მაშინვე მივხვდი, რასაც აუნთია ცეცხლი იმ უბედურის ქალის გულშია. უბედურს ვამბობ იმიტომ, რომ იქნება თქვენ იმაზედ არც კი ჰფიქრობთ, ის კი იქა ჰდნება.
(ლუარსაბი გაიჯგიმ-გაიპრანჭა). ღმერთმა შეარცხვინოს შენს მხარ-ბეჭთან ყარამან ყათილის მხარ-ბეჭი, სიტურფე ტარიელისა, გონიერება გარდანქეშანისა. უი, მშვენიერთა მშვენიერო!..  არც ქალია ურიგო, როგორი ყარამანიც შენა ხარ, ისეთი სალბიხურამან ის არის.

ლუარსაბი: ვინ ისა დედაკაცო,  მაშ წეღან...
სუტკნეინა:  სწორედ ტარიელ და ნესტანდარეჯანი იქნებით, ერთად რომ შეგყაროთ. არც გვარი და შთამომავლობა აქვს ცუდი. მუხრან-ბატონთან ერთ ფურცელზედ არის იმათი გვარიც ჩაწერილი. კაი ქალი, კაი გვარიშვილი, კაი ოჯახი, სახელგანთქმული ნათესაობა - ბიძა ერთი მაიორი ჰყავს, მეორე დიანბეგია თათრებში, ფულიც აქვს ნაღდად, მეტი რა გინდა? მერე დედი-შენის სურვილიც არის. ის ანგელოზი წუხელიც მომევლინა და მითხრა: „ეგ უთუოდ მოახდინეო!“
ლუარსაბი: ფული რაერთი აქვს? 
სუტკნეინა: ორასი თუმანი ექნება.

ლუარსაბი:  ნაღდად?
სუტკნეინა: სულ ბაჯაღლო ოქრო; შინა აქვს, პარკში შეკრული.
ლუარსაბი: გძელაძიანთ ქალი ხომ არ არის?
სუტკნეინა: თქვენ ვინ გითხრათ?
ლუარსაბი:  მე ვიცი.
სუტკნეინა: მაინც?
ლუარსაბი: ვიცი, ის არის. განა მე კი გულში არა მქონდა იმ ქალის სახე. 

სუტკნეინა:  საიდამ? გინახავს თუ?
ლუარსაბი: თვალითაც არ მინახავს, მაგრამ ისე ვიცი.
სუტკნეინა:  მაშ ნებას დამრთავთ თქვენ მაგიერ ვილაპარაკო? რა-რიგად გაუხარდება ქალსა!
ლუარსაბი: თორემ მამას კი არა. 

სუტკნეინა: არ გაუხარდება, თქვენმა მზემ! 
ლუარსაბი:  მაშ იმისგან არა ხართ მოგზავნილი?
სუტკნეინა: რას ბძანებთ? იმისაგან რომ ვიყო, საქმე გათავდებოდა, რაკი თქვენი ნებაც არის. ის არის, რომ თითონ მამა დიდს უარზედ სდგას.
ლუარსაბი: უარზე სდგასო!.. რაში მიწუნებს მითამ? გვარი იმაზედ ცუდი არა მაქვს და ოჯახი მითამ რაო?
სუტკნეინა: ეხლა, ხომ მოგეხსენებათ, რიხიანი კაცია.
ლუარსაბი: მაშ არა იქს, რაღა?
სუტკნეინა:  როგორ არა იქს, მაგრამ დიდი ცდა და ხერხიანობა კი უნდა.
ლუარსაბი: მაშ შეიძლება დავიყოლიოთ?
სუტკნეინა:  ვინ იცის? ეგ ხერხზედ ჰკიდია, მაგრამ მაინც კიდევ ღმერთმა იცის, ჯიუტი კაცია.
ლუარსაბი: ხერხი კიდევ თქვენი საქმეა.
სუტკნეინა:  მართალია, მაგრამ მარტო ჩემი ხერხი რასა იქს?სხვაც არის საჭირო.
ლუარსაბი:  სხვა რა უნდა? 
სუტკნეინა: ხომ გაგიგონია, მშრალი ლუკმა კაცს ყელზედ დაადგებაო. ქრთამი უნდა, ქრთამი, ჩემო კარგო.

ლ უ ა რ ს ა ბ ი: რაც შემეძლება, ჩემ კისერზედ იყოს.  მე ვიცი და ჩემმა კაცობამ. მადლის გადახდა ჩვენც ვიცით.
სუტკნეინა: იქნება ჩემს გასამჯელოზედ ამბობდე. უი, შენ გეთაყვანე, შენა! მაგას ვინ მოგახსენებს?
გულუხვობაში თქვენი გვარი დიდი ხანია განთქმულია, განა არ ვიცი, თუნდ ეგ არ იყოს, დედიშენის შვილს მე უნდა გამოგართო რამე, მაშინ შემერგება ლუკმა? არა, გეთაყვა, მე მაგას არ ვიქ,  ეგ შენ იცი. მაგრამ... მაგარი ეს არის, რომ „ქრთამი ჯოჯოხეთს ანათებსო“, ერთი ოციოდ თუმანი მოგინდება, რომ იმისი მახლობლები შემოვისყიდოთ. ერთი კაცია იქ, იმისი სიტყვა გძელაძიანთ მოსესათვის ბეჭედია, ფირმანია სწორედ. იმას უნდა ხახა დავულბოთ.
ლუარსაბი: ეხლა სად ვიშოვო მე ოცი თუმანი? (დაღონდა). 
სუტკნეინა:  მაგაზედ ნუ შესწუხდები: შენ თამასუქი მამეც და ფულს მე გიშოვი.
ლუარსაბი:  ბატონი ხარ. აი, თუნდ ეხლავ.
სუტ-კნეინა:  ეს კი უნდა იცოდე, ჩემო შვილო, რომ დიდს სარგებელს გამოგართმევენ.
ლუარსაბი: დიდსა? მაინც რამდენს?
სუტ-კნეინა:  თუმანზედ შვიდ შაურს.
ლუარსაბი:  რა ვუყოთ, მივცემ. „როგორც გიჭირდეს, ისე გიღირდესო“, — ნათქვამია...
სუტკნეინა: მაშ ყური დამიგდე: შენ ჯერ უარზედ დადეგ, ვინც რა უნდა გითხრას, ფეხი მაგრა დააჭირე, იქნება იმ ქოფაკს, როცა დაყაბულდება, ჭახრაკი მოვუჭიროთ, მზითები მეტი დავსტყუოთ, გესმის? მე სულ შენთვის ვამბობ, თორემ მე რა მერგება. ხომ გესმის?
ლუარსაბი: მ ესმის, როგორ არ მესმის! ფეხი უნდა დავაჭირო.
სუტკნეინა: მაშ ეხლა მე ვიცი, ხვალ დილაზედ თამასუქს მოვამზადებინებ, შენც ხელი მოაწერე და მერე მე ვიცი.
ლუარსაბი: თამასუქი წინ მოგცე?
სუტ-კნეინა:  მაშ, ქა!.. წეღან არა სთქვი, თუნდ ეხლავეო.

ლუარსაბი: ვსთქვი რა, განა ჩემი სიტყვა ბეჭედია. სიხარულმა ამიტაცა და მათქმევინა.

სუტკნეინა: მაშ ფულს ისე ვინ განდობს? მე თითონ რომ მქონდეს, ხომ იცი, არ დაგიჭერდი. დედი-შენის შვილს როგორ დავუჭერ, მაგრამ მე, ქვრივ-ოხერს, ვინ მომაბადა. 
ლუარსაბი:  ვიცი, ვიცი. 

სუტ-კნეინა:  მერე, როცა გავარიგებ, მეც ერთი ქვრივ-ოხერი ვარ... ერთი-ორჯერ პურს მაინც მაჭმევ,  შენი გვარი დარდიმანდობაში და პურ-მარილობაში განთქმულია.
(ეამა ლუარსაბს). 

ლუარსაბი: ერთი ეს მითხარ, ქალი როგორია? ყველა-ყველა და ეს კი დაგვავიწყდა. 
სუტ-კნეინა:  წიგნში და ხელსაქმეში კარგად გაწურთვნილია, ისე გაწურთნულია, რომ რა გინდა სულო და გულო, იმან არ იცოდეს. მეტი რა გინდა.
ლუარსაბი:  წიგნი რა ჯანდაბათ მინდა? რა, ბრძნად ხომ არ დავსომ!.. შენ ერთი ეს მითხარ, მადლიანი სახე აქვს? ფერზედ როგორ არის?
სუტ-კნეინა:  მაგას ნუღარ მკითხავ, კალმით ნახატია.
ლუარსაბი:  მაშ ჯერ უარზედ დავდგე, რაღა.
სუტ-კნეინა:  დიაღ, ფეხი დააჭირე. ამას შენთვის ვამბობ, თორემ, თითონ შენ იცი, მე გამორჩენა არა მაქვს-რა. რადგანაც ჩემს დაზედ უკეთესის შვილი ხარ.  ჩემის სულის საცხონებლად მინდა მოვახდინო ეს საქმე, თორემ მოსე გძელაძე მე არას მამცემს. ნეტავი დავიყოლიო და დედი-შენის შვილის ბედნიერება მოვახდინო და გამორჩენას ვინ იკითხავს!
ლუარსაბი: ჩემ კისერზედ იყოს ეგა. ლამაზია? 
სუტ-კნეინა:  გითხარ - კალმით ნახატია-მეთქი.
ლუარსაბი:  ორასი თუმანიცა აქვს?
სუტ-კნეინა:  იქნება მეტიც. — ეგ მე და შენზედ ჰკიდია.
ლუარსაბი: იქნება მეტიცო!.. ჰა, თქვენ რას იტყვით, ცუდი არ იქნება. 

სუტ-კნეინა:  შენ როგორღაც გულში ჯერ არ გადაგიწყვეტნია, როგორც ვხედავ... 

ლუარსაბი:  ეჰ, რას ბძანებ?
სუტ-კნეინა: როგორ რას ვბძანებ? თუ გულში არა გაქვს, ნუ შემარცხვენ, ეხლავ თავი დამანებებინე.
ლუარსაბი: თავი როგორ დაგანებებინო, რომ იმ ქალის სიყვარული გულში ნაღვერდალსავით ჩამიგდე. აბა, როგორ დავანებო თავი? მითამ რაში დავიწუნებ?
სუტ-კნეინა: მაშ გავათავეთ?
ლუარსაბი:  გავათავეთ.
სუტ-კნეინა: უი, შენ გენაცვალოს ჩემი თავი! ძლივს დედი-შენის მოვალეობას და უფლისა წინაშე აღთქმას არ შევასრულებ, თუ მოსე გძელაძე ძალიან არ გაგვიჯიუტდა!
ლუარსაბი: ის კაცი რომ სთქვი, მოიყიდე, მეც აქ ფეხს დავაჭერ.
სუტ-კნეინა: ნეტავი იმის მეტი ქრთამი არ დაგვეხარჯოს! იქნება სხვასაც მოუნდეს.

ლუარსაბი: შუაზედ გაუყავ ოცი თუმანი.
სუტ-კნეინა: უი ჩემ თვალებს! ქა, როგორ იქნება? უბრალო კაცის შვილები ხომ არ არიან, ათ-ათ თუმანში ხელი გაისვარონ, თავადიშვილები არიან, სახელგანთქმულები, იმათი მოსყიდვა ადვილი არ არის. აი, როგორ გეტყობა, რომ ჯერ ყმაწვილი ხარ.
ლუარსაბი: ოცის წლისა ჯერ სრული არა ვარ. 
სუტ-კნეინა: ისიც ჩვიდმეტის წლისა იქნება. ახ, ნეტავი კი ეს საქმე მოვახდინო და! თქვენ ერთად მხარი-მხარ მსხდომნი გნახოთ და!სწორედ გვრიტები იქნებით, გვრიტები!.. ბევრი არ შემოგნატრებენ!
ლუარსაბი:  მაშ ერთი აუჩქარე, თუ მართლა ეგრეა, თუ ღმერთი გწამს.

სუტკნეინა: მე ვიცი და ჩემმა დედაკაცობამ. ოცი თუმანი კი, თავისის კუთვნილის  სარგებლით, ჯვარს დაიწერ თუ არა, მაშინვე უნდა ჩამაბარო. მოვალეს მივცეთ, თორემ ესტიბარს გამიტეხ.

ლუარსაბი:  მაგისი ფიქრი ნუ გაქვს.

ლუარსაბი: (გაიზმორა, ტუჩი მოილოკა) კალმით ნახატი ქალი, ორასი თუმანი ბაჯაღლო ოქრო და იქნება მეტიცო... ჰა! რას იტყვი ლუარსაბ, ურიგო არ იქნება, განა? ამაზედ არის ნათქვამი: „ბედი მომეცი და სანახვეზედ გადამაგდეო!“
 (გადის) 
(გავა თუ არა ლუარსაბი, შემ ოიჭრება მოსე)
მოსე:  აბა, ჩემო ღვიძლ დაზედ უფრო უკეთესო დაო! ქალია თუ ვაჟი? 
სუტ-კნეინა:  ვაი, რომ ქალია.
მოსე: როგორ? არ ირთავს?
სუტ-კნეინა: არა.
მოსე: მაინც რას ამბობს?
სუტ-კნეინა: ქალი არ მოსწონს — ნუ გეწყინებათ კი — მახინჯი არისო.
მოსე: ვაი შენს მოსეს! განა უნახავს სადმე?
სუტკნეინა:  არა, არსად არ უნახავს, მაგრამ შეუტყვია.
მოსე: თუ არ უნახავს, მაშ კიდევ შეიძლება საქმე დავატრიალოთ.
სუტკენინა: აბა როგორ?
მოსე:  თუ შენ შემეწევი, ჩემო დაო, და ჩემს პურ-მარილს არ დაივიწყებ, საქმეს დამში მოვიყვანთ.
სუტ-კნეინა: აბა, გეთაყვა, მე რაღა თხოვნა მინდა, ხომ იცი ჩემს თავს შენის სამსახურისათვის არ დავზოგავ.
მოსე: მაშ თუ ეგრეა, მიგდე ყური, ჩვენი გოგო ვარდისახარი როგორ მოგწონს.

სუტკნეინა: ერთი ტურფა რამ არის.
მოსე: უფრო კარგი იქნება, რომ ჩემის ქალის ტანისამოსით მოვრთოთ?
სუტ-კნეინა: რასაკვირველია: ერთი-ორად მოემატება სიკეკლუცე.
მოსე: ეხლა შენ რას იტყვი, რომ ნიშანის მომტანს ეს გოგო, ლამაზად მორთული, ჩემის ქალის მაგიერად ვაჩვენოთ? 
სუტ-კნეინა: მერე სასიძო ხომ მოვა ნიშნის მერეთ, იმას რაღას უზამ?
მოსე:  იქამდინ ვინ დააცლის? მესამე დღესვე ჯვარისწერა დავუნიშნოთ. სადღა მოიცლის, რომ ქალის სანახავადაც მოვიდეს?
სუტ-კნეინა: მერე ხომ მაინც ჯვარის-საწერად მოვა?
მოსე: მერე მე ვიცი. შენ ოღონდ მანამდინ დამეხმარე, მერე ჩემს კისერზედ იყოს. ძალად ჯვარს გადავწერ.
სუტ-კნეინა: არა, გეთაყვა, მე მაგ საქმეში ხელი დამიბანია, მე მაგას არა ვიქ, ეხლავ გეუბნები.
მოსე: რატომ?
სუტკნეინა: აბა, იმას გაუგია, რომ მახინჯიაო...
მოსე:  მაგის ფიქრი ნუ გაქვს, ნიშანის მომტანი რომ ამ გოგოსა ჰნახავს, მივა და ეტყვის: რას მიჰქარავ, იმისთანა ქალი ჩემს თვალებს ჯერ არ უნახავსო. თუნდ ეგ არ იყოს, ერთი ხუთიოდე თუმანი და იმისი ჯანი. ასეთს ავალაპარაკებ, რომ...
სუტ-კნეინა:  ძმას გამოგზავნის.
მოსე: უფრო კარგი. რასაც თავის თვალით ჰნახავს, თუნდ ქრთამი არ იყოს, ის არ უნდა უთხრას? თორემ ფულიც ხომ არა მშურს.
სუტ-კნეინა:  არა, გეთაყვანე, მე მაგ ცოდვაში არ ჩავდგები. აი, შენი ბეედ მოცემული ხუთი თუმანი, მე კი ხელი დამიბანია.(ამოიღო და ფულს უბრუნებს)
მოსე:  მაშ მღალატობ?.. მაშ ჩემი ოჯახის დაღუპვა გინდა? მაშ ჩემი საწყალი ქალი არ გებრალება? ეჰ! მუხანათო წუთის-სოფელო!.. სულ ტყუილი ყოფილა: პურმარილიც, პატივისცემაც, სიყვარულიც, მეგობრობაც!.. ეჰ, შენი ნებაა!.. ეს კი იცოდე, რომ გულში შხამ-წასმული ისარი გამიყარე, სპილენძის ტყვია მომარტყი, უსისხლოთ სული ამომხადე, ურჯულო ლეკსავით დამკალი.
სუტ-კნეინა:  შენ ნუ მამიკვდები, მოსე, და იმ შენის სახის ჩემს უბედურს ქმარს პირშავად არ შევეყრები საიქიოს, რომ შენის ოჯახის სამსახურისათვის მე თავს არ დავიზოგავდი, მაგრამ სამსახურიც არის და სამსახურიც.
მოსე: რა ვუყოთ, რომ არის? რა ვუყოთ რომ არის? განა ჩვენ კი არ ვიცით სამსახურის გადახდა? რა უმადური მე მიპოვე? ოცი თუმანი არ დაგპირდი? ოც-და-ხუთი იყოს, შე დალოცვილო!

სუტ-კნეინა: არა, გეთაყვა, ფულზედ ხომ არ არის საქმე: თმით მათრევენ სიბერის დროს, სულს წავიწყმენდ.
მოსე: ოც-და-შვიდი იყოს.
სუტკნეინა:  არა, გეთაყვა, ფული რა სახსენებელია: საქმე დიდი გასაბედავია.
მოსე:  ხომ მოხერხება შეიძლება? ოც-და-რვა იყოს.
სუტ-კნეინა:  არა, შეძლებით კი შეიძლება, მაგრამ თავს ვინ გამოიმეტებს?
მოსე:  ოც-და-ცხრა იყოს. 

სუტ-კნეინა: ძალიან თავის გამომეტება კი უნდა, თორემ შეძლებით რა არ შეიძლება.
მოსე:  ოც-და-ათი იყოს,  მეტი კი აღარ შემიძლიან.
სუტკნეინა: რატომ?  რატომ? შეძლებით კი შეიძლება, მაგრამ ნიშნობაში მეც უნდა ვიყო, რომ, თუ მოხერხდეს, კარგად მოხერხდეს. ეს არის ჭირი, რომ ამ კაბით ხომ ვერ მოვალ?
მოსე: კაბაც შენი ჭირის სანაცვლო იყოს, კაბა ჩემ კისერზედ იყოს.
სუტ-კნეინა:  მაშ ყური მათხოვე, რას გეტყვი: მე იმას ნიშანის მოსატანად ძმას გამოვაგზავნინებ. შენ გოგო ლამაზად მორთე — ეცადე არავინ გაგცეს — სამ დღეს უკან კი უთუოდ ქორწილი უნდა მოახდინო. მოიგონე რამე, რომ ყმაწვილმა ქალის ნახვა არ მოასწროს. მერე ხომ შენ იცი, ჩემი საქმე მაშინ გათავებული იქნება. ფული კი სულ ეხლა მიბოძე.

მოსე: აბა, ეხლა ხელად მაგოდენა ფული საიდამ მექნება, სხვის სახლში ვარ სტუმრად. ნიშნობის  ღამეს ფულს სრულად ჩაგაბარებ, ეხლა თუ გინდა, ეს ხუთი თუმანი ბე ისევ წაიღე.
სუტ-კნეინა:  არა, ათი თუმანი მიბოძე, რა ვიცი, იქნება როგორ დამჭირდეს, აქ ხომ ვერ გამოვიქცევი.
მოსე:  შვიდ-თუმან-ნახევარი იყოს ჯერ.
სუტ-კნეინა: ათი მიბოძე. ისევ შენის საქმისათვის მინდა, შენს საქმეს მოვახმარებ, თუ გამიჭირდა. ჩემთვის ხომ არა გთხოვ.
მოსე: რა? ეს ათი თუმანი იმ ოც-და-ათ თუმნის ანგარიშში არ გინდა წაიღო თუ?
(სუტ-კნეინამ გაიცინა)

სუტ-კნეინა:  მაშ, ქა?
მოსე: ჰო, ეგრე სთქვი, მე მეგონა, მართლა, ეს ცალკე გინდა, რომ ჩემს საქმეს მოახმარო.
სუტ-კნეინა:  არა, გეთაყვანე, იმის ანგარიშში მიმაქვს. საკაბე კი მალე მიბოძე, რომ შეკერვა მოვასწრო.
მოსე:  აი, ათს თუმანს მოგართმევ, იქიდამ შეიკერე და მერე გავსწორდებით.
(სუტ-კნეინა დაჰყაბულდა). 
მკითხველ-მთხრობელი: რაღა გავაგრძელო, მოსემა და კნეინამ ესე დააწყეს საქმე და სწორედ ეგრეთაც ბოლო მოუღეს. კაი ბადე დაუგეს ლუარსაბსა და კარგადაც გააბეს.
ხალხი მოსემ არ მოიწვივა, სრულიად არავინ, რომ ეშმაკობა არ შეუტყონ, ლუარსაბსაც მისწერა — ნურავის შეატყობინებო, ავად ვარო.  ლუარსაბმაც მხოლოდ დავითი გამოისტუმრა, რომ ახალი სიმამრი, რადგანაც ავად არის, არ შეაწუხონ. 

ლუარსაბი: დაბიტს კი დავაბარე, რომ ფულზედ კარგად მოილაპარაკოს, როდის ჩამაბარებენ, და მერე ქალი კარგად გასინჯოს.
მთხრობელი: დავითი დიდი პატივით ისტუმრეს და გამოისტუმრეს. 
მოსე: რა ვქნა, შენი ჭირიმე, ჩემო ახალო მოყვარევ! ავადა ვარ, თასლიბს ვერ გავუწევდი. სიძუნწეში არ ჩამომართო, შენი ჭირიმე! აბა, ჯერ ისე ავადმყოფი რა არის, მერე მასპინძელი რა უნდა იყოს. თორემ იმდენი სიკეთე ღმერთმა შენ მოგცეს, რამდენი ნათესაობა და მახლობლობა მე მყვანდეს. მაგრამ ჩემი მაყურებლები რა ქეიფს გასწევდნენ. ისევ ის ვამჯობინე — ნუ დავპატიჟებ-მეთქი. ამ ნიშნობამ ისე შინაურულად ჩაიაროს, ქორწილი კი ჩემ კისერზედ იყოს. ქორწილისა რა ბძანა ჩემმა სიძემა?
დავითი:  რაც ჩქარა იქნება, ისა სჯობიაო, პირფერობაში კი ნუ ჩამომართმევთ და ეს ქალი რომ ჰნახოს იმან, იმ წამშივე ჯვარს დაიწერს, თავი არ მომიკვდება!  მზეთუნახავი ყოფილა.
მოსე:  რა ვქნა? მადლობა ღმერთსა, ღმერთმა ეგ მომცა და ყველაფერი ღვთის ნებაზედ ჰკიდია, მიხარიან, თქვენმა მზემ, რომ ქალი მოგეწონათ.
დავითი: ღმერთმა აცოცხლოს პატარძალი!  ღმერთმა ტკბილად შეაბეროსთ ერთმანეთს!
მოსე:  მადლობელი ვარ, თქვენი ჭირიმეთ!  მაშ რაც მალე იქნება, ისა სჯობია.
დავითი:  იმან ისე მოგახსენათ, მეც, სწორედ მოგახსენოთ, მაგას ვურჩევ ჩემს ძმასა. რაღა გავაგრძელოთ საქმე.
მოსე:  ჩემის ფიქრითაც ეგრე სჯობია,  ქალი აქა ჰდნება — მამისაგან კი არ უნდა ითქვას ესა, მაგრამ შორეული ხომ არა ხართ, თქვენთან რა დავმალო, — ქალი აქა ჰდნება...
დავითი: ის კიდევ იქ, თქვენმა სიცოცხლემ! 
მოსე:  მაშ, როცა მიბძანებთ, მაშინ იყოს ქორწილი. 

(გააცილებს დავითს, შეaმობრუნდება. შემოდის სუტკნეინაც). 
სუტ-კნეინა:  ჰა, რა-რიგად მოვიდა საქმე! მომილოცავს შვილის ბედნიერება. დიდი ჯაფა კი გავწიე. სულ ვიწურებოდი - შენზედ მიწა არ მენახოს - სულ ვიწურებოდი, რომ ან აი ეხლა შეიტყობენ-მეთქი, ან აი ეხლა - და დავიღუპები, მაგრამ მიშველა ღმერთმა და ვერ შეიტყეს. აი ეხლაც სულ ცივს ოფლში ვიწურები, ხუმრობა საქმეა? ნიშნობაში ერთი ქალი ვაჩვენეთ, გვირგვინქვეშ კი სხვა უნდა დავუყენოთ. გული გულის ადგილას აღარა მაქვს, სულ ადის და ჩამოდის, მინამ ჯვარს დაიწერს, მე კი ჩემი დამემართება-და, ცალკე შიშითა, ცალკე სირცხვილითა! თმებით მათრევენ, თმებით. სულ რისთვის? ჩემი მოსეს გულისათვის (ხელსა სცემს მუხლზედ), შენ გენაცვალოს ხორეშან!
მოსე:  ეჰ, შე დალოცვილო , - იწურებოდი, ასე გგონია, პირველად ჩაგედინოს ამისთანა საქმე. იწურებოდა!.. თქვენი ხელობა მეტი რა არის? იწურებოდა!.. თმებით ათრევენ... 
სუტ-კნეინა:  არა, ჰხუმრობ, თუ მართლა მეუბნები? 
მოსე:  მაშ არა და გეხუმრები!
სუტ-კნეინა: ეხლა განა?
მოსე: ეხლაცა და მაშინაც.
სუტ-კნეინა:  ღმერთმა მშვიდობა მოგცეს, თუ ეგრეა, მე კი გამისტუმრე და მერე შენ იცი. უმადურობას კაცი არ მოუკლავს.
მოსე: სადაც გინდა წაბძანდი, ხელს ვინ გიჭერს.
სუტ-კნეინა: რასაკვირველია. ხელს არავინ დამიჭერს, მაგრამ დაპირებული მიბოძე და წავალ, შენ ხომ არ შემოგაბერდები. რაც გინდა ილაპარაკე ჩემზედ: გული არ მეტკინება.
მოსე: დაპირებულიო!.. რაც მოგეცი იმასაც ვნანობ და გგონია — კიდევ მოგცე რამა!
სუტ-კნეინა: ეხლა ეგ ნამუსია? ამხელა დედაკაცი ფოშტის ცხენსავით მათრიე, ქვეყანაში თავი შევირცხვინე, საქმე საქმეზედ მოვიყვანე და ეხლა მაგას მეუბნები?! ნამუსია?
მოსე: გაჩუმდი, თორემ...
სუტ-კნეინა: არა, ნამუსია?.. შენა გკითხავ, ნამუსია?
მოსე: ის კი ნამუსია, რომ აგიღია ფეხი, სოფლიდან სოფლად დადიხარ და მაჭანკლობ, ნამუსია? შარშან რომ ათ თუმნად შენი დისწული, გასათხოვარი ქალი, დიანბეგს მიჰგვარე, ნამუსია? როცა დაორსულდა, შენ რომ წამალი მიეცი და მუცელი წაუხდინე, ნამუსია?..
სუტ-კნეინა: მაშ თუ აგრეა,  შენი მყრალი ფეხი დამკარ თავში, შენი მყრალი ფეხი, თუ ეგ საქმე არ დაგიხლართო! (დაგიშალო)
მოსე: შენი ლეჩაქი დამხურე თავზედ,  შენი ლეჩაქი, თუ ეხლავ გომურში არ დაგამწყვდიო, მინამ ქორწილი არ გათავდება. 
სუტ-კნეინა: დამამწყვდევ!.. უი, მეხი კი დაგეცა მაგ უხეირო თავზედ! დამამწყვდევ რა, შენი მოახლე გოგო ვარ, ან შენი გომბიო ქალი!..
მოსე: რაო? აი, თუ გოგოზედაც უარესი არა ხარ. მე ეხლავ გაჩვენებ, როგორც გაგისტუმრებ გომურში, რას მიზამ! მიჩივლებ თუ? არა მგონია, შენი თავი სადიანბეგოდ გახადო: ცოდვა ბევრი გაწევს კისერზედ, სულ ერთი-ერთმანეთს ზედ მიეკეცება, და მაშინ ციმბირშიაც ალაგი არ გექნება, შე ტყუილო-კნეინავ, შენა! ეს ის დიანბეგი კი არ არის, რომელსაც გოგოს გაურიგებდი ხოლმე და ბურთსავით ხელში ათამაშებდი! ის დრო წავიდა.
სუტკნეინა: ყურებზედ ხახვი არ დამაჭრათ ან შენ და ან შენმა ცხვირმოკვნეტილმა დიამბეგმა. უი, უწინამც დღე გაგქრობიათ შენცა და იმასაცა.
მოსე: აი, თუ არ დაგაჭრი. მე ეხლავ გაჩვენებ, საით გიკრავ თავს. შენ რომ კატასავით ჩამოგახჩო კიდეც, ხმასაც არავინ გამცემს.
სუტ-კნეინა: უი, შენ კი გენაცვალოს ჩემი თავი! ტყუილი გაჯავრება რა-რიგად გიხდება!
მოსე: არ მეხუმრება, წაგაბრძანებ ხულაში,  ხალიჩასაც მოგართმევ, მუთაქასაც, ქვეშაგებსაც. არც პურ-ღვინოს მოგაკლებენ. მაგრამ ჩაგკეტავ.  (წაავლო ხელი და მიჰყავს)
სუტკნეინა: ქა! შენ აღარა ხუმრობ! აი, აქავ შენ წინ ეხლავ თავს მოვიკლავ. დამამწყვდიო რა პასუხია, აღამადხანობაა? ქა, იქნება ჩემი სიტყვა ხუმრობა გგონია. მაგ სირცხვილს კი არა ვჭამ და აი ეხლავ შენ წინ ჩემის დანითვე ყელს გამოვიჭრი (გაცხარებული ჯიბიდამ დანას იღებს, ხსნის და ყელთან მიიტანს) გამოვიჭრა?

მ ო ს ე. აბა, თუ დედაკაცი ხარ, გამოიჭერ.

ხ ო რ ე შ ა ნ ი. (დაკუჭავს დანას და არხეინად ჯიბეში იდებს) გამოვიჭრა რა, გიჟი ხომ არა ვარ. 
(გომურში შეაგდებს და წავა). 

ელისაბედი და ლუარსაბი. მოდის დავითი. 
მთხრობელი:  როცა დავითი შინ მივიდა, საღამო ხანი იყო. ამისი ცოლი, ელისაბედი და ლუარსაბი ეზოში ღობის ჩრდილში ისხდნენ. 
ლუარსაბი:  თვალი შეასწრო თუ არა, ლუარსაბი წამოხტა, მიეგება ძმას, ვერაფერი კი ვერა ჰკითხა, იმიტომ რომ რცხვენოდა.  
დავითი: დავითი მოვიდა, ცოლს არც კი მიემშვიდობა და წამოწვა ხალიჩაზედ.
ელისაბედი:  როგორ მოგეწონა სასძლო? 
ლუარსაბი: ლუარსაბმა ყურექბი აიცქვიტა. 
დავითი:  მზეთუნახავს რომ იტყვიან, ის არის. მე იმისთანა ლამაზი ქალი არ მინახავს.
ლუარსაბი:  მართლა, გეთაყვანე? 
დავითი:  შენ ნუ მომიკვდები, იმისთანა ქალის მნახველი არა ვარ.  (ელისაბედს გადახედა)  მე რომ პატარა კიდევ მომეცადნა, სხვა რიგად წავიდოდა ჩემი საქმე.
ელისაბედი:  რა? შენ შეირთავდი თუ?  უი შენ თვალებს! შენთვის მეც არ ვემეტებოდი ჩემს ბედსა. მამა-ჩემი განა რომ უარზედ იდგა, შენისთანები მთხოულობდნენ!
დავითი: უარზედ იდგა, მე ვიცი, რუსთ ხელმწიფის შვილს მიგცემდა. იმისიც მადლობელი იყავ, რომ მე გავბრიყვდი. (გადის, ლუარსაბი გაედევნება).

ელისაბედი: მალე ჩემი მტერი დაჭკნეს, მალე მე ის დავაჭკნო,  ამ სახლში ჩემზედ უკეთესი და ჩემზედ უფროსი არავინ არ უნდა იყოს. ჩემი ქმარი უნდა მაყვედრიდეს იმის სილამაზეს?! უი, უწინამც დღე გაჰქრობია. ასეთ ეკალს გავუყრი თვალში, რომ დღენი ვაწყევლინო!
ელისაბედი ქორწილში არ წავიდა!

ქორწილის სცენა

მთხრობელი: ქორწილის ღამეს დიდი ამბები მოხდა.
(ტახტზე, რომელიც ახლა საქორწინო დარბაზს წარმოადგენს. ლუარსაბი და დარეჯანი დავლურს ცეკვავენ. ქვემოთ - ტახტში სუტკნეინაა გამომწყვდეული. ლუარსაბი დარეჯანის  პირისპირ რომ აღმოჩდება და შეხედავს - ცეკვა წყდება)

ლუარსაბი:  დავით, აკი მზეთუნახავიაო?
(დარეჯანი ატირდა)

დავითი:  ლუარსაბ!  მოგვატყუვეს, ეგ ის არ არის, ჯვარი არ დაიწერო. მაგრად დადეგ, არ გაცდინონ.
(ლუარსაბი ტახტიდან ჩამოდის გამწარებული. დარეჯანი მარტო რჩება ზემოთ.  მოსე დავითს მიეჭრება). 

მოსე:  კნიაზო დავით! ეს რა ამბავია?  ქალი საყდარშია და საქმრო ეხლა დადგა უარზედ? აქამდინ სად იყავით, თუ არ გინდოდათ ჩემი ქალი? ვინ გეხვეწებოდათ? თქვენისთანა ოჯახის-შვილები მეხვეწებოდნენ, რომ არ მივეცი!
დავითი:  აი, ბატონო, ქალი მანდ არის და, ვისაც გნებავდეთ, იმას მიეცით. ჩემი ძმა კი მაგის შემრთველი არ არის. 

მოსე:  ეხლა განა? როცა მთელმა ქვეყანამ შეიტყო, რომ ჩემს ქალს ირთავს შენი ძმა, როცა შენმა ძმამ საყდარშიაც შეიყვანა ჩემი ქალი? არა, თავზედ ლაფს არავის არ დავასხმევინებ! ან უნდა ჯვარი დაიწეროს, ან არა და აქედამ ცოცხლები ვეღარ წახვალთ! გაგონილა? სიძე სახლში ჩამიდგეს, ქალი საყდარში შეიყვანოს და ჯვარი აღარ დაიწეროს!..
დავითი:  ის კი გაგონილა, რომ პატარძალი შეცვალონ! ეს შენი ქალი არ არის.
მოსე: ხალხო და ჯამაათო! დახე, რომ ვეღარა მოუგონიათ რა, იმას ამბობენ, შენი ქალი არ არისო.
დავითი:  არა, ბატონებო, ჩემი ძმა ჯვარს არ იწერს. თუ ძალაზედ დადგებით, არც ჩვენა ვართ ლაჩრები.

(გააძრობს ხანჯალს და იწყებს ხანჯლურის ცეკვას. მერე მოსეც გაიძრობს ხანჯას და აიხლა ისიც ცეკვავს. თან პაექრობენ, თან ხანჯლებს ასობენ)

მოსე:  მაშ მოსე თავადიშვილი აღარ ყოფილა,  თუ თქვენ ჩემი ოჯახი შეგარცხვენინოთ; ჩემის ცოცხალის თავით არ ვაკადრებ ჩემს გვარს, რომ თათქარიძეებმა საყდარში ქალი გამიუპატიურონ, ჯვარი უნდა დაიწეროს.
დავითი: არ დაიწერს.
მოსე: უკანასკნელი სიტყვაა?
დავითი: უკანასკნელია.
მოსე:  დავით! აქეთ მობძანდი. (გვერდზე გაჰყავს)
მოსე: ეს ხუთი თუმანი, დაჩუმდი, შენ რა გინდა? შენ ხომ არ ირთავ?
დავითი: ხუთ თუმანზე ძმა როგორ გავყიდო? 
მოსე:  შვიდი იყოს.
დავითი:  ან შვიდად.
მოსე:  რვა იყოს
დავითი:  ვერც რვა თუმნად.
მოსე: მაშ რამდენი გინდა?
დავითი: ათი მაინც იყოს.
მოსე: ცხრაზედ რას იტყვი?
დავითი:  არა, ათი.
მოსე: ეჰ, ჯანი გავარდეს: ათი იყოს.
(ამოიღო ათი თუმანი და მისცა. დავითმა ჯიბეში ჩაიდო).
დავითი: მე კი დავჩუმდები და ჩემი ძმისა შენ იცი.
მოსე:  ოღონდ შენ დაჩუმდი და ერთი ორიოდე კაცი თქვენი მაყრიონიდამაც დაიყოლიე და ლუარსაბს მე მოვუხერხებ.
დავითი: ბატონი ხარ. მაგის პირობას გაძლევ.
მოსე: მაშ ხელი დაჰკარ.
მთხრობელი: დაჰკრეს ხელი ხელს და საწყალ ლუარსაბს ძალად გადასწერეს ჯვარი იმ ღამესა. 
(ლუარსაბი და დარეჯანი ცეკვავენ) მოსემ არც დაპირებული ორასი თუმანი მისცა. ლუარსაბს არ მიჰყვანდა ცოლი, მინამ არ გამისწორდებაო, ბოლოს ესეც რომ ვერა გახდა-რა — გარემოებას დაემორჩილა და წამოიყვანა შინ თავისი დარეჯანი. (ცეკვით გაჰყავს დარეჯანი)
ელისაბედი: (გახარებული ცეკვავს) ელისაბედი სიხარულით აღარ იყო, რომ ლუარსაბმა მზეთუნახავის მაგიერ გონჯი ცოლი მოიყვანა.  ჰი, ვენაცვალე ღმერთსა!  ჰი, ვენაცვალე!  ჯერ ჩემზედ უკეთესი უნდა შეერთო და მერე ჩემთვის ნიშნი მოეგო! ჰი, ვენაცვალე ღმერთსა!“ 
თედო: ჩვენმა ლუარსაბმა ესე დაიწერა ჯვარი. თუმცა ძალადობით მოხდა ესა, თუმცა მზითევშიაც მოატყუეს და მზეთუნახავის მაგიერ მახინჯი დარეჯანი შერთეს, მაგრამ — შუბლზედ ეგ მეწერაო — იფიქრა და დაემორჩილა ბედისწერასა. ბოლოს ხომ.... ამათ ერთმანეთი შეუყვარდათ. ამათ კი ისე ეგონათ რომ უყვართ ერთმანეთი და სხვისა კი არ ვიცი. „ფერი ფერსაო, მადლი ღმერთსაო”. — ნათქვამია, ფერი ფერს შეხვდა და ერთმანეთი შეიფერეს. ეს შეფერება ჩვენში ცოტასა აქვს მიღებული სიყვარულად?
მთხრობელი:  კარგი რამ არის ქართველი კაცი: ბედსაც და უბედობასაც თანასწორად ემორჩილება ხოლმე. არც ერთისთვის გაიხეთქს თავს და არც მეორისთვის დაიწყებს ბრძოლასა. 

თედო: ამათ თავიანთ ცხოვრებაზედ „მჯობი“ ცხოვრება არ ეგონათ ქვეყანაზედა. ესენი კმაყოფილნი იყვნენ: ვალი ამათ არ ემართათ და ვახში, დავა არავისთანა ჰქონდათ და დარაბა, მხოლოდ ერთი ჯავრი ედოთ გულშია: 
ლამაზისეული: შვილი არა ჰყვანდათ. ბევრჯერ გადაფურცლა კნეინამ კარაბადინი, ბევრი რაღაც ბალახბულახი მიირთო და ლუარსაბსაც დაალევინა. მაგრამ ვერა ეშველათ-რა. 
ელისაბედი: ტყუილად თავს რად იხეთქენ, სოლომონ ბრძნის წიგნს რომ ჩააბულბულებდა ხოლმე და კუდიანობდა — ეგ იმან ჩასცხო თავშია. ღმერთმა მაგათზედ გული აიყარა, ეხლა აღარა ეშველებათ-რა.

თედო: იმედს მაინც არ კარგავდნენ. შეიტყეს, რომ ქალაქში ერთი მკითხავია, ის შეიტყობს უშვილობის მიზეზსაო და  ქალაქისაკენ კაცი აფრინეს, სამს დღეს უკან ბიჭმა პასუხი მოუტანათ. 

მახარე: თქვენზედ ხატია გამწყრალიო.
ლუარსაბი: რომელი ხატი?
მახარე:  თელეთისაო, ასე სთქვა მკითხავმაო.

ლუარსაბი: საიდამ სად მოგვიკითხა!
დარეჯანი: დიდება სახელსა უფლისასა! 

ლუარსაბი: დალახვრა ღმერთმა! საიდამ სად მოგვიკითხა! 
დარეჯანი: ხატზედ „დალახვრას“ როგორ ამბობ?
ლუარსაბი:  ღმერთო, ნუ მიწყენ, ღმერთო, ნუ მიწყენ! აი, დალახვრა ღმერთმა, დაჩვეული რომ ვარ, ისე თავის-თავად ითქმის ხოლმე, ღმერთო, ნუ მიწყენ!
დარეჯანი: ახლა რას იტყვი, ლუარსაბ, წავიდეთ?
ლუარსაბი: შორს რომ არის?
დარეჯანი: რა ვუყოთ? ალბად ნება ღვთისა ეგ არის.
ლუარსაბი: მოდი, აქვე ნეკრესის ღვთისმშობელი ვილოცოთ.
დარეჯანი:  თელეთის ხატს ეწყინება: მე დავიბარეო, აქ კი არ მოვიდნენო და იქ კი წავიდნენო, იტყვის.
ლუარსაბი: მართალია, ეწყინება. გული მოუვა. აი, მე ხომ კაცი ვარ, მეც გული მამივიდოდა და ის ხომ ხატი ბძანდება — ვენაცვალე იმის მადლს! — უფრო გული არ უნდა მოუვიდეს?
დარეჯანი: ეგ არის და.
ლუარსაბი: მაშ რა ვქნათ?
დარეჯანი: უნდა წავიდეთ.
ლუარსაბი: შორს კი არის, თუ შენც იტყვი.
დარეჯანი: ეხლა, თუ მივდივართ, ნუღარ ამადლებ — გვიწყენს.
ლუარსაბი: მართლა, მართლა! ნუ მიწყენ, აგრემც დიდება შენსა სახელსა, ხატო თელეთისაო! გიახლები, გიახლები და თაყვანსა ვცემ სახელსა შენსა.
თედო:  დაიჯერეს მკითხავის სიტყვა: თედოს შეაბმევინეს ურემი, გადააფარეს ფარდაგი, ერთი კარგი ცხვარი დააკრეს ურმის ბოლოს, ახსენეს ღმერთი და ერთ მშვენიერ ზაფხულის დილას შეუდგნენ ქალაქის შარა-გზასა.
მახარე: ავედით თელეთში მეხუთე დღესა. 

თამაშდება მსხვერპლშეწირვის რიტუალი. 

მახარე: მეორე დღეს, უკანა გზაზე ქალაქს რომ ჩამოუარეთ...

დარეჯანი:  ლუარსაბ, ერთი შეხედე, რა ამბავია. ამოდენა ქვეყანა გაგონილა, რომ აქ არის! დიდება შენდა, ღმერთო! სულ ქვითკირის შენობა უნდა იყოს.  კნეინას ქალაქი ჯერ არ ენახა.
ლუარსაბი:  მაშ არა და წნული იქნება.
დარეჯანი: ერთი შეხედე და, რამდენი საყდრებია!..
ლუარსაბი: ვიცი. განა არა ვყოფილვარ?
დარეჯანი: პირველად რომ ჩაგიყვანეს, კენჭები არ ჩაგაყლაპეს?∗
ლუარსაბი: როგორ არა? სამი ასეთი კენჭი ჩავყლაპე, რომ ძლივს მოვინელე.
დარეჯანი: აღარ დაგცადა ქალაქმა?
ლუარსაბი: არა, რაღას დამცდიდა. რომ კენჭებ-ჩაყლაპული ვიყავ? რომ არ ჩამეყლაპა, მაშინ სხვა იქნებოდა.
დარეჯანი: ეგ ხომ აგრეა. კაი სანახავი კი უნდა იყოს!
ლუარსაბი: კარგი როგორ არ არის, მთელი მილეთის ხალხი სულ მანდ დაწანწალებს: თათარი, ყაზილბაში, ურია, ოსი, სომეხი, რუსები ხომ რაღა, ბუზსავით ირევიან.
დარეჯანი: მართალია, რომ აქ კაცს თავს მოსჭრიანო და მერე ისევ გააცოცხლებენო?
ლუარსაბი: მართალია, მაშ? ეგ კიდევ რა! რაღაც მოუგონიათო, ფიცრებს თავის-თავად ხერხავსო.
დარეჯანი: ეხლა ეგა სთქვი.
ლუარსაბი: თავი არ მამიკვდება.
დარეჯანი:  როგორ? ისე თავის-თავად?
ლუარსაბი:  თავის-თავად.
დარეჯანი: არც კაცია, არც ადამიანი?
ლუარსაბი:  არა.
დარეჯანი: მაშ ხერხი ვის უჭირავს?
ლუარსაბი: ეშმაკს და ქაჯს, ღმერთმა ნუ იცის რუსების თავი!
დარეჯანი: რუსების მოგონილია განა ეგა?
ლუარსაბი: მაშ არა და შენის მაზლის დავითისაა!
დარეჯანი:  დიდება შენდა, ღმერთო თვალთმაქცობას რომ ჰთამაშობენ, ისიც გინახავს?
ლუარსაბი: აბა რომელი?
დარეჯანი: აი, გაჭენებულ ცხენზედ რომ კაცი დადგება, იმ კაცზედ კიდევ კაცი, იმაზედ კიდევ კაცი და კიდევა და კიდევა.
ლუარსაბი: ეგ რა არის? მე კი არ დავდგებოდი ხოლმე გაჭენებულ ცხენზედ ჩემ პატარა ბიჭობაში!.. — დაიკვეხა ლუარსაბმა.
დარეჯანი: აი, შენმა მზემ! შენ კი იქნებოდი, რომ დამდგარიყავ.
ლუარსაბი: ღმერთმა იცის! ეხლა ჯანი აღარ მამდევს და სიმარდე, თორემ ეხლავ გიჩვენებდი.
დარეჯანი:  ნუ იკვეხ. ხომ ვიცი, ჩემო კარგო, რაცა ხარ.
ლუარსაბი: განა კვეხნისთვის ვამბობ? მე იმისთვის ვთქვი, რომ ეგ რა თვალთმაქცობაა-მეთქი. მაგაზედ უფრო ბევრი ასეთია, რომ...
დარეჯანი: მაინც?
ლუარსაბი:  რა ვიცი, რამდენი რამ არის.
დარეჯანი:  სთქვი რაღა, მეც ვიცოდე.
ლუარსაბი: ბევრია.
დარეჯანი:  მაინც?
ლუარსაბი:  რა ვიცი, რამდენი რაღაცაებია...
დარეჯანი:  მაინც?
ლუარსაბი: ეჰ, ვინ მოსთვლის? ბევრია, ნეტავი შენ! რა-რიგად ჩამოცხა! უჰ!
სცენა  IV
მთხრობელი: შინ მშვიდობით მოვიდნენ ჩვენი ბედნიერი ცოლქმარნი, თან მოჰყვათ, რასაკვირველია, იმედი, რომ შვილი გაუჩნდებათ. მაგრამ.. გავიდა სამი თვე — ყმაწვილმა მუცელში არ გაიჩუჩუნა, გავიდა ექვსი თვე — კაბა არ დაუვიწროვდა დარეჯანსა. გავიდა ცხრა თვეც და დარეჯანს მუცელი არ ასტკივდა.
დარეჯანი: „შორს არის“. (ფერად ქვებს იბამს კაბაზე). 

ლუარსაბი: დავითს უთქვამს, ის ოხერი როდის იქნება ჩაძაღლდეს, რომ იმის მამულებზედ ვინავარდოო. 

ეხლა დავითს უნდა შერჩეს ის სიტყვები!.. უნდა ჩვენს მამულ-დედულზედ გავახაროთ!.. დარეჯან შენი ჭირიმე, თუ გიყვარდე, თუ გიყვარდე, აი! ერთი ვაჟიშვილი ჰშობე, დავითის გამოჯავრებით მაინცა ჰშობე, რომ სხვა არა იყოს-რა. ოღონდ იმისი ჯავრი კი ამომაყრევინე და მერე თუნდა მამკალ. შენი ჭირიმე, შენი დედაკაცობის ჭირიმე! თუ გიყვარდე, აი!
დარეჯანი: ვშობამ, შენ ნუ მოუკვდები ჩემს თავს, ვშობამ, თუ აგრეა!  წუხელის სიზმარში ერთმა მოხუცებულმა კაცმა — ფეხებამდინ უმტვერო ქაღალდივით წვერი ჰქონდა — ერთი წამალი დამალევინა და მითხრა: გამრავლდი, ვითარცა იაკობო! მე მაშინვე მუხლზედ ვემთხვივე, შენ მაგიერადაც ვემთხვივე.
ლუარსაბი:  მართლა? ისე თვალითა ნახე?
დარეჯანი: აი, როგორც შენა გხედავ.
ლუარსაბი:  შენი ჭირიმე!.. მაშ იმედია, დარეჯან-ჯან!
დარეჯანი: მაშ ქა!
ლუარსაბი:  ო, შენ გეთაყვანე, შენა! როგორ გითხრა?
დარეჯანი: გამრავლდიო, ვითარცა იაკობ.
ლუარსაბი:  იაკობი ვინ იყო?
დარეჯანი: (დაიბნა, არ იცის) ვინ იყო? წირვა-ლოცვაზედ მაინც არ გაგიგია? აბრაამის მძახლის განაყოფის შვილი იყო.
ლუარსაბი:  ეხლა, გამრავლდიო, ვითარცა იაკობ, მითამ რაო?
დარეჯანი:  მითამ ისაო, რომ გამრავლდიო.
ლუარსაბი:  აი, ვენაცვალე იმის ენას! მაშ იმედია?
დარეჯანი: კიდევ! ნუ იცი შენ ეგ, ნუ! ნუ ხარ უჯერო, ცოდვაა.
ლუარსაბი:  აღარ ვიქნები, აღარ, ოღონდ შენ შვილი ჰშობე, თუნდა ენასაც მოვიკვნეტ, ოღონდ კი დავითს ნუ გაახარებ.
დარეჯანი: ღმერთია მოწყალე გეუბნები, არ გავახარებ-მეთქი.
ლუარსაბი:   ახ, ნეტავი კი მართალა ჰშობო და.
დარეჯანი: კიდევ! ნუ ხარ უჯათი, წმინდა კაცის სიტყვაზედ როგორ ხარ უჯერო, რა დაგემართა?!
ლუარსაბი:  აი, დალახვრა ღმერთმა! ჩემ-თავად გულში უნდა მეთქვა. და აკი კიდევ წამომცდა. ახ, ნეტ...
დარეჯანი: კიდევ!
ლუარსაბი:  ფუი, დალახვრა ღმერთმა! კინაღამ კიდევ არ წამცდა!.. ეხლა, მეტად რომ მინდა, იმიტომ, თორემ... ეჰ, გადავბრუნდები, დავიძინებ, თორემ, მე რომ ვიცი ჩემის ენის ამბავი, ერთს კიდევ წამომაროშვინებს რასმეს და ღმერთი მიწყენს.
დარეჯანი: თელეთისა არ იყოს! იმდენი ამუნათე, იმდენი იძახე — შორს არისო, რომ გაგვიწყრა და აი, დღესაც შვილი არა გვყავს.
ლუარსაბი:  მერე აკი მაშინვე შევეხვეწე, ნუ გაჯავრდები-მეთქი. რატომ არ მაპატივა! რა ვუყოთ, რომ „შორს არის“-მეთქი ერთხელ წამომცდა? ერთი ალილო მღვდელსაც შესცდებაო.
დარეჯანი: კარგი, კარგი! რაც იყო, იყო; ეხლა მაინც არ აწყენინო.
ლუარსაბი:  მაშ დავიძინებ.
დარეჯანი: შენი ნებაა.
(ლუარსაბი გადატრიალდა და მალე ხვრინვა ამოუშვა).
(თამაშდება ლუარსაბის სიზმარი, ბოლოს „საფლავიდან“ ხტება  - ძირს გადმოვარდება, შემორბის გულგახეთქილი დარეჯანი). 

დარეჯანი:  ლუარსაბ! გაიგე? მიწისძვრა იყო. უი შენს დარეჯანსა! ეს რა დაგმართვია, შენ გეთაყვანოს ჩემი ცოცხალი თავი!
ლუარსაბი: (ისევ გაოგნებულია თავისთვის ბუტბუტებს) აკი დამმარხეს და მგონი მე ჩემს ოთახში ვარ ეხლა. ეს როგორ მოჰხდა? 

(შეშინებულმა თვალები დაუჭყიტა დარეჯანს)
დარეჯანი:  რა დაგემართა, შენი ჭირიმე, შენი! ხმა ამოიღე, გეთაყვანე, თორემ ლამის მე ჩემი დამემართოს!
ლუარსაბი: დამაცა!.. მინდა მოვიგონო.
( ხმა გაიკმინდა, მაინც არ წამოდგა და თვალებდაჭყეტილმა და პირდაღებულმა დაიწყო ფიქრი, რომ მოიგონოს ის, რაც დაემართა).
დარეჯანი: შენ გენაცვალე! ჩქარა მითხარ, თორემ შიშისაგან ლამის გავთავდე.
ლუარსაბი: (სიზმრის ფიქრში წასულმა თავის-თავად ხმამაღლა ლაპარაკი დაიწყო) მე მოვკვდი. დარეჯანი ჯერ კი ტიროდა და მერე, როცა დამმარხეს და ყველამ თავი დამანება, დარეჯანმაც მიღალატა. ეგ იმედი მქონდა იმისაგან? თავი დამანება და ჩემთან არ დაიმარხა!.. აკი უყვარდი! დამაცალოს!.. ის სულ-ძაღლი დავითი!.. ის ქოფაკი ჩემი რძალი!.. ფერხული დააბეს განა, დამაცადონ!.. აი, მკვდარი არა ვყოფილიყავ, მე ვუჩვენებდი იმათ!.. მაგრამ რა მექნა, რომ მკვდარი ვიყავი!..
დარეჯანი: შენი ჭირიმე, ლუარსაბ!  სიზმარში ხარ, თუ ცხადივ? მითხარ, თორემ შენს მაყურებელს სული დამელია.
ლუარსაბი:  ეხლა განა? მაშინ რატომ არ დაგელია, როცა მიწა მომაყარე და მარტოკა ჩამფალი შავ მიწაშია?
დარეჯანი: რას ამბობ, შენი ჭირიმე, რასა? ერთი შემატყობინე.
ლუარსაბი:  რა უნდა შეგატყობინო? ცარიელი ტირილით რა გამოვიდა, უნდა თან ჩამამყოლოდი. არა გრცხვენიან, პირში როგორღა მიყურებ?
დარეჯანი: უი, თვალები ეხლა დამდგომია, თვალები!  მიშველეთ, მიშველეთ!  მიშველეთ! უი ამ დღის მნახველსა, შე ქოფაკო დარეჯანო!
( ყვირის და თავში იცემს დარეჯანი.  ყვირილზე  ლუარსაბი გამოფხიზლდა. წამოხტა, დარეჯანს ჰგონია მე გამომიდგაო, კიბეზე დაესვა, აუსხლტა ფეხი, დაგორდა. შემოვარდა დათო, ლამაზისეული)
დარეჯანი:  დაიჭირეთ, დააბით!  დაიჭირეთ, თორემ დაგვჭამს, ვაი, შე ქოფაკო თავო! ამ დღესაც შეესწარ, რომ ქმარი გაგიგიჟდა!
ლუარსაბი:  რა გაყვირებს, ადამიანო, (ნაღვლიანად) ვინ გაგიჟდა, შენი სულისა, შენი! მე ჩემ გონებაზედა ვარ.
დარეჯანი: გიჟმა იცის ხანდისხან დაჭკვიანება... აბა სწორედ შემომხედე.
ლუარსაბი:  აჰა, შენი სულისა!
დარეჯანი: წეღან რას ჰლაპარაკობდი?
ლუარსაბი:  აბა როდის, შენი ჭირიმე!
დარეჯანი:  აი, აგურებზედ რომ იწექი.
ლუარსაბი:  სიზმარი ვნახე და იმას ვიგონებდი.
დარეჯანი: მაშ აგურებზედ რად იყავი გაშოტილი?
ლუარსაბი:  ცუდი სიზმარი ვნახე: მმარხავდნენ მითამ და საფლავიდამ ამოხტომა მინდოდა და ძირს კი დავეცი.
დარეჯანი: მართლა, შენ გენაცვალე! ვუი, შერცხვენილო თავო! მე კი ქვეყანა შევყარე, ქმარი გამიგიჟდა-მეთქი.
ლუარსაბი:  მართლა გიჟი გეგონე, შენი სულისა?
დარეჯანი: მართლა მეგონე, შენ გენაცვალოს ჩემი თავი.
ლუარსაბი:  აი, დალახვრა ღმერთმა, მე კიდევ შენ მეგონე გიჟი. მადლობა ღმერთსა, ორივ კარგადა ვართ. კიბეზედ რომ ჩაგორდი?
დარეჯანი: რა მიშავს? მე, რაკი შენ შენს გონებაზედ გხედავ, ყველაფერი დამავიწყდა.
ლუარსაბი:  მეც ისე ვარ.
დარეჯანი: უი, შენი ჭირიმე, შენი! რომ მართლა გაგიჟებულიყავ, რა მამივიდოდა? (ლუარსაბს ლოყაზედ უჩქმიტა).

ლუარსაბი:  ( თითონაც უჩქმიტა) ჰი!
მთხრობელი:  ესე მოხდა ეს ამბავი.
ლუარსაბი სიზმარს ჰყვება, თავიდან თამაშდება სიზმრის სცენა. 

დარეჯანი: ცხრა თვის უკან შვილი უნდა გვეყოლოს! 

ლუარსაბი:  აბა, როგორ?
დარეჯანი: ხომ სტიროდი სიზმარშია?
ლუარსაბი: ვტიროდი.
დარეჯანი: მეც ხომ ვტიროდი?
ლუარსაბი: შენცა სტიროდი.
დარეჯანი: ტირილი კიდევ სიხარულის ნიშანია. მე და შენ სიხარული სხვა რა გვექნება, თუ არ შვილის ყოლა? მაშ შვილი გვეყოლება და ჩვენი სიხარულიც ისე აგვიხდება.
ლუარსაბი: მართლა, ტირილი ხომ სიხარულის ნიშანია. უთუოდ ეგრე აგვიხდება. აი, ვენაცვალე სულში იმ სიზმარსა! თვალი არ დაუდგება დავითსა! აბა, ფერხულს მაშინ ჩამოუვლის, აი! ღმერთო, შენ იცი ეხლა.
(ლამაზისეული შემოვარდება) 

ლამაზისეული: ქალბატონო, ქალბატონო! ჩამჩიაშვილს რომ ძაღლმა შვილი დაუცოფა, იმისთვის ერთი აქიმი დედაკაცი მოუყვანიათ, იმ დედაკაცმა თურმე მკითხაობაც იცისო. ხომ არა გნებავთ აკითხვინოთ? რაც კაცს გულში აქვს და შუბლზედ აწერია, ყველაფერს თურმე მაშინვე შეიტყობს.
დარეჯანი: შენს პირს შაქარი, ჩემო ლამაზისეულო, შენს პირს შაქარი, წადი და ეხლავ აქ მომიყვანე, ფულს გაჩუქებენ-თქო. (ლამაზისეული გარბის)
ლუარსაბი: დარეჯან, შენი ჭირიმე, დარეჯან! სიზმარი ცხადდება! ვა! მეტი რაღა გინდა! ღმერთმა თავისთავად მკითხავი კარზედ მოგაყენა. ეს რის ნიშანია?
დარეჯანი: მაშ, ქა, რომ გეუბნებოდი და არ მიჯერებდი, მაშ რის იმედით გეუბნებოდი, რომ შვილი მეყოლება-მეთქი? მე რათა ხანია გული მითხრობდა.
ლუარსაბი: მეც დიდი ხანია გული მითხრობდა, თურმე ეს ამბავი იყო. აბა, ეხლა დაუდგება თვალი დავითსა, აი!
მკითხავის სცენა

(შემოდიან მკითხავი და ლამაზისეული)

მკითხავი:  რა ნაღველი აქვთ იმისთანა, რომ ავადმყოფს თავი დამანებებინეს და აგრე საჩქაროდ მიბარებენ? 
ლამაზისეული: რა ვიცი? ხომ იცი, რომ უშვილონი არიან...
მკითხავი: ეგ ხომ მე უშენოდაც ვიცი, რომ შვილი არა ჰყავთ. 

ლამაზისეული: (გაუკვირდა)  მაშ ქალაქში რომ მკითხავს აკითხვინეს და ეთქო, თელეთი ილოცეთო, ისიც გეცოდინება?
მკითხავი:  მაშ, ჩემო კარგო, ჩვენი ხელობა რა არის? პურს მაგითი ვჭამ და ეგ როგორ არ მეცოდინება? — მიუგო ოსტატმა დედაბერმა ისე არხეინად, ასე გგონია — მართლა იცოდაო.
ლამაზისეული:  თელეთში რომ ვიყავით, ისიც იცი?
მკითხავი: გეუბნები, შვილო, ჩვენი ხელობა ეგ არის-მეთქი. მაგითი ვცხოვრობთ, მაშ არ გვეცოდინება? (რაღაც ამოღრუტნულს დაინახავს და ჩაიბურტყუნებს) ეს კარგია.
მიადგება ლუარსაბს და დარეჯანს.

მკითხავი:  ძერას ჰკითხეს: შვილები გირჩევნია, თუ ორი თვის წყალუსმელობაო?  წყლის უსმელობაო. ჯორსა ჰკითხეს:  შენ რაღაო?  უშვილობაო. თქვენთვის არავის უკითხავს და რატომ შვილი არა გყავთ? ვინ დაგწყევლათ ეგრე?
 (ცოლ-ქმარმა გაოცებით ერთმანეთს გადახედეს გაკვირვებულებმა.  ლუარსაბი შეშინებული პირჯვარს იწერს). 

ლუარსაბი: კურთხეულ არს სახელი უფლისა. ეს რა მესმის, თქვენი ჭირიმეთ!.. დედაკაცო! ჩვენ გულში იჯექ?..
მკითხავი: (ლამაზისეულს)  ჯამით წმინდა წყალი მომიტანე, ერთი შავტარა დანა, ნახშირი და ახალი ხორბალი.
(სანამ ლამაზისეული დაბარებულს მოიტანს ლუარსაბი და დარეჯანი შიშისგან დამუნჯებულები დგანან.  ლამაზისეულმა  მოიტანა ყველაფერი. ბებერი ძირს ჩაჯდა. ჩააგდო ჯერ ერთი ხორბალის მარცვალი, აიღო ხელში დანა და ნახშირი და დაიწყო ტუჩების ცმაცუნი, მითამ-და ულოცავს. მერე გაუშტერა თვალი წყალსა.  ცოლ-ქმარნი შიშით ელოდებიან) 
მკითხავი: ქალაქში მკითხავთან გიკითხვინებიათ,   მკითხავიც კარგი შეგხვედრიათ. სწორედ უთქვამს, რომ თელეთი ილოცეთო. (ცოლ-ქმარი შეშინებული უყურებს ერთმანეთს) კარგი გიქნიათ, კარგი გიქნიათ, რომ მკითხავისთვის დაგიჯერებიათ და თელეთის სალოცავად წასულხართ. შეგეწიოთ თელეთის მადლი; მაგრამ... (პაუზა, წყალს აკვირდება) მაგრამ ისა, რომ იმ მკითხავს გულთმისნობა სავსე არა ჰქონია, — ცოტა ჰკლებია, თორემ თელეთი როგორ არ გიშველიდათ, რომ გამოეცნო.
ლუარსაბი: აკი შენი ბრალიაო, დარეჯან! ადრევ რომ მითხარი. გამოდის ჩემი ბრალი არა ყოფილა.
დარეჯანი:  დამაცა, რა დროს ეგ არის. მე აქ შიშისაგან სული მძვრება. რა ყოფილა, შენ გენაცვალე, ეს დედაკაცი!...
მკითხავი:  დიაღ, მკითხავის ბრალია,  იმის ბრალია. იმას რომ მიგნება ჰქონოდა, ეხლა შვილი კალთაში გეჯდებოდათ. დიაღ გეჯდებოდათ, რომ... (პაუზა, წყალს გაუშტერა თვალი)   დიაღ, თელეთი გიშველიდათ. კიდევ შეგეწიოთ იმისი მადლი.  თელეთი გიშველიდათ...  რომ თქვენ სახლში ჯადო არა ყოფილიყო.
ლუარსაბი  და დარეჯანი: (ერთხმად, შიშით)  ვაი, ადრე და მალე დაღუპულო ოჯახო!..
მკითხავი: ნუ გეშინიანთ: ეხლა ის ჯადო საშიში აღარ არის, მე ხელში მყავს.
ლუარსაბი:  აბა, მაჩვენე, თუ ხელში გყავს. (დარეჯანს)  მე კი ვერ შევხედავ, მე თვალებს დავხუჭავ და შენ გასინჯე.
დარეჯანი:  უი, არა გეთაყვანე, შენ თითონა ჰნახე, მე დავხუჭავ თვალებსა. 

მკითხავი:  ნუ გეშინიანთ,  განა მართლა ხელში მყავს, ჯადო თქვენს ეზოშია.
ლუარსაბი:  სადა, გეთაყვანე, სადა? არიქა, ბიჭებო, მიშველეთ! .
მკითხავი:   თავლას უკან რომ ორმოა, ჯადო იქა დევს... 
ლუარსაბი:  ბიჭებო, არიქა, ბიჭებო! აბა, თქვენი ჭირიმე, ბიჭებო! თუ ბატონის წყალობა გინდათ, ბიჭებო! თუ ჩოხები გინდათ, თავლის უკან ორმოაო! არიქა, ბიჭებო! თქვენი ჭირიმე, ბიჭებო!
დარეჯანი: აქ რომ ჰყვირი, ვინ რას გაიგებს? გარეთ გადი და გაგზავნე ბიჭები.
ლუარსაბი:  არა, გეთაყვანე, ეხლაკი შენ გადი და მერე თუნდა ორმოცჯერ მე გავალ.
დარეჯანი:  გადი, რისა გეშინიან, ჯადო ხომ არ დაგარჩობს.
ლუარსაბი: არა, გეთაყვა, შენ გადი. რა არის? ეხლა, თუ ღმერთი გწამს, შენ გადი, თუ გიყვარვარ, შენ გადი.
დარეჯანი:  არა გრცხვენიან, მე დედაკაცსა მგზავნი და შენ კი ქუდი გეხუროს და კაცი გერქვას?
ლუარსაბი: რა დროს კაცობაა, რას ამბობ? სახლში ჯადო არისო.
მკითხავი: მე დავუძახებ ბიჭებს, მაგაზედ როგორ დაღონდით!
ლუარსაბი:  ო, გეთაყვა, შენ დაუძახე, ჩვენ , ხომ ხედავ,  დავღონდით, ეხლა, ოთახში რომ ჩვენ მარტონი დავრჩებით, ხომ არაფერი?
მკითხავი:  არაფერი.
(მკითხავი გავიდა, ბიჭები გაისტუმრა და  დაბრუნდა , შემოდის მახარე)
ლუარსაბი:  რა ქენი, ნახე?

მახარე:  ვერა, ბატონო, თავლაში  ორმოს რა უნდა.
ლუარსაბი:  ვაი, შენ ჩემო თავო! დახე, ჯადოს ამათთვისაც თვალი აუბამს, რა გვეშველება?
მკითხავი: ( ჩაიცინა)  მე წავალ თითონ. მე ჯადო თვალებს ვერ ამიბამს, თქვენც წამოდით, რომ თქვენის თვალითა ჰნახოთ.
ლუარსაბი: არა, გეთაყვანე, ჩვენ ისეც დაგიჯერებთ, უჩვენოდ წადი, შენა ჰნახე, მითამ ჩვენ გვინახავს.
(მკითხავი წავიდა, დათოც გაიყოლა. დაბრუნდა და რაღაცა ძონძები ამოიტანა)

ლუარსაბი:  აქ ნუ შემოიტან,  აქ ნუ შემოიტან, მანდვე დააწვევინე, მანდვე!
 მკითხავი: ჯადო დასწვეს! 

ჯადოს დაწვის რიტუალი. 

ლუარსაბი:  მეორე დღეს ბიჭები დაიბარა ლუარსაბმა და ამისთანა საუბარი დაუწყო: 
მართლა ორმო იყო?
დათო: თქვენი რისხვა არა გვაქვს, მართლა ვნახეთ.
ლუარსაბი: არა, თქვენ ის ორი თვალითა ჰნახეთ?
თედო: ორის თვალითა, აი ისე, როგორც შენ გხედავთ, ბატონო!
ლუარსაბი: დიდება შენდა, ღმერთო! ამოდენა კაცი აქ დავბერდი და მე იქ ორმო არსად არ მინახავს!.. გაგონილა? როგორ შეიტყო? დიდი მისნობა არ უნდა ჰქონდეს?..
დათო: მაგის ხელობა ეგ არის, შენი ჭირიმე, და იქიდამ შეიტყო.
ლუარსაბი: ალბად ეგრეა, თორემ... აი, დალახვრა ღმერთმა! აბა, თქვენ გინახავთ ვისმე იქ ორმო, ან გაგიგონიათ?
მახარე: რაც არ არის, რასა ჰნახავდნენ, ერთი რაღაც გოგო-ბიჭების ნაჩიჩქნია და იმ კუდიანმა ორმოდ გახადა. რა უკვირთ?
თედო: შენ რა გენაღვლება, ხომ ჰხედავ, ბატონს უხარიან, რომ იქ ორმოა. დაე ეგონოს, რომ ორმოა, შენ რა? (ლუარსაბს) შენი რისხვა არა მქონდეს, მე იქ ორმო არც მენახოს და არც გამეგონოს დღევანდლამდინა. აი, ჭიპი აქ მომიჭრია და ამოდენა კაცს ლამის სულიც აქ დამელიოს, მაგრამ ხომ მოგეხსენებათ, შენი ჭირიმე, კუდიანის საქმე ეგ არის.
ლუარსაბი: განა ის კუდიანი იყო?
თედო: მაშ? კუდიანობის ღამეს, ჭიაკოკონობას, შენი ჭირიმე, გადააჯდებიან ხოლმე. აი, დასწყევლოთ ღმერთმა,  ცოცხზედა და თავის ბატონთან გაფრინდებიან ხოლმე. მოგახსენებენ, ჩიტურაშვილის დედა თურმე ბუხარში აძვრება ხოლმე, ცოცხზედ, როგორც ცხენზედ,  შეჯდება და, ჰერი ბიჭო, გაუტევს ხოლმე.
ლუარსაბი: ეგ მეც გამიგია. რამდენი სასწაულია ქვეყანაზედ! დიდება შენდა ღმერთო!.. მაშ ჩიტურაშვილის დედასაც ეცოდინება მკითხაობა?
თედო: განა ყველამ იცის, შენი ჭირიმე! ის უფროსი რომ ჰყავთ და კუდიანობის ღამეს ძღვენით რომ მიდიან ხოლმე, ის უფროსი თურმე ეტყვის: შენ, მავანო, მკითხაობა მიჩუქებია შენთვის, მეორეს კიდევ ეტყვის: შენთვის  აქიმობაო, ესე გახლავთ.
ლუარსაბი:  ეგრე იქნება, თორემ აბა საიდამ გამოიცნობდა, რომ იქ ორმო არის? ჭკვიანი არ უნდა იყოს ის უფროსი?
თედო:  მოგახსენებენ, სოლომონ ბრძენზედ უფრო ჭკვიანიაო.
ლუარსაბი: არ ეტყობა, თუ! დიდება შენდა, ღმერთო ჩემო! ( გადიწერა პირჯვარი და შევიდა ოთახში დარეჯანთან).
ლუარსაბი:  გაიგე, დედაკაცო, რა ამბები მოახდინა იმ უხეირო, უკბილო ბებერმა?  ის უფროსი რომ ჰყავთ, იმისი პირველი კარის-კაცი ეგ უნდა იყოს. აი, დალახვროს ღმერთმა! ეს რა ვნახე, თქვენი ჭირიმეთ!
დარეჯანი: კარგი, ნუღარ მომაგონე, თუ ღმერთი გწამს! აქამდინ ტანში შიშისაგან ჟრუანტელი მივლის.
ლუარსაბი: აი, გულთმისნობა რა არის! ამდენს ხალხს ჩემს სახლში ჭიპი მოუჭრიათ და ერთმა არ იცოდა დღევანდლამდინ, რომ იქ ორმოა. რა ქნა, თქვენი ჭირიმეთ!
დარეჯანი:  ღმერთო, შეგცოდე და, იმას თუ ეშმაკი არ ეჯდა ტანში, რა ვიცი?
(ცოლ-ქმარმა პირჯვარი გადაიწერეს და სამჯერ  გადააფურთხეს)

ლუარსაბი: ეხლა კი... რა ვიცი? ეხლაც რომ შვილი არ გვეყოლოს, ერთი მეტის-მეტი ღვთის წყრომა იქნება.
დარეჯანი:  ეჰ, შენც ერთი!.. მაგას რაღა თქმა უნდა. ისე დაჯერებული ვარ, რომ მითამ შვილი კალთაში მჯდომია. რაები არ გამოიცნო!.. მოდი და ნუ დაიჯერებ.
ლუარსაბი: მაშ! მეც იმიტომ ვამბობ და!.. მკითხაობა რომ არ გაეჩინა ღმერთსა — ვენაცვალე იმის სიბრძნეს — რა გვეშველებოდა? ჯადოს ვიღა იპოვიდა? (პაუზა)  დარეჯან! წყალში ხომ არა ჰხედავდა? ჰა? შენ რას იტყვი?
დარეჯანი: იქნება მართლა! შენ ნუ მოუკვდები ჩემს თავს, სწორედ წყალში ჰხედავდა.
ლუარსაბი: რა ვქნა, მე კი აგრე მგონია და!
დარეჯანი: ღმერთმან იცის, იქნება სწორედ ეგრე იყოს.
ლუარსაბი: რა ვიცი! მე კი რაღაც ეჭვი მაქვს და!
დარეჯანი: შენმა მზემ, ეგრე უნდა იყოს.
ლუარსაბი: რა ვიცი, ჩემმა გონებამ კი ეგრე გასჭრა და!
დარეჯანი: ჩემი გულიც ეგრე მითხრობს, ლუარსაბის სიცოცხლემ!
ლუარსაბი: იმ ხორბლის მარცვალს რომ ჩააგდებდა ხოლმე წყალში და რაღაცა რგოლები კეთდებოდა, ის ხომ არ იყო?
დარეჯანი: იქნება მართლა! სწორედ ის იქნებოდა.
ლუარსაბი: რა „ის”?
დარეჯანი: რომ სთქვი „ისა”.
ლუარსაბი: აკი გითხარ! სწორედ ეგრე უნდა იყოს, თორემ ის დედაკაცი ეშმაკი ხომ არ იყო, რომ იმისთანა სასწაული მოეხდინა.
დარეჯანი: ეგრე უნდა იყოს, მე კი — ღმერთო, შეგცოდე, — ეშმაკობა შევწამე.
ლუარსაბი: შენგან არ მიკვირს! ეშმაკი როგორ იქნებოდა, რქები არა ჰქონდა. ეშმაკს რქები უნდა ჰქონდეს.
დარეჯანი: ეჰ, განა ეგ მე კი არ ვიცი, ისე გავიფიქრე.
ლუარსაბი: ჰო, ეგ სხვა არის.
(გაჩუმდნენ). 

ლუარსაბი: მე კი გამოვიცან, აი.

დარეჯანი: განა, რომ მდომებოდა, მე კი ვერ გამოვიცნობდი, არ მინდოდა, თორემ გუშინვე გამოცნობილი მქონდა.
ლუარსაბი: ეხლა მაგას დაიჟინებ.
დარეჯანი: ღმერთმანი, რომ ასეა.
ლუარსაბი:  ეჰ, შენ ხომ კაცი ვერას დაგანახვებს და თუნდ სოლომონ ბრძენი მოვიდეს, მაშინვე ეტყვი: მე შენზედ ჭკვიანი ვარო. ეხლა რა არის, ერთხელ მე დამითმო. უცხო ხომ არა ვარ, შენი ქმარი ვარ.
მთხრობელი: მკითხავმა მეტად მტკიცედ დააჯერა ცოლ-ქმარი, რომ შვილი ეყოლებათ. ამ იმედს მცირედი ეჭვიც არ შეურყევდათ. 
დარეჯანი:  ამ დაჯერებამ იქამდინ მიაღწია, რომ ერთს მშვენიერს დღეს დარეჯანს ეჩვენა, ვითომც მუცელში ყმაწვილმა გაუჩუჩუნა. რასაკვირველია, გახარებულმა კნეინამ მაშინვე ლუარსაბს ახარა.  ლუარსააბ!!! ბალღმა გაიჩუჩუნა!
ლუარსაბი:  მართლა გაიჩუჩუნა? 
დარეჯანი: რას ამბობ, შენ გენაცვალოს ჩემი თავი!.. დარბაისელი დედაკაცი სიხარულისაგან კინაღამ არ შევხტი, მაგრამ მომაგონდა, რომ მუცელი წამიხდება-მეთქი, და შენ მაინც კიდევ არა გჯერა.
ლუარსაბი: უი, შენ კი ჩაგეკონე მაგ გემრიელ სულშია! ბარაქალა, რომ არ შეხტი, თორემ მუცელი წაგიხდებოდა. იმ სიხარულში ეგ როგორღა მოგაგონდა! მე კი — მე და ჩემმა ღმერთმა — შევხტებოდი, მერე ისე შევხტებოდი, რომ დავცემულიყავი, კიტრსავით გავსკდებოდი. დაუდგეს თვალი დავითსა! ფერხული, აბა, ეხლა დაუაროს, აი! მაშ დღეს მე და შენ ერთი კაი ქეიფი გავწიოთ, ერთი კაი წითელი ღვინო ავახდევინოთ, რომ შვილის სადღეგრძელო დავლიოთ. ურაა!
(იშლება სუფრა, არის სმა-ჭამა)
ლუარსაბი: დალიე, შენ გეთაყვანე! ეხლა ქეიფს ნუ წამიხდენ. ჩვენის შვილის სადღეგრძელოს როგორ არა სომ? თუ მე და შენ არ დავლევთ, მაშ ვინ უნდა დალიოს? ღმერთი გვიწყენს, იტყვის: მე შვილი მივეცი და ისინი სადღეგრძელოსაც არა სმენო. ნუ აწყენინებ მოწყალე ღმერთსა, ძლივს კაი თვალით არის ჩვენზედა. მეც ქეიფს ნუ წამიხდენ. დალიე, გეთაყვანე!
(დარეჯანი სვამს. ნელ-ნელა თვრება)
ლუარსაბი:  ვენაცვალე კახეთსა! ვენაცვალე! ეგ რომ არა ყოფილიყო, არც კახური იქნებოდა. მაშინ მე რაღა კაცი ვიქნებოდი? ჩემს გათქმულ სახელსა მაშინ ვინღა მოიგონებდა? დღეს თუ ლუარსაბის სახელი იხსენება სადმე, ღვინის მადლობელი უნდა ვიყო. თუ კაცი ვარ მე დღეს, აი, ამ შავის ყურძნის წვენითა ვარ კაცი! ჩემოდენას საქართველოში ორიც არ დალევს, დიდი მსმელი ვარ. ხომ გახსოვს ის იმერელი? ძალად გამოგზავნეს იმერლებმა: აბა წადიო, კახეთში ერთი დევი კაცი არისო, ლუარსაბ თათქარიძე, ოღონდ ის კი დაგვითვრეო და ნახევარ იმერეთს შენ მოგცემთო. კვეხნაში კი ნუ ჩამომართმევ და ჩემი სახელი სათათრემდინ არის გავარდნილი, იმერეთშიაც მისულა ჩემი ქება. მაგრამ აი, ამ შენმა უხეირო ლუარსაბმა ასე გაგიხადე ის ფხიკიანი იმერელი, რომ, რომ... სულ ჩემი მზე ვაფიცებინე. თითიც მომიკაკვა და ყურში ჩუმად ჩამჩურჩულა: სანაძლევო მოიგეო, ნახევარი იმერეთი შენი უნდა იყოსო. რომ მეჩივლა, რასაკვირველია, იმ ნახევარს გამოვიტანდი, მაგრამ ჩვენი მამა-პაპის მამულებიც მაშინ ისე ოხრადა გვრჩებოდა და იმერეთი რაღად მინდოდა? ეხლა ოხრად აღარ დაგვრჩება: ვენაცვალე შენს სტომაქსა! ეხლა შიგ პატარა თათქარიძე ზის და, მგონია, წითელ ღვინოში ჭყუპალაობს. უჰ, შენი კი ჭირიმე! მოდი ერთი ეგ ნაზი ტუჩები ამოგწუწნო! ეხლა ეგეც ხომ შვილი გვეყოლა, აბა ეხლა მაგის ქორწილზედ ვიფიქროთ. იცი, რა, დარეჯან? შენ ხომ ბრძენი დედაკაცი ხარ და არც მე ვარ — ღვთის მადლით — სულელი, თოთხმეტის წლისა შესრულდება თუ არა — აბა, იანგარიშე, როდის შესრულდება, მგონი ბევრი ხანი არ გასწევს, მალე შესრულდება, — შესრულდება თუ არა, ჯვარიც დავწეროთ, რაღას უნდა მოვუცადოთ? ეხლა მაგის ქორწილში ლეკურს არ ჩამოუვლი? მე კი — ღვთის წყალობა შენა გაქვს — ასეთს ბუქნას დავუვლი, რომ იქაურობას სულ მტვერი ავადინო... მოდი ერთი კიდევ ამოვწუწნო ეგ შენი მარწყვი ლოყები. ეხლა, დარეჯან, შვილის ქორწილში ლეკურს არ ითამაშებ?
დარეჯანი: რატომ.
 ლუარსაბი: ჰო, გეთაყვანე! მოდი, იცი, რა ვქნათ? მითამ ეხლა ქორწილია: აბა ერთი... ერთი შენებური დიდოური... მე „განდიდურს“ დაგძახებ. თუ გიყვარდე, აი! მითამ ქორწილია. თუნდა ლეკური იყოს, ჰა! მე „პაწპაწინა ნიგვზის ტოტს“ დაგძახებ. ჰა და პაწპაწინა ნიგვზის ტოტი! პაწპაწინა ნიგვზის ტოტი! ჩუპრი-ჩუპარ, ჩუპრი-ჩუპარ, ჩუპრი დარეჯანასა!.. ურაა!.. აი, გიდი!.. ქუდი ჭერში!.. კახური კა... ცის... ჭი... რი... იი... მეე... ჩა... აა... რაკ... რაა... კებს... კუ... უუ... ლა... სა... იმ იმერელსაც... კაი... საქმე... დავმარ... დავითსაც... თვალიმც... გამოს... ძრო... მია... ურაა!..
ეპილოგი 

მითხველ-მთხრობელი: აღარ გაათავებ? — იკითხავთ მოწყენილი, და იქნება გაჯავრებულიც.  როგორ არა? გავათავებ, მაგრამ იცით რითა? იმითი, რომ ლუარსაბის ბედნიერება დაირღვევა. 
გაიარა რაოდენმამე ჟამმა და წუთის-სოფლის დაუდგრომელმა ბრუნვამ ბევრი რამ გამოსცვალა დედამიწის ზურგზედ. ამათ შვილი არ მიეცათ. დარეჯანმა ერთი აქიმი დედაკაცი იშოვა და წამლობა დაიწყო, აქიმმა დედაკაცმა ერთი რაღაც წამალი მისცა, მთელი ორი კვირა ასმევდა და მესამე კვირას კი დარეჯანს ფეხები გააჭიმინა. დარჩა ქვრივად საწყალი ლუარსაბი. შავები ჩაიცვა. თავისი ბედნიერება სულ დარეჯანთან დამარხა. ორი სიამოვნებაღა დარჩა ამ ტრიალ ქვეყანაზედ: ერთი — მადა; მეორე ისა, რომ ლამაზისეული ფეხთ უჯდა ხოლმე, როცა ძილს დააპირებდა ბატონი, ფეხის გულებზედ და კანჭებზედ ხელს უსვამდა და ისე აძინებდა. ესღა იყო ამისათვის ნუგეშად. ის თავისებური განსხვავებითი მუდამი ღიმილი სახიდამ დაეკარგა, — ერთის სიტყვით, წახდა კაკალი კაცი. მწუხარებამ ესე იცის. ბოლოს, ფერისცვალობის დღეს, რაღაც ეშმაკად, ნათლიმამამ ნახევარი ლიტრა კალმახი მოართვა. ჯავრისაგან იმ კალმახს ლაზათიანად მიაძღა, მოუვიდა კუჭის ანთება და ჩაჰბარდა პატრონსა.
მოკვდა ლუარსაბიცა ისე, როგორც იხოცებიან ბევრნი ჩვენგანნი, რომელნიც არც თავის სიცოცხლით უმატებენ რასმეს ქვეყანასა და არც თავის სიკვდილით აკლებენ.
წაიშალა ამ ორთა გვამთა ცხოვრების კვალი დედამიწის ზურგზედა. რისთვის მოვიდნენ და რისთვის წავიდნენ? ნუთუ ნახევარი საუკუნე იმისთვის იცხოვრეს, რომ ოთხი ფიჭვის ფიცარი ეშოვნათ და სამ-სამი ადლი მიწა? ან კიდევ ქვაზედ წაიწერონ, რომ „ჩყ... წლამდინ თავადი ლუარსაბი თათქარიძე და მისი კნეინა დარეჯანი ცოცხალნი ყოფილან და მერე დახოცილან?“ სხვა ხომ არაფერი გვეტყვის, რომ ესენი ამ ქვეყანაში ყოფილან და უცხოვრიათ. 
მახარე: „წამკითხველო, შენდობა გვიბძანეთო“, ამბობს იმათი ქვის ზედწარწერილი. ნახევარი საუკუნე ამისთვის იცხოვრეს ამ ქვეყანაზედ, რომ ბოლოს მაინც კიდევ „შენდობა“ ითხოვონ და საბოდიშოდ გაიხადონ საქმე? 
მთხრობელი:  „მე გავათავე და შენ, რაც გინდა, ჰქმენ, მკითხველო! გინდა იცინე, გინდა იტირე, როცა ამ ამბავს წაიკითხავ. ორივეს საბუთი ისევ ამავე მოთხრობაში გაქვს. თუ ოდესმე თვალი აგიხილებია და შენს გარშემო რაც გინახავს, იმაზედ გონება გივარჯიშებია, — ნახავდი, რომ ხშირად ერთი და იგივე საგანი ზოგს აცინებს, ზოგს ატირებს. მე მინახავს ერთი მოხუცებული, ღარიბი, შიშველ-ტიტველი, ფეხებდახეთქილი დედაკაცი. ვინ იცის, რა-გვარ უბედურობისაგან ლოთად ჩავარდნილიყო და ლოთობაში სამუდამოდ დაეკარგა თავისი დედაკაცობა და ადამიანობა. მე მინახავს ის საცოდავი დედაკაცი, ქალაქის ბიჭებს დაეჭირათ და ხუთ გროშად მთელი საათი ახტუნებდნენ პამპულასავით. მე მინახავს, რომ იმათში ბევრი იცინოდა და ზოგიერთს კი ამ საცოდავის დედაკაცის მაგ ყოფაზედ გული უტიროდათ. ვინ იყო ამათში მართალი? მოცინარენი, თუ მოტირალენი? ორივენი, იმიტომ რომ ერთნი თვალითა ჰხედავდნენ მარტო და თვალისათვის მართლა სასაცილო იყო, მეორენი კი თვალითაცა და გონებითაცა. გონებას-კი — ძნელად თუ გაეცინება. სჩანს, შეიძლება, რომ ერთი და იგივე ამბავი სატირალიც იყოს და საცინარიცა, — ეგ იმაზედ არის დამოკიდებული, როგორი აგებულებისა ხარ: თუ იმისთანა გონების ძალა გაქვს, რომ, რაც უნდა მწუხარე ჭეშმარიტება იყოს, გულდაგულ შეხვდები, და თუ იმისთანა გულიცა გაქვს, რომ უბედურს და გზა-კვალ-არეულს შეიბრალებ, ამისთანა სასაცილო ამბავი უფრო ხშირად უნდა გატირებდეს შენა, თუ არა და იცინე, რამდენიც გენებოს. იცინე და თანაც გაჯავრდი ამ მოთხრობის დამწერზედ და მამიგონე ჭორი — შენ ხომ ჭორების მოგონება გიყვარს — რომ მე ვითომც ქართველობას ვღალატობ, რადგანაც იმის სასაცილო ამბავს გიამბობ და არა ვმალავ ზოგიერთ გულ-მოკლე პატრიოტივით. ვიცი, რომ, ჩვენდა საუბედუროდ, თქვენში, ძნელად იპოვება იმისთანა კაცი, რომ მართალს სიტყვას გონება გაუსწოროს. ვიცი ეს და მაინც კიდევ პირში — როგორც მოყვარე — გეტყვი, რომ ლუარსაბი და დარეჯანი შენს კალთაში დაბადებულან და შენის ძუძუთი გაზრდილან. გინდა მიწყინე, გინდა არა. თუ იმათ დასცინებ, მითამ შენის თავისთვის დაგიცინია, თუ დასტირებ — ეგ კაი ნიშანია: სჩანს, სწუხხარ, რომ ამისთანანი ვართ, სჩანს, შენის თავის გასწორების განზრახვამ ფრთა აიბა. ღმერთმა ქნას, რომ ეგ აგრე იყოს.  მე თუ შენ მიყვარხარ, მკითხველო, იმისთვის მიყვარხარ, რომ იმედი მაქვს ეგ გასწორების განზრახვა, დღესა თუ ხვალე, შენში გაიღვიძებს. ამ იმედს ნუ წაგვართმევ. ნუ იფიქრებ, რომ ამ მოთხრობას შენი გაჯავრება უნდა. ამას მარტო ის უნდა, რომ შენ დაგანახვოს — რამოდენადაც შეძლება აქვს-შენი ცუდი, შენი ავი, რომ იცოდე, რა გაისწორო. მინამ სარკეში არ ჩაიხედავ, ან სხვა არ გეტყვის, ხომ ვერ გაიგებ, რომ პირზედ ურიგობა რამ გატყვია? ეს მოთხრობა სარკე იყოს და მე — თუ გინდა — მთქმელი ვიქნები. დააკვირდი, იქნება გენიშნოს რამე. ესეც იცოდე: მარტო შენი მტერი დაგიმალავს, შენს სახეზედ რომ ურიგობა ჰნახოს რამე, მოყვარე კი მაშინვე სარკეს მოგიტანს, რომ გაისწორო და ხალხში არ შერცხვე. მეც მოყვარესავით გექცევი, — სარკე მოგიტანე, ამაზედ როგორ უნდა გამიწყრე?! რა ვუყოთ, თუ ეს სარკე გაბზარული გამოდგება და შიგა-და-შიგ ლაქებიანიცა? რაცა მქონდა ის მოგართვი, როგორც შემეძლო, ისე დაგეხმარე. თუ მაინც-და-მაინც წყრომას არ დაიშლი, შენი ნებაა. მე შენის წყრომისა არ მეშინიან. მაშინ მხოლოდ დავღონდები, რომ შენშიაც მოვტყუვდი; რომ შენ ის არა ჰყოფილხარ, რაც მეგონე. მაშინ გულ-ხელ-დაკრებილს ესღა დამრჩება სათქმელად: მე მიყივლია და გათენდება თუ არა — ეგ ღმერთმა იცის! წყრომა კი რომ არა ყოფილიყო, ეგ გათენება, ჩვენც კარგად გვეცოდინებოდა, როდისაც იქნებოდა!..  სხვაფრივ მშვიდობით ბძანდებოდეთ და შენდობით იხსენიებდეთ მონასა თქვენსა... ილია ჭავჭავაძეს! „

სცენა სარკოგაგში. 

ლუარსაბი: დარეჯან. 

დარეჯანი: ჰო, გეთაყვანე...

ლუასრაბი: მართლა რისთვის ვიცხოვრეთ.... მგონი მართალი იყო ილია.  მგონი მართლა ვუყვარდით და სწუხდა ჩვენზედ...

დარეჯანი: ჰო...

ისმის სროლის ხმა.

დარეჯანი: ლუარსაბ, ლუარსაბ! ილიას ესროლეს! 

ლუარსაბი: კაცია ადამიანი? 

